
Zbornik radova „Žena u porodici i društvu“ sadrži sedamnaest 
radova koji nude obilje informacija iz različitih segmenata ličnog, 
porodičnog i društvenog života žene, ukazujući na njenu ulogu i 
značaj u porodici i društvu.

Tu su radovi iz oblasti porodičnih vrijednosti, mentalnog i tje-
lesnog zdravlja, odgovornog roditeljstva, jačanja svijesti o važnosti 
brige za zdravlje, blagodati majčinstva, borbe za ljubav i porodicu, 
ekonomskog osnaživanja žene, ukazivanja na pozitivne i negativne 
refleksije medija i dr.

Edukativna svrha ovog zbornika je da bude izvor važnih poda-
taka za koordinatorice u njihovom radu sa ženama,  porodicama, 
kao i osjetljivim kategorijama.

On je podsjećanje na izuzetnu važnost odgoja i obrazovanja o 
porodici, kvalitetne pripreme mladih za brak, odgovornog roditelj-
stva, očuvanja bošnjačke tradicije i običaja, ukazivanja na pogubne 
posljedice razvrata, osude zla... On je pomoć u iznalaženju načina 

Predgovor
S  imenom Allaha, Koji je Izvor i Utok svemu, Koji 
je Vlasnik veličanstvenoga Arša i silne snage, Koji 
je Darovalac ljubavi koja pokreće; salavat i selam na 
posljednjeg poslanika Muhammeda, sallallahu alejhi 
ve sellem, na njegovu časnu porodicu i na sve one koji 
slijede uputu do Sudnjega dana.

postupanja u situacijama slomova i devijantnih ponašanja u poro-
dici i društvu. 

Normativni izvori za zdrav život su Časni Kur’an  i Sunnet – 
praksa Božijeg Poslanika.

	 Spomenuti izvori uvijek odgovaraju na pitanje: Šta trebamo 
činiti? Ukoliko se držimo izvora, oni nas usmjeravaju na put isprav-
nog djelovanja i uvijek vraćaju iskonskom, jer šerijat prvenstveno 
znači put koji vodi izvoru (životu). Stoga želimo dio vremena daro-
vanog od Gospodara utrošiti na razmjeni ideja, iskustava,  s ciljem 
čvršćeg povezivanja i umrežavanja žena unutar Islamske zajednice, s 
osvrtom na osjetljive  kategorije društva, s naglaskom na porodicu.

	 Vjera nas duži da ne smijemo biti neutralni niti ravnodušni 
na negativne pojave oko nas. Stoga je Zbornik nastao kao izraz vo-
lje i spremnosti autorica da doprinesu jačanju porodice i kreiranju 
zdravih moralnih ličnosti.

U svijetu koji je okarakterisan kao svijet duboke duhovne i inte-
lektualne krize, smatramo izuzetno važnim  da ovaj zbornik radova 
ugleda svjetlo dana.

Napominjemo da spomenuti radovi nisu pisani s ciljem promo-
cije udruženja niti ustanova, već im je zajednički cilj promovisati 
dobro i boriti se protiv zla, što je put izgradnje čvršće i zdravije 
zajednice.

Posebnu zahvalnost dugujemo muftiji tuzlanskom mr. Vahid-ef. 
Fazloviću i dr. Seadu Seljubcu, na pomoći i svesrdnoj podršci, kako 
u štampanju ovog zbornika tako i u radu Odjela za brak i porodicu 
pri Muftijstvu tuzlanskom.

Hasiba Saračević, 
koordinatorica Odjela za brak i porodicu 
Muftijstva tuzlanskog

„Moj Bože, obožavam li Te iz straha od pakla, spali me u paklu; 
obožavam li Te u nadi u raj, isključi me iz raja; ali ako Te obožavama 
zbog Tebe Jedinog, nemoj mi skrivati Tvoju neprolaznu ljepotu!“

Ovako je molila čuvena Rabija el-Adevijja, koja je na putu 
karakteristične duhovnosti islama otkrila stazu ljubavi. Opijena 
posebnim opijatom, odjevena u iskrenost, sagorjela u ljubavi, za-
ljubljena u ljubavni žar, nasljednica Merjeme čiste, među ljudima 
poštovana, Allah joj se smilovao. Tako u svojoj Spomenici dobrih, 
čuveni Feriduddin Attar započinje poglavlje o Rabiji el-Adevijji, 
prvoj osobi koja je svoje pokoravanje Uzvišenom, Voljenom, kako 
mu se ona obraćala, izrazila jezikom koji svako razumije, jezikom 
čiste ljubavi. Rabija je takav duhovni fenomen, koji i danas, 13 
stoljeća od njenog boravka na dunjaluku, širom svijeta, fascinira 
i muslimane i nemuslimane, učenjake i pobožnjake. O Rabiji su 
pisane knjige, spjevane pjesme. 

Međutim, Rabija nije usamljen primjer; ogroman je broj žena, 
odabranih robinja Svemogućeg Stvoritelja koje su kroz stoljeća 

Azra Hasanović
profesor religijske pedagogije

Muslimanka na 
duhovnom putu

ohrabrivale, nadahnjivale i upućivale sve one koji ovosvjetsko pu-
tovanje prolaze stazom svetosti, žena iščezlih u vihorima stoljeća, 
zaboravljenih kraljica islamske duhovnosti. Od najranijih dana 
islama, kada su prve muslimanke, blagoslovljene Poslanikovim, 
sallallahu alejhi ve sellem, društvom, vodile bogat duhovni život 
pod njegovim vodstvom, do duhovnog puta velikih žena evlija, 
ženska duhovnost uljepšavala je svako stoljeće islamske historije.  

Iako su u djelima klasičnih muslimanskih autora, pored bio-
grafija velikana islama navedene i na desetine biografija istaknutih 
muslimanki, o većini tih žena, izvan šturih okvira usmene tradicije, 
znamo vrlo malo. Pred sami kraj prošlog stoljeća, 500 godina nakon 
njegova nastanka, pronađeno je djelo Abdurahmana es-Sulemija, 
Zikrun-nisvetil-muteabbidatis-sufijat, u potpunosti posvećeno bio-
grafijama osamdeset dviju žena ranog tesavvufa. Neke su se posve-
tile dobročinjenju, neke zajedničkoj molitvi i obrazovanju, neke su 
stalno bile u zanosu, neke su neprestano plakale, a neke su se asket-
ski, daleko od svijeta, u potpunosti posvetile Allahu, dželle šanuhu.

Ša’vana iz Perzije je bila od onih koje nisu mogle prestati da 
plaču, zbog straha od Allaha, dželle šanuhu. I muškarci i žene su 
dolazili da slušaju njena predavanja, njene pjesme i savjete. Gafira 
Abida i Muaza Adevijja iz Basre su zbog nezaustavljivog plakanja 
izgubile vid. Fatima, kći Ebu Bekra Katanija, slušajući u halki govor 
o ljubavi prema Allahu, dželle šanuhu, od siline osjećaja ispustila je 
dušu. Fedha je naučavala da bi radost srca trebala biti sreća zasno-
vana na našem unutarnjem osjećaju, i da bi zbog toga trebalo da 
nastojimo da se veselimo u svom srcu, jer je sve oko nas, takođe, 
radosno. Anida Džida Abul Hajr Tinani Akta’ je imala 500 žena i 
muškaraca derviša. Fatima, ili Džahan Ara, kći Šah Džahana, mo-
gulskog cara je napisala djelo Risala-i Sahibiyya, prelijepo izlaganje 
o cvjetanju tesavvufa u njenom srcu. Aiša iz Damaska je napisala 
čuveni komentar na Hvadža Abdullah Ensarijeve Postaje na putu. 
Bibi Hajati Kermani je napisala Divan koji otkriva njenu integra-
ciju vanjskog i unutarnjeg znanja tesavvufa.   



Azra Hasanović

17

U srednjem vijeku su u Bagdadu, Mekki, Medini, Siriji i Kairu 
postojali derviški redovi koji su pripadali samo ženama, poput bag-
dadskog Darul-Feleka. U njima je žena obavljala funkciju muršida, 
šejha, držala vazove i predvodila namaz. 

Neki od najpoznatijih velikana islamske duhovnosti s ponosom 
su spominjali svoje duhovne majke. „Nekoliko godina sam kao 
učenik služio jednu od Božijih miljenica, staricu iz Sevilje, Fatimu 
od Kordove“, govorio je čuveni Ibn Arebi, sjećajući se dviju sufija 
koje su imale snažan utjecaj na njegov duhovni razvitak. O drugoj, 
Šemsi od Marčene, majci siromašnih, rekao je: „Od svih ljudi koje 
sam sreo, niko nije bio poput nje u kontrolisanju svoje duše. U 
duhovnim aktivnostima i komunikaciji bila je među najvećima. 
Imala je jako i čisto srce, plemenitu duhovnu moć i istančano rasu-
đivanje.“ Veliki Bajezid Bistami, govoreći o svojim duhovnim učite-
ljima, spomenuo je i Fatimu Nišapuri, rekavši: „Nije bilo postaje na 
duhovnom putu o kojoj sam joj govorio, a da je ona već nije prošla!“ 
A kada su čuvenog Zu’nun el-Misrija upitali: „Ko je po tvom mišlje-
nju prvak među sufijama?“, on je odgovorio: „Mekkelijka Fatima 
Nišapuri, čiji govor odražava duboko razumijevanje unutrašnjeg 
značenja Kur’ana. Ona je Božiji evlija, ona je moj učitelj.“

Fatima Yašrutija iz Palestine, Feriha-ane iz Istanbula, Zejneb 
Hatun iz Ankare, žene su iz naše nedavne prošlosti, uvažavane i 
poštovane od tragalaca za Istinom i sa Istoka i sa Zapada, koje su i u 
pisanoj formi govorile o iskustvu  karakteristične ženske duhovnosti 
islama, ispoljenoj u formi tesavvufa.

Dželaludin Rumi je često govorio o ženstvenosti, predstavlja-
jući žene kao savršen primjer Božije kreativne moći na zemlji. U 
Mesneviji kaže: „Žena je Božija zraka, Njegovo blještavilo. Ona 
nije tek zemaljska draga, ona je stvarajuća, kao da nije stvorena.“ 
I, upravo je ta kreativnost i kapacitet za ljubav i povezanost ono 
što priprema žene tako dobro za sufijski put otvaranja za povezi-
vanje sa Svetim. Ženska duhovnost se očituje kod onih žena koje 
koračaju duhovnim putem stalnim spominjanjem Allaha, dželle 
šanuhu, strpljenjem, poniznošću, dobročinstvom, istinoljubivošću, 

apsolutnim pokoravanjem Božijoj volji i ljubavlju prema Bogu. To 
je duhovnost predanosti, put radosti, ljubavi i slavljenja, put jače 
povezanosti sa životom samim nego s razumijevanjem života.

Reflektujući specifičnu prirodu njezina tijela, tipična ženska svi-
jest je više pasivna, primajuća, a njena duša žudi za prihvaćanjem i 
podsticanjem. Ona radije dočekuje i prihvaća nego što želi da domi-
nira i osvaja. Kada je duhovnost u pitanju, upravo su ta pasivnost i 
prihvatanje njene velike prednosti, one je ispunjavaju povjerenjem, 
a povjerenje je čini odanom. U svojoj duši žena osjeća da Boga treba 
prihvatiti, prije nego razumjeti. Objekt njene odanosti je objekt 
ljubavi, ljubavi kojoj pokorava sebe.

I dok je tipično muški model svijesti više mentalni, koji se trudi 
da na verbalnom planu promišlja šta su to život, duhovnost i re-
ligija, koji od iskustva pravi filozofiju, koji pokušava da razumije 
nešto što je izvan ljudskih sposobnosti razumijevanja, ženski način 
kontaktira život ne umom, već dušom. Stoga se smatra da je žena 
više i direktnije u kontaktu s vlastitom dušom. Pošto žene imaju 
veći frontalni kortekst, što ih čini emocionalno stabilnijim, može se 
reći da one život više osjećaju nego što ga imaju potrebu razumjeti. 
Međutim, ženski atributi prijemčivosti i ljepote, takođe, pripadaju 
i muškarcima, a muški atributi snage i odlučnosti, pripadaju i že-
nama, a njihov omjer specifikum je naše vlastite individualnosti i 
neponovljivosti. Kada je upitan jedan sufija koja je suštinska razlika 
između muškarca i žene, on je odgovorio: „Oboje su formirani od 
pet elemenata, a zatim je na njihova tijela primijenjen koncept 
muškosti ili ženskosti. Umjetnik koji ih je kreirao samo ih je dru-
gačije ukrasio. Tijelo je kovčeg, kuća u kojoj mogu boraviti i jedno 
i drugo, ali ti si obmanut dekoracijama.“

Popuštajući upravo takvim obmanama, ali i pod uticajem ne-
islamskih duhovnih i religijskih tradicija, u samom muslimanskom 
diskursu vrlo često dolazi do iskrivljivanja temeljnih poruka islama, 
pa je tako širom Ummeta uvriježeno shvatanje o manjkavosti žen-
ske duhovnosti i vjere uopće. Stoga, smatram vrlo važnim istaknuti 
da su na duhovnom putu i muškarac i žena jednaki, i ne može se 

praviti razlika između muslimana i muslimanki u njihovim moguć-
nostima i čežnji da se približe Bogu. Kako to kaže Seyyed Hossein 
Nasr: „Pred Bogom, muškarac i žena su izjednačeni. Oni moraju 
da obavljaju iste vjerske dužnosti, i pred Njim, oni moraju da snose 
istu odgovornost za svoja djela. Stoga se može kazati da su u njiho-
vim relacijama sa metakozmičkom Zbiljnošću izjednačeni. Ali na 
kozmičkom stupnju, što označava psihološke, biološke i društvene 
stupnjeve, njihove uloge se nadopunjuju.“

Višedimenzionalnost ljudske inteligencije, kao osnovnog sredstva 
spoznaje, tek nedavno je upotpunjena tzv. otkrivanjem duhovne inte-
ligencije, koja nam i na tom neuronskom nivou potvrđuje jednakost 
tragalaca na putu duhovnosti. Naime, svaka inteligencija ima svoju 
neurološku podlogu. Racionalna, takozvana maskulina inteligencija 
utemeljena je na serijskom povezivanju neurona u mozgu, odnosno 
prenošenju podražaja u uzastopnom nizu. Emocionalna ili femini-
na inteligencija temelji se na umreženosti velikih živčanih snopova 
u mozgu, odnosno asocijativnim prenošenjem podražaja. Duhovna 
inteligencija je zasnovana na trećem, tek nedavno  otkrivenom ne-
urološkom sustavu, na  istodobnim oscilacijama neurona od 40 Hz 
koje objedinjuju podatke u cijelom mozgu. Taj proces objedinjuje, 
združuje i ima potencijal preobražavanja sadržaja nastalih u druga dva 
procesa omogućavajući dijalog između razuma i osjećaja. 

Ponirući duboko u historiju islama, sve do njegovih prvih dana, 
jasno nam se ukazuje činjenica da su u stvarima vjere, u stvarima 
duha, žene uživale jednako poštovanje i uvažavanje kao i muškarci. 
Činjenica da je preko 150 žena prenijelo više od 2.000 hadisa, kao 
drugog temeljnog izvora islama, dovoljno govori sama za sebe, i 
nema svog pandana ni u jednoj drugoj religiji. 

Kako danas, kad smo tako daleko od onih prvih, uvijek prvih, koji 
će Allahu bliski biti u dženetskim baščama naslada, kad smo daleko 
i od onih sretnih koji će biti među lotosovim drvećem, u hladovini 
prostranoj, kako u vremenu u kojem je iman poput žiške na dlanu, 
pronaći put duhovnosti i smjelo i odgovorno hoditi njime? Sve je više 
obrazovanih muslimanki širom svijeta, a među njima je sve veća želja 

za aktivnom ulogom u zajednici, sve su glasniji njihovi zahtjevi za pre-
ispitivanjem njihovog statusa u okviru islama. Međutim, može li žena 
današnjice još uvijek čuti eho Hadžerinog zazivanja zbog kojeg je Allah, 
dželle šanuhu, stvorio čarobni Zemzem, naslutiti nadahnuće Asijino 
s kojim je odnjegovala Musaa tik uz koljeno faraonovo? Možemo li 
pojmiti čudo Merjemine čistote i odabranosti iz koje se rodio Isa, alej-
hisselam? Kakve su to oči Hatidžine bile da njima vidi svjetlost Poslani-
kovu još na licu oca njegovog, kakvo je to bilo njeno okrilje u kojem je 
Poslanik svih svjetova nalazio svoj smiraj i ohrabrenje? Kao što na putu 
duhovnosti ne postoji muško i žensko, ne postoji ni prostor ni vrijeme, 
kao zapreka ili izgovor procesu prosvjetljenja. Nemojmo zaboraviti da 
je džennet i dalje tu, nadohvat naših nogu. Požrtvovanošću i trudom, 
očišćena srca zakoračit ćemo na put duhovnosti i dosegnuti ga.

U svakom trenutku našeg života možemo biti „konektovane” na 
Božansko. I mada nam često, iza šporeta, iza gomila suđa, gomila 
veša, gomila pelena, samorealizacija na  duhovnom planu izgleda 
kao nemoguća misija, u zbiljnost naše ženske prirode Allah, dželle 
šanuhu, stavio nam je niz olakšica, mogli bismo reći prečica na putu 
duhovnosti. Tako se, na primjer, tokom dojenja luče hormoni oksi-
tocin i prolaktin, a moždane aktivnosti se pojačavaju u delta-theta 
području. Ukoliko taj čin doživljavamo kao pokoravanje Allahovoj, 
dželle šanuhu, odredbi i kur’anskoj preporuci, naša svijest prelazi 
u stanje koje odgovara stanju duboke molitve, a vrijeme dojenja 
postaje čin duhovne naravi, ibadet.

Završila bih s jednim baš ženskim nasihatom, Zekarinim recep-
tom za uspjeh i na ovom i na budućem svijetu:

„Uzmi šećer Božijeg dara, škrob čistote, vodu umjerenosti, puter 
samosvjesnosti, šafran obeštećenja, te ih prosij kroz sito straha i nade. 
Potom pod tronožac tuge okači posudu žalosti, poklopi je poklopcem 
promišljanja, pod njom potpali vatru uzdaha, i raspiri vatru dodirom 
povjetarca noćobdije. Kad okusiš zalogaj toga, postat ćeš jedan od 
mudraca, oslobođen svih ispraznih zamisli. To će te približiti ljud-
skim srcima, bit ćeš zaštićen od zla „onih koji pušu”, a hurije će te 
čekati na džennetskim kapijama s vrčevima punim nebeskog vina.“

I jedan od dokaza Njegovih je to što za vas od vrste vaše 
stvara žene da se uz njih smirite, što između vas uspostavlja 
ljubav i samilost; to su zaista pouke za ljude koji razmišljaju. 
(Er-Rum, 30:21)  

Porodica se zasniva sklapanjem braka, u prisustvu svjedoka, 
porodica mladenaca, rodbine i prijatelja, a prema preporukama 
Časnog Kur’ana i Sunneta.

U izgradnji snažne porodice nezamjenjiva je uloga žene. Ona 
nerijetko ima presudan utjecaj, dobar ili loš, na ostale članove po-
rodice. Poznati pjesnik Hafiz Ibrahim govori o ženi kao pravoj 
školi čiji je proizvod plemenito društvo. Žena se nalazi na onoj 
tako važnoj stazi ka duhovnom rastu članova porodice. U tome 
joj je potrebna zaštita i puna podrška na putu njenog obrazova-
nja, odgoja djece, brige o porodici,  očuvanja časti,  u okruženju 
koje zagovara razvrat pod plaštom slobode, čiji rezultati su rizične 
i neželjene trudnoće, abortusi, depresija, rađanje nezakonite dje-
ce, širenje smrtonosnih, spolno prenosivih bolesti, zastrašujuće brz 

porast nervnih, mentalnih, psihičkih poremećaja, i sve teže održiv 
red u porodici i društvu. Stoga se osjeti težina ženine roditeljske a 
i društvene odgovornosti naspram mlađih naraštaja.

U cilju efikasnijeg djelovanja na polju odgoja zdrave ličnosti i 
očuvanja zdrave porodice jako su važni:

•	 podsticanje i preporuka braka kao utočišta dvoje mla-
dih, prožetog čistom ljubavi, inspirisanog Kur’anom i 
Sunnetom;

•	 promovisanje šerijatskih vjenčanja prilikom kojih otac 
predaje kćerku njenom budućem suprugu;

•	 pokazivanje praktičnim primjerom kako se razvija i ma-
nifestuje međusobno poštivanje supružnika;

•	 obilježavanje važnih događaja kakvi su: useljenje u kuću, 
polazak djeteta u školu, vjenčanje i sl., učenjem tradici-
onalnih mevluda u kućnom, porodičnom ambijentu;

•	 čitanje djeci i usmeno prepričavanje poučnih priča, po-
sebno pred spavanje, preuzetih iz pozitivnih primjera u 
bošnjačkoj i bosanskoj tradiciji;

•	 konstantno korištenje dove i stalno oslanjanje na Alla-
hovu pomoć;

•	 razvijanje individualne i kolektivne odgovornosti rodi-
telja, djece, učitelja, muallima;

•	 saradnja sa raznovrsnim institucijama lokalne zajednice 
kakve su dom za djecu bez roditeljskog staranja, centar 
za socijalnu zaštitu, predškolske i školske ustanove, in-
stitucije kulture i dr.

Karakteristike uspješne porodice
Porodicu ne čini snažnom samo jedno svojstvo. Snaga dolazi iz 

načina na koji  članovi komuniciraju, kako se odnose jedni prema 

drugima i šta porodica kao grupa,  odnosno porodični članovi kao 
pojedinci rade da bi podržali jedni druge. Snažne porodice komu-
niciraju lahko i dobro, često, otvoreno, jasno i direktno. Među 
njima se  odvija  mnogo razmjene osjećanja, nada, snova, strahova, 
užitaka, tugovanja  i  iskustava, kroz razgovor i zajedničke aktiv-
nosti. Vjerovatno je najvažnija  komunikacijska  vještina  slušanje. 

Zadovoljstvo  je  stanje  u  kome  je  čovjek dovoljno  sretan  sa  
onim  što  ima,  odnosno zahvalan odredbom Gospodara. Zadovoljne 
porodice su stabilne i ne dozvoljavaju drugima da određuju, na bilo 
koji način, ono što one treba da budu ili  imaju. Jake porodice imaju 
potrebu  za  povezivanjem  sa  prošlošću,  one  imaju  povijest,  čuvaju  
je i prenose novim naraštajima. Porodična historija pribavlja korijene 
i osjećaj  pripadnosti.  Ona se stvara pričanjem  najdražih  porodičnih  
priča,  važnih  događaja koji  su se desili članovima porodice ili pak 
ostajanjem u kontaktu sa njenim članovima  kada se odsele. Također, 
porodična historija se čuva porodičnim okupljanjima,  komunicira-
njem i korespodencijom, te osiguranjem da djeca upoznaju članove 
familije koja im pomaže da steknu osjećaj pripadnosti i identiteta.

Porodice koje unose humor u svoj život se obično osjećaju prijat-
no u svojim  porodičnim ulogama. Razumljivo je da posjedovanje 
smisla za humor porodicama  pomaže u suočavanju sa životnim 
stresovima i krizama. Humor se može koristiti kao  način prevazila-
ženja porodičnih problema. On jača porodicu, daje joj perspektivu 
a topi  ljutnju, strah i agresivnost, te doprinosi oslobađanju tenzija 
među porodičnim članovima.

Porodična otpornost je mogućnost da se iznjedri snaga potrebna 
za pozitivno  rješavanje životnih izazova. Snažne porodice pomažu 
djeci da usvoje otporno ponašanje  kroz savladavanje vještina rješa-
vanja problema. Također, one to rade kada im pružaju  nekritičku 
podršku i osjećaj da će se zajedno uhvatiti u koštac sa problemima. 
Porodice  koje znaju da se nose sa izazovima i da izađu u susret 
individualnim potrebama svojih  članova su otpornije na krize i 
stres. Otporne porodice rješavaju probleme u međusobnoj saradnji, 
zajedničkim razmišljanjem i otvorenošću jednih prema drugima,  

kao i njihovim idejama. Ovakav pristup doprinosi jačanju porodice, 
te  predstavlja njenu samozaštitnu sposobnost.

Visoka razina samopoštovanja olakšava porodici susretanje sa život-
nim izazovima. Porodice koje vjeruju u mogućnost uspjeha najčešće su 
u stanju i da ga realizuju. Samopoštovanje predstavlja bazu za čvrstu 
porodičnu zajednicu. Porodice  koje ohrabruju i sudjeluju u razvoju 
visokog samopoštovanja svojih članova u  mogućnosti su da prihvate 
određene neuspjehe kao normalne,  ne dopuštajući im da ih spriječe u 
ponovnom pokušaju. Snažne porodice imaju fokus na uspjeh umjesto 
neuspjeha. Ne misle o  onome što nisu postigle već svoje slabosti pre-
tvaraju u svoje snage.  Stalno preispitivanje, priznanje grešaka i iskreno 
pokajanje članova porodice je od iznimne važnosti. Time se stiče unu-
tarnja snaga, jača vjera u Allaha i međusobno povjerenje u porodici.

Vrijednosti su ogledalo onoga što jesmo, naše kulture i našeg 
jedinstvenog naslijeđa. One daju porodici  moć da uspostavi prio-
ritete u donošenju odluka važnih za  život. Vrijednosti imaju uticaj 
na sve odluke i izbore koje porodica pravi. Vrijednosti  utječu na 
ciljeve porodice i putokaz su joj kroz život. 

Porodice sa osjećajem za duhovnost nose zahvalnost i osjećanje 
nade koja  prepoznaje čak i male događaje u životu kao posebne. 
Duhovnost  im pomaže da se nose sa uspjehom kao i neuspjehom. 
Duhovnost je također pomagač u porodičnom  razumijevanju tu-
đih osjećaja, potreba i dobrobiti. Porodična duhovna snaga dolazi 
od  dijeljenja sličnih vrijednosti i otkrivanja smisla života kroz vje-
ru u Boga.Ta snaga je potrebna stalno kako bi se porodica mogla 
prilagođavati potrebama svojih članova i vremena u kojem živi. To 
podrazumijeva i sposobnost promjene liderstva, uloga i  pravila 
među njenim članovima,  u skladu  sa potrebama.

Ukoliko uspijemo izgraditi duhovno snažnu porodicu, skladno 
ispunjenu imanom i ahlakom, riješit ćemo, ili bar u velikoj mjeri 
ublažiti brojne probleme kao što su nasilje u porodici, alkoholizam 
i niz drugih nasrtaja na pojedinca i društvo.

Gospodaru naš, podari nam u porodici našoj mir i radost, i daj nam 
snage da se borimo za njenu dobrobit, kao i dobrobit svih ljudi.  Amin.

Oni prosvijetljeni i prosvijećeni stalnim približavanjem Allahu, 
dželle šanuhu, kažu da mi danas živimo u vremenu Nuha, alejhis-
selam. S tim što se nad nama nije nadvila poplava u vidu ogromnih 
vodenih talasa koji nadiru i iz neba i iz zemlje, već poplava distrak-
cije - odvlačenja pažnje od onog što je bitno, od smisla i suštine 
našeg života na ovom svijetu. Utapamo se lagahno, neprimjetno i 
bespovratno. Oni koji postanu svjesni te katastrofe koja se nadvila 
nad nama svim svojim bićem okreću se svome Stvoritelju. Ibadeti i 
predanost zikru, spominjanju i podsjećanju na Allaha, dželle šanu-
hu, daske su od kojih mi danas, poput Nuha, alejhisselam, nekad, 
gradimo svoje lađe koje će nas i naše bližnje spasiti od utapanja u 
sveopćoj poplavi koja je sve bliža.

Sredstva tehničkog napretka olakšavaju nam naše dunjalučko 
putovanje, ali nam počesto naš put prema željenom ahiretskom 
staništu i odredištu čine vrlo teškim i neizvjesnim. Sredstva infor-
misanja kojih je danas tako puno pretvorila su naše živote u prava 
borbena polja na kojima su naši umovi i naše duše neprestano 

izloženi nemilosrdnom bombardovanju informacijama. Svi žele da 
nam nešto kažu, da nam nešto otkriju, da nas upute, da nas ubi-
jede, da nas posavjetuju, da nam otkriju neku tajnu. Na sve strane 
nam se nude recepti za uspjeh, od recepata za jela, za održavanje 
kuće, auta, bašte, kosilice, preko recepata za liječenja svih mogućih 
oboljenja do recepata za uspješan intimni život, brak, porodicu i 
roditeljstvo. Tako je mnogo onih koji nam nude svoje vodstvo, 
svoje upute, svoj sistem vrijednosti, svoj šerijat. Toj nemilosrdnoj 
borbi za ljudske duše, u kojoj ni mi odrasli ne možemo lahko da 
se snađemo, naročito su izložena naša čista i nevina djeca. Kako ih 
zaštiti, kako ih odgajati?

Breme koje nosimo mi, roditelji ovog vremena, vrlo je komplek-
sno, jer naša djeca se rađaju i rastu u svijetu opterećenom paradok-
sima, svijetu strmoglave tehnološke ekspanzije, svijetu koji ni mi 
sami dovoljno ne poznajemo niti razumijemo. Naša djeca danas 
žive online živote, tehnološki napredak polahko ali sigurno u njih 
instalira lažnu potrebu da stalnu budu  „na liniji“, priključeni na 
nevidljivu svjetsku mrežu i otvoreni za stalni prijem svega i svače-
ga. U ovim okolnostima, naša jedina šansa za odgojni uspjeh jeste 
povratak Izvoru, insistiranje na svevremenskoj Istini koju je Allah, 
dželle šanuhu, objavio u Kur’anu kao i primjena najodabrnijeg od-
gojnog koncepta kojem nas je poučio Najljepši uzor čovječanstva, 
Muhammed, sallallahu alejhi ve sellem. A koji je bio njegov odgojni 
koncept? On sam! On, koga je odgojio Uzvišeni Gospodar. Sav 
njegov život, njegova djela, njegove riječi, njegova šutnja, njegovo 
činjenje, njegovo nečinjenje, njegovo kretanje, njegovo mirovanje, 
svaki trenutak, svaki njegov dah, sve je to bio odgoj kojim je od-
gajao i neprestano odgaja ljude već više od četrnaest stoljeća. Po-
slanik, sallallahu alejhi ve sellem, najuspješniji i najbolji odgajatelj 
svih vremena i svih naroda, svojim primjerom nas upozorava da 
prvo moramo mi sami biti odgojeni da bismo mogli odgajati svoju 
djecu, odnosno moramo neprestano ne samo njih već i sami sebe 
odgajati. U tome ćemo najlakše uspjeti upoređujući se, korigujući 
se i približavajući  najljepšem i najboljem uzoru Muhammedu, 
sallallahu alejhi ve sellem. Ogromna je naša sreća što nas je Allah, 

dželle šanuhu, odabrao da budemo muslimani i da imamo taj okvir 
i putokaz šerijata i sunneta u koji se možemo skloniti i na koji se 
možemo osloniti da bezbjedno prolazimo i našu djecu vodimo kroz 
dunjalučka bespuća jasno razlikujući dobro i zlo.

U skladu s današnjim vremenom, postoji zaista veliki broj knji-
ga, članaka, predavanja, poruka o islamskom roditeljstvu. Mnogo 
je odgovora na pitanje kako odgajati djecu u islamu. Kažu da ne 
postoji nijedan način da budete savršen roditelj, ali da postoji hi-
ljade načina da budete dobar. Kada je postala majka, jedna naša 
sestra shvatila je koliko je roditeljstvo težak, neizvjestan i zahtjevan 
posao. Pogotovo kada želiš odgojiti ljudsko biće kojim će Allah, 
dželle šanuhu, biti zadovoljan. U želji da otkrije “recept” za dobro i 
uspješno islamsko roditeljstvo, razgovarala je s mnogim roditeljima 
koji su uspjeli odgojti istinske vjernike muslimane. Pitala ih je kako 
su to postigli. Rekli su joj da su činili sve da Poslank, sallallahu 
alejhi ve sellem, bude živa, dišuća realnost u njihovim domovima, 
u njihovim životima, jer kad djeca zavole Poslanika, sallallahu alejhi 
ve sellem, automatski će voljeti i Allaha, dželle šanuhu. 

Rekli su joj i da su prvenstveno oni kao roditelji jako vodili ra-
čuna s kim se druže, da su, birajući svoje društvo, birali i društvo za 
svoju djecu. Ponekad su se morali odreći nekih prijateljstava, nekih 
druženja i osoba čiji su životni stavovi i odgojni principi negativno 
uticali na islamski život kojim su željeli živjeti sa svojom djecom. 
Nije bilo “haram” zabavljati se u našem domu, ali smo porodično 
gnijezdo držali što čistijim u svakom pogledu, bio je sljedeći od-
govor. Važno je da svaki haram koji ne dozvoljavate svojoj djeci da 
rade zamijenite sa dva halala u kojima mogu da uživaju. Ne želite 
da vaša djeca odrastaju misleći da je islam samo gomila zabrana: 
ne možeš ovo, ne smiješ ono. Neka islam kojemu poučavate vašu 
djecu bude usmjeren na ono što je dozvoljeno i što smiju i trebaju 
da rade. Ama baš svaka intervjusana porodica je naglasila  potrebu 
radikalnog ograničavanja izloženosti djece medijima, televiziji, in-
ternetu, video igricama. 

Ispitanici su dalje rekli da roditelji moraju biti praktični primjeri 
islamskog života, a ne samo pričati o njemu. Ne možete od svoje 
djece tražiti da se ponašaju onako kako se ni vi sami ne ponašate. 
Ne možete od njih tražiti da klanjaju na vrijeme ako vi ne klanjate 
na vrijeme. Što je vaš namaz predaniji i iskreniji, to će i njihov biti. 
Djeca moraju vidjeti da islam živi i funkcioniše u njihovom domu. 

Islam nije samo klanjanje, post i sadaka. Islam je stav koji mora 
biti utkan u svakodnevno življenje. Da li roditelji tretiraju jedno 
drugo s poštovanjem? Kako se nose s padovima i usponima u ži-
votu? Da li ispunjavaju svoje građanske dužnosti, itd... “Nisam se 
nikad ružno odnosila prema djeci, ali nisam imala problem da oštro 
reagujem, budem stroga i pokvarim im zabavu kad je to bilo po-
trebno“, rekle su mnoge ispitane majke. Nije lahko ispasti babaroga 
i pokvariti djeci ćejf kad ih opomenemo da klanjaju usred gledanja 
filma ili crtanog, ili ih budimo na sabah kad im je najljepše spavati, 
ili im ne dozvoljavamo da se nose nepristojno ili da idu na mjesta 
koja nisu kako treba, ili im ne dozvoljavamo da gledaju emisije i 
sadržaje koje “svi” gledaju. Nije lahko, ali je neophodno. Među-
tim, djeca žele i očekuju da njihovi roditelji postave granice i budu 
odgovorne osobe, čak i ako to neće priznati. S djecom je potrebno 
biti prijatelj, međutim u tom odnosu mora se uvijek jasno znati ko 
je glavni i odgovorni, ko vodi i usmjerava, a ko sluša i slijedi. 

Roditelji su nadalje govorili da su im djeca uvijek bila na oku, u 
blizini, da ih mogu nadgledati i paziti, te da ih nisu razmazili i oba-
sipali materijalnim dobrima i da su s njima jako puno razgovarali. 
Još dok su mali treba koristiti svaku priliku da ih posavjetujemo, 
podsjećamo, upućujemo, vodeći računa da ne pridikujemo već da 
podučavamo, da ne osuđujemo već da usmjeravamo. Treba ih pod-
sticati da svijet oko sebe, pojave, događaje, ljude i predmete uvijek 
sagledavaju pronicljivo. 

Međutim, ne postoji čvrsta zagarantovana uzročno-posljedična 
veza u odgoju, ne može se tvrditi da će, ako roditelj uradi ovako, 
dijete zasigurno ispasti onakvo. To je živi odnos dviju osoba pun du-
gotrajne, neprestane međusobne interakcije i u isto vrijeme intimne 

interakcije između roba i Njegovog Gospodara. Neće propasti ni 
trun dobra koje učinimo, niti će biti zaboravljen ni trun zla koje 
učinimo, ali sve se dešava isključivo po Allahovoj odredbi. Tako, 
kako zaključuje ova naša sestra,  postoje mnoga djeca koja nisu ima-
la ni jedno od gore spomenutih pravila ispoštovano u svom životu, 
djeca koja nisu imala primjerne, pobožne, nježne, razumne rodi-
telje, ili koja uopće nisu imala roditelje, ali su Allahovom voljom 
i milošću postali izvrsni muslimani. A, postoje i izuzetno pobožni 
i posvećeni roditelji koje su, i pored njihovog truda, njihova djeca 
razočarala u svakom pogledu. Ovi roditelji su na deredži posla-
nika Adema i Nuha, alejhimesselam, čiji su sinovi odbili njihovu 
pouku i poruku, iako su oni bili od najboljih ljudi koji su hodili 
ovom Zemljom, iako su bili roditelji koji su u stanju stalne dove i 
molitve, koji su primali Uputu od Allaha, dželle šanuhu. Možemo 
samo moliti Allaha Uzvišenog da nas ne iskušava našom djecom na 
način na koji je iskušao ove velikane. Velika je utjeha u tome da će 
roditelji biti nagrađeni ne za to kakva su njihova djeca “ispala” već 
za našu namjeru da ih odgojimo u islamu i trud koji smo uložili 
da to ostvarimo. 

Prije svih gore navedenih sastojaka recepta za uspješno islamsko 
roditeljstvo, svi ispitani roditelji su naveli prvi i osnovni, neophodni 
sastojak – dovu. Dova, molba Allahu, dželle šanuhu, za Njegovu 
pomoć i nadahnuće je prvi i posljednji korak u odgoju naše djece. 
To je najjače odgojno sredstvo koje nam je naš Stvoritelj učinio 
dostupnim. U hadisi-kudsiju je rečeno da se naš Gospodar spušta 
tokom zadnje trećine svake noći na najniže nebo i pita: “Ima li ikoga 
ko Me zove da mu odgovorim? Ima li ikoga ko od Mene traži da mu 
udovoljim? Ima li ikoga ko moli Moj oprost da mu oprostim?” 

Yasmin Mogahed, osvrćući se na ovaj hadis kaže: “Zamislite šta 
bi se desilo da neki kralj kaže da će nam doći u to vrijeme na vrata 
s ponudom da nam da šta god poželimo. Sigurno bismo svi posta-
vili alarm da nas probudi da ne propustimo taj sastanak. A, Allah 
Uzvišeni nam zakazuje taj sastanak svake noći pred zoru. Zamislite, 
Gospodar Univerzuma nam nudi sastanak, razgovor s Njim, On 
nas čeka da ustanemo i s Njim razgovaramo, a mi se ne dižemo iz 

svojih postelja i ostavljamo Ga da čeka. Allah dolazi i pita nas šta 
želimo od Njega, Stvoritelj svega nam nudi da nam dadne šta god 
tražimo od Njega, a mi spavamo.” 

U drugom hadisu Poslanik, sallallahu alejhi ve sellem, otkriva 
nam da se tri dove ne odbijaju: dova potlačenog, dova putnika i 
dova roditelja za njegovo dijete. Eto nam formule uspješnog islam-
skog roditeljstva!

„Ništa nije kod Uzvišenog Allaha tako počastvovano kao dova“ , 
kaže naš voljeni Poslanik, sallallahu alejhi ve sellem, niti je Allahu 
išta draže od Njegovog roba koji Mu čini dovu. „Dova je sama srž 
ibadeta!“„Dova je oružje vjernika, centralni stub vjere i svjetlost nebesa 
i Zemlje.“„Ništa ne može promijeniti sudbinu osim dove.“ Razumi-
jevajući ove beskrajno sadržajne i znakovite Poslanikove, sallallahu 
alejhi ve sellem, riječi, učenjaci kažu da je dova čin i znak istinskog 
prihvatanja razlike između Božijeg postojanja i postojanja ljudskih 
bića. Allahovo, dželle šanuhu, postojanje je izvor savršenosti, ne-
zavisnosti, svemoći, dobrote i darovanja. Postojanje ljudskog bića 
je sazdano na potrebi i zavisnosti od stalnog Božijeg davanja i mi-
losti. Ljudsko biće mora da traži i da prima naklonost i milost od 
Svemoćnog. Ono je u stalnoj potrebi za onim što mu jedino Allah 
može dati.  

„Dova je naš direktni razgovor s Allahom, dželle šanuhu, na-
šim Stvoriteljem, našim Gospodarom, Sveznajućim, Svemoćnim. 
To je najviše uzdižući, oslobađajući, osnažujući i transformirajući 
kontakt koji jedno ljudsko biće može ikada imati. Okrećemo se 
Bogu zato jer smo svjesni da samo On može otkloniti našu patnju 
i riješiti naše probleme. Osjećamo se olakšano kada svome Stvori-
telju kažemo svoje tegobe. Osjećamo se osnaženo nakon kontak-
ta sa Svemoćnim. Osjećamo Njegovu milost nakon razgovora sa 
Najmilostivijim.“ Neki čak kažu da je suština dove upravo u tom 
razgovoru s Allahom, a ne njen ishod.

Razgovarajmo onda s Njim, često, predano, svim svojim bićem!

„Idealno roditeljstvo je proizvod mašte, ono ne postoji, kao što ne 
postoji savršeno dijete. No roditeljstvo se može učiti.“ (Igor Longo)

Porodica je osnovna ćelija društva i od toga u kom smjeru ona 
djeluje, kojim vrijednostima uči, odgaja potomstvo, umnogome 
ovisi zajednica u kojoj ta porodica djeluje jer, odgajajući vlastitu 
djecu, odgajamo i buduće članove zajednice: roditelje, inžinjere, 
doktore, učitelje...

Uloga roditelja je najljepša, najodgovornija i najsloženija zadaća. 
Kako će roditelj tu ulogu ostvariti ovisi od niza faktora, kao što su 
odnos naših roditelja prema nama, naše formalno obrazovanje, ži-
votno iskuskustvo, spremnost za cjeloživotno učenje (jer roditeljska 
uloga se i uči) i još mnogo toga.

Ono što je bitno imati na umu kada je odgoj djece u pitanju je 
sljedeće: nema savršenih roditelja i ne postoji jedan,  „pravi način“ 
odgajanja djece, ali postoje određene smjernice, načini kako odgoj 
djeteta može biti olakšan, manje naporan i uspješniji.

Almedina Imširović
diplomirani pedagog  

Putevi ka odgovornom 
roditeljstvu

Vjerujemo da svi (ili bar većina) roditelja želi i trudi se da što 
bolje izvrši svoju roditeljsku zadaću. Na tom putu skoro svima 
iznad glave lebdi bezbroj pitanja i dilema: jesam li dobar roditelj, 
da li sam i gdje pogriješio, jesam li nešto mogao učiniti na bolji 
način... I to je dobro, jer sve dok sebi postavljamo ovakva i slična 
pitanja, dok se iznova i iznova trudimo biti bolji, znak je da smo 
na dobrom putu.

Stručnjaci koji se bave pitanjima odgovornog roditeljstva sugeri-
šu da su postoje četiri njegova stuba, temelja, a to su: briga za dijete, 
postavljanje granica i dosljednost, uvažavanje i priznavanje djeteta kao 
osobe, te osnaživanje djeteta. 

Prvi temelj - briga za dijete
Svako dijete ima potrebu za brigom svojih roditelja i to je nešto 

zbog čega će osjećati sigurnost i čemu će se vraćati svaki put kada 
osjeti umor, strah, tugu, neuspjeh...

U ovom dijelu zadovoljava se djetetova potreba za ljubavlju, 
emocionalnom toplinom, sigurnošću, pripadanjem, povezanošću 
i prihvatanjem. Zato se od roditelja traži da pokažu osjetljivost na 
poruke djeteta, šta su njegove potrebe ali i da primjereno reaguju 
pokazujući toplinu i ljubav, utjehu i zaštitu, prihvataju dijete  i daju 
mu podršku. Roditelji bi se trebali truditi da pokažu djetetu naklo-
nost i radost kada uspije u nečemu, utješiti ga onda kada je tužno 
ili povrijeđeno, kada doživi neugodnost ili neuspjeh, razgovarati s 
njim o onome što ga zanima, brine, održavati pozitivnu emocio-
nalnu atmosferu u domu, staviti do znanja da se dijete u svakom 
momentu može osloniti na svoje roditelje. I tu treba biti dosljedan. 
Odgovoran roditelj nije onaj koji izvjesno vrijeme pokazuje brižno 
ponašanje, pa onda malo zapostavlja odnos sa djetetom, a onda 
opet postaje brižan. Dijete treba konstantan osjećaj sigurnosti, uva-
žavanja, podrške... Ponovo naglašavamo da roditelji nisu savršeni, 
greške se dešavaju i kada se greška dogodi ne smijemo biti previše 
strogi prema sebi, već raditi na tome da iste greške ne ponavljamo.

Dosljednost u pružanju emocionalne topline i dosljedan odgo-
vor na potrebe djeteta dovodi do zadovoljenja emocionalnih po-
treba djeteta, omogućava da dijete razvija pozitivnu sliku o sebi, da 
se osjeća vrijednim, prihvaćenim, da ima razvijen osjećaj sigurnosti 
i povjerenja u vlastite sposobnosti, što predstavlja temelj stabilne 
ličnosti djeteta. Ovakva djeca imaju veće šanse da budu uspješna u 
školi, gradit će bolje odnose sa drugima, imat će hrabrosti okušati 
se u raznim poljima... općenito, može se reći da su takva djeca spo-
sobnija da se nose sa različitim životnim situacijama.

Drugi temelj - postavljanje granica i dosljednost
Ovaj dio odnosi se na prostor, vrijeme i usmjeravanje djetetovog 

ponašanja, a sve sa ciljem zadovoljenja djetetove potrebe za sigur-
nošću, predvidljvošću i kompetentnošću. 

Zadatak roditelja je da djetetu osigura struktuiran prostor, vri-
jeme i aktivnosti, kao i granice (ne)prihvatljivog ponašanja. Struk-
tuiran prostor podrazumijeva da se djetetu obezbijedi dio prostora 
u domu (ili dijelu prostorije) koji je najmijenjen djetetu za njegove 
potrebe (prostor za rad, igru, spavanje...), da dijete ima svoj kutak. 
Struktruirano vrijeme i aktivnosti podrazumijevaju uredan (ali ne 
i rigidan!) svakodnevni raspored vremena i aktivnosti, jer djeca u 
dnevnoj rutini pronalaze izvjesnu dozu sigurnosti. Ovo je posebno 
važno za manju djecu jer, ako je, naprimjer,  dijete naviklo spavati 
u određeno vrijeme i, iz nekog razloga to propusti, dijete najčešće 
postaje uznemireno, plačljivo, razdražljivo, odbija poslušnost i sl.

U ovom dijelu posebno trebamo biti pažljivi i težiti ka fleksibil-
nosti, nikako rigidnom stavu da se planirano vrijeme i aktivnosti 
poštuju po svaku cijenu. U praksi bi to moglo izgledati ovako: 
Vratili ste se s posla (dijete iz obdaništa) i pripremili ručak. Vrijeme 
je za jelo i dijete ne želi jesti, kaže da nije gladno. Ne insistirajte, 
jer je ono možda već jelo u obdaništu, sito je. Ono nema potrebu 
za jelom i vašim rigidnim stavom da mora pojesti svoj obrok samo 
ćete izazvati to da ono plače, negoduje... vi ćete se također osjećati 

uznemireno. Ništa ustvari time ne postižete osim nemira u kući.  
Bolje da se dogovorite da ono, ako nije gladno, ne mora jesti, ali 
čim osjeti potrebu za jelom, neka traži; pokušajte bar da dogovorite 
da zajedno pojedete voćni obrok do kraja dana.

Strukturu čini još jedan bitan momenat a to je postavljanje 
granica prihvatljivog i neprihvatljivog ponašanja, kao i drugi način 
vođenja i usmjeravanja djeteta, kao što je izražavanje roditeljskih 
očekivanja ili objašnjavanje svojih zahtjeva. Postavljajući granice, 
roditelji djetetu pomažu da shvati šta jeste a šta nije prihvatljivo. 
One moraju biti razumne, primjerene djetetovoj dobi i djetetu ra-
zumljive. Naravno, u postavljanju istih, treba uvažiti i djetetove 
potrebe, mišljenje, te ga usmjeravati na pozitivan način, pružanjem 
smislenih objašnjenja, bez fizičkog i psihičkog pritiska, kažnjavanja 
ili ucjene. Ovo je teško, ali je istovremeno jedan od značajnih na-
čina iskazivanja brige i ljubavi za svoje potomke. 

U užurbanom načinu života roditelji često popuste,  jer je jed-
nostavnije i brže a to kasnije uzrokuje mnoge probleme. Ako jedan 
dan dopustimo nešto što u pravilu nije dopušteno, onda dijete biva 
zbunjeno a kasnije može da takve situacije zloupotrijebi, ispitujući 
dokle može pomjerati granice. Ima i onih roditelja koji smatraju 
da ne mogu biti bliski sa djecom ukoliko postave granice, što je 
pogrešno. Štaviše, jasne granice i otvorena komunikacija održavaju 
odnos iskrenim i bliskim.

I još jedna bitna napomena: u ovome moraju biti saglasna (bar 
prešutno) oba roditelja. Ukoliko se desi, a to nije rijetka pojava, da 
pred djetetom majka negoduje a otac odobrava ili obrnuto, dijete 
će to iskoristiti, prije ili poslije, i raditi šta mu je volja. Još jedna 
popratna pojava svega toga je da takvo dijete uglavnom nema osje-
ćaj za autoritet. Takva djeca uglavnom rade po svom, ne poštujući  
i ne slušajući druge.

Treći temelj -uvažavanje i priznavanje djeteta kao osobe
Ovaj temelj je u vezi s poštivanjem djeteta, s njegovim shvata-

njima, idejama, zamislima, planovima, dostojanstvom. Roditelji 
bi trebali da razvijaju djetetovu samosvijest na način da primijete 
i, u principu, potvrde djetetov doživljaj samog sebe ili svijeta u 
sebi i oko sebe. To podrazumijeva odvajanje vremena, pokazivanje 
zanimanja za aktivnosti i iskustva djeteta. 

Naprimjer: Primijetio/la sam da voliš tu igračku; Ne sviđa ti se ova 
haljina; Zabrinut si jer si se posvađao s drugom; Vidim da te veseli rad 
s voštanim bojicama, ali ne i s flomasterima...

Da bi roditelj mogao odgovoriti ovom zadatku, on, prije svega, 
treba da sasluša dijete, da ga pokuša razumijeti, te da pomogne 
djetetu da izrazi svoje misle i osjećanja. Ako roditelj pokazuje da 
mu je važno da čuje i razumije kako se dijete osjeća i šta misli, onda 
dijete ima osjećaj da je vrijedno takvo kakvo jeste. Uvažavanje dje-
teta podrazumijeva i poštivanje njegovih granica i njegovih odluka 
shodno njegovom uzrastu. Primjer: ako vaša djevojčica kaže da je 
dovoljno jela, te da više ne može - ne govorite joj to da nije istina i 
da je ona još uvijek gladna. Time joj možete poslati poruku da joj 
ne vjerujete, da ona ne zna kada je gladna, kada je sita. Naravno, 
uvažavanje djeteta ne podrazumijeva uvažavanje svih djetetovih že-
lja, nego uočavanje i prihvatanje kako dijete doživljava sebe ili neku 
situaciju. Primjer: Izašli ste u kupovinu sa djetetom. Kažete mu da 
izabere neku majicu, a ono insistira da kupi dvije jer su mu obje 
potrebne i obje mu se sviđaju. Vi niste planirali i reagujete na sledeći 
način: Vidim da ti se sviđaju obje majice, ali možeš kupiti samo jednu. 
Koja ti se više sviđa? Ali ja želim obje- obje mi se sviđaju. Uredu, obje 
su lijepe, ali nažalost od ove plate možemo da kupimo jednu. Hajde, 
uzmi onu koja  ti se, ipak, više sviđa, a ovu drugu kupit ćemo drugi 
put, ako ti se i dalje bude sviđala.

Četvrti temelj - osnaživanje djeteta
Ovaj dio odgovara na potrebu djeteteta za osjećajem vlastite 

kontrole, kompetentnosti te sposobnosti uticaja na ljude i svijet 
oko sebe - potrebu za autonomijom (samostalnošću).

Da bi se ova potreba zadovoljila, neophodna je roditeljska osjet-
ljivost, otvorenost i uzajamna saradnja roditelja i djece. To znači 
da bi roditelji trebali ohrabrivati dijete, imati povjerenja u njihove 
ideje, poticati njihove talente... Tako, npr., dešava se da dijete nešto 
pokuša samo uraditi a mi reagujemo u smislu: Pusti to, razbit ćeš... 
Ne znaš ti to, i sl.

Navedene rečenice trebalo bi zamijeniti sa onim ohrabrujućim: 
Samo polahko, možeš ti to; Hajde da vidimo kako bi ti to uradio; Treba 
li ti moja pomoć...

Na ovaj način ohrabrit ćemo naše dijete, pokazati da vjerujemo 
u njegove sposobnosti, pomoći djetetu u procesu učenja, razumi-
jevanja, razmišljenja, traženja najboljih rješenja, upoznavati ga sa 
svijetom oko njega te ćemo mu, na taj način, omogućiti da doživi 
uspjeh ili shvati da je eventualni neuspjeh sastavni dio života.

Bitno je imati na umu i činjenicu da djetetov razvoj nije uvijek 
pravolinijski. Ono nekada može pokazivati potrebu za samostalno-
šću ali bit će i perioda gdje će dijete zahtijevati veću pažnju i pomoć 
roditelja. Tako se, npr., dešava da dijete sa dvije godine samostalno 
jede, a sa četiri traži da ga roditelji hrane ili sa tri godine se samo-
stalno oblači a sa pet „ne zna sam“ i traži pomoć roditelja. To su 
faze i jako je bitno u takvim situacijama imati strpljenja i obzira 
prema njihovim potrebama.

Ukratko
Ukoliko želite da budete odgovoran roditelj:

•	 Pružite svom djetetu podršku. Govorite da ga volite, 
grlite ga, smijite se zajedno, pokažite mu da ga volite 

baš takvog kakav jeste, provodite dovoljno vremena sa 
svojim djetetom u zajedničkim aktivnostima, pokažite 
razumijevanje i poštovanje.

•	 Pružite mu osjećaj sigurnosti, postavite mu jasna pravila 
i granice, učite ga da poštuje autoritet, budite dosljedni, 
održavajte data obećanja, suočavajte dijete sa posljedica-
ma njegovog eventualnog neprihvatljivog ponašanja.

•	 Omogućite mu da se dobro osjeća. Imajte povjerenja u 
njegove sposobnosti i vrijednosti, slušajte šta vam govo-
ri, pomozite mu da na životne poteškoće gleda  kao na 
izazove, potičite njegovo lijepo ponašanje.

•	 I ne budite strogi prema sebi! Dijete vas treba sa svim 
vašim nesavršenostima.

Tema porodice i porodičnih vrijednosti jedna je od najaktuelni-
jih tema modernoga doba. Velika je briga i veliko pitanje kojim se 
bave pedagozi, mislioci i dobronamjerni umovi svijeta. Porodica je 
osnovna ljudska zajednica koju u idealnim, prirodnim uvjetima, čine 
bračni drugovi i njihova djeca. Tu su, u nekim slučajevima, i roditelji 
bračnih drugova, u ranijim vremenima neizostavno a u današnjim 
vrlo rijetko. Slijedom različitih životnih iskušenja, porodica nema 
neke od nabrojanih članova a ponekad ima druge članove, koje je 
sudbina dodijelila, kao što su tetka, amidža ili jetim iz šire rodbine. 
Tako da nije potpuno tačno da porodicu čine samo roditelji i djeca.  
Kad bi se sabrala sva porodična iskustva u povijesti, vidjeli bismo da 
su najveće vrijednosti začete i očuvane u brojnijim i tradicionalnim 
porodicama. One su s koljena na koljeno prenošene a lijepo pona-
šanje, odnos prema svakom članu porodice, učio se iz prve ruke. 
Osvrnemo li se na sunnet koji je mjera dobrog postupanja u životu 
ljudi, naći ćemo da je porodicu u kojoj je Poslanik, sallallahu alejhi 
ve sellem, proveo svoj život činilo, zaista, mnogo ljudi. Od rođenja 
je bio jetim, uskraćen ukupne roditeljske ljubavi. Njegovo odrastanje 

Merzija Kasumović
profesor islamskih nauka

Porodične vrijednosti u radu 
Behram-begove medrese

pod okriljem njegova Gospodara, Koji ga je odgajao i pripremao za 
misiju poslanstva, podrazumijevalo je brojne tuge i iskustva poučna 
za sve ljude. Ali to ga je učinilo nenadmašnim primjerom za sva-
kog čovjeka u povijesti. Čisto i najljepše iskustvo porodičnog života, 
Muhammed, sallallahu alejhi ve sellem, imao je u braku sa hazreti 
Hatidžom, radijellahu anha. S njom je imao djecu i ona je prva osoba 
koja je povjerovala u Objavu. 

Ali to nije dugo trajalo i u svrhu poslaničke misije, njegova kućna 
čeljad stalno se uvećavala i obujmila mnoge ljude. Pomislimo na sve 
one koji su ga od djetinjstva okruživali, a nisu mu bili rod, počevši 
od dojilje Halime, preko posvojenog roba, do majki ummeta od 
kojih su neke imale mnogo djece koje je štitio. U hadisima imamo 
mnogo preporuka o milosti prema siročadima,  o vrijednosti brige 
za njihove imetke i to nam je jasan znak da cijelog života trebamo 
nastojati svoju porodicu činiti širokom a ljudima biti bliski. Tako 
ne bismo bili usamljeni u starosti ili nevolji. 

Pored kućne čeljadi, rodbina, komšije i prijatelji su važni faktori 
u očuvanju porodice i porodičnih vrijednosti. Islamski odgoj i život 
usklađen prema sunnetu uči nas kako da se odnosimo prema sva-
kom članu svoje porodice ali i prema rodbini, komšijama i prijate-
ljima. Načini poštovanja svih ovih krugova koji se šire oko osnovne 
porodične jezgre u riječima i praksi našeg Poslanika, sallallahu alejhi 
ve sellem, pojašnjeni su do  finesa. Roditeljima ne reci ni ‘uh’, 
ako starost dočekaju kod tebe (Kur’an), poštuj one koji su osijedili 
u islamu, pomiluj jetima ako hoćeš da ti srce omekša, posjećuj i poštuj 
prijatelje svojih roditelja i nakon njihove smrti... Sve ovo su mudrosti 
življenja koje se najlakše usvajaju u porodici.

Porodične vrijednosti su sve one vrijednosti koje porodicu drže 
na okupu i čine da se njeni članovi osjećaju sigurnim i pripada-
jućim. To su sve radosti i žalosti kroz koje porodica prolazi, to su 
sve brige i obaveze koje međusobno dijele članovi porodice, to su 
sve emocionalne i socijalne veze koje se neprestano obnavljaju i 
razmjenjuju. Velika okupljanja najbližih članova porodice i rodbine 

učvršćuju i obnavljaju rodbinske veze a čak i tužni povodi, poput 
dženaza, čine da se porodica iznova okupi i osjeti bliskost.

U porodicama koje poštuju islamski način života porodične vri-
jednosti se najbolje ostvaruju jer nisu samo ljudsko nasljeđe. Odnos 
jednog vjernika prema bilo kojem životnom pitanju u islamu pro-
ističe iz njegova odnosa prema Bogu, pa je i vrijednost porodice u 
islamskom svjetonazoru osigurana božanskom vizijom dobra. Ali 
sve vrijednosti koje nudi islam nužno je naučiti i usvojiti. Tradicija 
ima svoju vrijednost tek u uvjetima poznavanja temelja na kojima 
je nastajala, inače postaje teretom koji nužno izumire.

Porodica je u ovom stoljeću izložena revolucionarnoj moderni-
zaciji, kao uostalom i sve druge vrijednosti i spoznaje koje baštini 
ljudski rod. U knjizi Ekstremna budućnost, autor Džejms Kanton 
(James Canton) ističe sljedeće: ,,Svijet se u posljednjih pedeset go-
dina promijenio više nego u prethodnih pet stotina godina a pred-
viđanja su da će se u narednih dvadeset godina promijeniti više nego 
što se promijenio od zore čovječanstva do danas.’’

To znači neminovne promjene i propitivanja svih vrijednosti u 
koje smo bili sigurni stoljećima. Neophodno je islam predstavljati 
za doba u kojem živimo, jezikom i metodama digitalnog doba, a 
da ne naudimo niti jednom postulatu ove vjere. Najsigurniji put za 
to jeste učenje, kao prvi imperativ vjere, upoznavanje života Mu-
hammeda, sallallahu alejhi ve sellem,  i usvajanje njegove prakse. 
Općepoznato je kako je naš poslanik, sallallahu alejhi ve sellem, bio 
najbolji otac, djed, muž, prijatelj  itd. Uz nauku i sunnet zagaran-
tovan je svaki hajr i svaki napredak.

Porodične vrijednosti u radu Medrese
Medresa je kroz povijest predstavljala izvor znanja i moralnosti, 

i njeni svršenici su bili ulema, uzori i duhovni autoriteti koji se sli-
jede. U povijesti Bošnjaka bilo je mnogo medresa čak i u manjim 
mjestima, a u većim kasabama i po dvije, tri. Sva društvena previ-
ranja, sve promjene uvijek su se odražavale na medrese, tako da je 

njihov rad bio manje ili više podržavan, odnosno stigmatiziran. U 
skoro četiri  stoljeća svoga postojanja, Behram-begova medresa bila 
je priznata i vrednovana u narodu. Božijom voljom, nakon više od 
četrdeset godina zabrane ponovo je obnovljen njen rad. Osnovna 
nakana i ideal onih koji su pokrenuli njen rad u najtežim ratnim 
uvjetima u  jesen 1993. godine bio je  islamski odgoj i najmodernije 
obrazovanje novih generacija, uz oživljavanje duhovnih vrijednosti 
koje su padale u zaborav.

Odgojna služba u Medresi je angažirana tokom dvadest četiri 
sata i odgajatelji u internatu imaju ulogu roditelja. Oni organizi-
raju i nadziru sve vannastavne aktivnosti i osmišljavaju slobod-
no vrijeme učenika. Rad odgajatelja usmjeren je prema odgojnim 
grupama koje su velike i čine ih dva odjeljenja, ali individualni 
razgovori i posvećenost problemima i potrebama pojedinaca jeste 
ono čemu se u medresi pridaje veliki značaj i to najviše doprinosi 
porodičnoj atmosferi. Adolescentski period je doba u kojem mladi 
ljudi autoritet roditelja rado mijenjaju drugim autoritetima, tako 
da odgajatelj ima veliki izazov i mogućnost usmjeravanja mladih 
u njihovom traganju za smislom i svrhom u svom životu. Odgojni 
rad je posljednjih godina u potpunosti osmišljen, normiran i or-
ganiziran u sve četiri godine, prema potrebama svake generacije, a 
radionice i teme koje se obrađuju, dotiču sva pitanja porodičnog i 
emocionalnog života učenika.

Od samog početka, u improvizovanim internatima, uz odgajate-
lje i vršnjake s kojima dijele sve, učenici su imali mogućnost da uče 
i rade zajedno i tako stiču neophodna iskustva suživota. Internatsko 
školovanje je specifično i, uglavnom, daje dobre rezultate. Ono je 
zgusnuti način upoznavanja ljudi i života i omogućava sazrijevanje i 
osamostaljivanje svakog pojedinca. Učenici u Medresi žive u većim 
grupama i među sobom imaju sobne pazitelje, izraslije učenice i 
učenike, poznate po moralu i odgovornosti. Sobni pazitelji su, u 
idealnim primjerima, uzori i prenosioci svih lijepih navika i vrijed-
nosti. Često su u mogućnosti biti veći uzor od profesora iz odgoja i 
nastave. Odgajatelji  ciljano neke obaveze i sadržaje prenose sobnim 
paziteljima, kako bi oni kao vršnjaci to prenijeli svim članovima 

spavaonice. Spavaonica je jedino intimnije mjesto u internatu i 
to nužno povezuje članove zajednice. U spavaonicama su uspo-
stavljena pravila kao u široj porodici. Zna se šta je čija obaveza i 
mora se poštovati ono što je dogovoreno. Spavaonice u kojima sve 
funkcioniše su najurednije, učenici  stječu navike redovnog učenja, 
ustajanja, povečerja i učenja, navike dobrovoljnog posta i ibadeta, 
lične higijene i naviku čitanja. One podsjećaju na porodice, u njima 
se stvaraju trajna prijateljstva i u takvim primjerima medresanska 
misija ima uspjeh. Ovaj način organizacije daje rezultate i u drugim 
sličnim domovima.

U toku školovanja razrednici i odgajatelji obavezni su posjetiti 
porodicu u kojoj učenik odrasta i upoznati se s njegovim rodite-
ljima/ starateljima. Ovo je duga tradicija u radu Behram-begove 
medrese i jedno od potrebnih saznanja o ambijentu u kojem učenik 
odrasta. Tokom posjete porodici učenika moguće je u kratkom vre-
menskom roku spoznati vjerski, socijalni, materijalni i još neki as-
pekt iz života učenika. Ova posjeta temelj je svakog daljeg individu-
alnog rada sa učenikom. Medresa nadograđuje pozitivne vrijednosti 
koje se nose iz kuće. Svaka porodica je u tom smislu drugačija, sa 
više ili manje islamskih ili tradicionalnih vrijednosti. Nevjerovatno 
je koliko učenici međusobno razmjenjuju iskustva, kroz druženja 
i posjećivanja, usvajaju lijepe navike i šire krug prijatelja. Najljepši 
primjeri i najveći rezultati u radu Medrese, a u pogledu promovira-
nja porodičnih vrijednosti, postižu se kod učenika i porodica koje 
su otvorene za saradnju i dolaze bez predrasuda.

U toku školske godine razrednici i odgajatelji održavaju 3-4 
roditeljska sastanka na kojima su, pored uobičajenih informacija 
o učenju i vladanju učenika, obavezni održati edukativnu radio-
nicu ili predavanje. Prvi je na početku školske godine i na njemu 
se redovno obraća direktor škole. Na ovaj način Medresa nastoji 
povezati sve roditelje, ponekad ih preodgojiti, zatražiti pomoć za 
učenike slabijeg materijalnog stanja, upoznati ih sa planovima i 
napretkom učenika.

Medresa je u godinama obnovljenog rada bila otvorena za sarad-
nju sa svim institucijama kojima može biti od koristi i koje mogu 
biti značajne za njene učenike. Na taj način učenici stječu izuzetno 
mnogo znanja i iskustava. Mnogo su angažirani u humanitarnim 
aktivnostima i akcijama. Mjesečno izdvajaju sredstva za humanitar-
ni fond, volontiraju u ustanovama za osobe s poteškoćama u zdrav-
lju. Na taj način zadobijaju empatiju prema ljudima, sagledavaju 
racionalnije ono što imaju i pripremaju se za svoj porodični život. 
Ove aktivnosti valja uporno nadgledati i bodriti ih da ustraju. Na 
isti način i odgovorni roditelji pristupaju izgradnji lijepih navika 
kod djece.

Medresa je musafirhana našega doba. U njoj se prijateljski i brat-
ski ugošćavaju musafiri sa svih strana svijeta. Baš kao što je običaj u 
dobrim, domaćinskim, kućama Bošnjaka, tako i u Medresi učenici 
uče davati prednost gostima, u praksi primjenjuju sunnet, uče o 
drugima i dobijaju mogućnost za putovanja i prijateljstva. Učenici 
Behram-begove medrese imaju veliku mogućnost da putuju, ako su 
spremni žrtvovati svoje vrijeme u dodatnim časovima i sekcijama. 
Putovanje je pohvaljeno Kur’anom. Velika je blagodat spoznati vri-
jednost putovanja u mladosti, jer takva navika u porodici  učvršćuje 
i obnavlja porodične veze.

Veliku brigu Behram-begova medresa pokazuje prema djeci bez 
roditelja ali i svakom učeniku kome je potrebna pomoć. Profesori 
mnogo doprinose u iznalaženju stipendija, također vakifi i prijatelji 
Medrese, ali ono što je Medresa, poput roditelja, dočekala  jesu 
njeni zahvalni  svršenici. Mnogi pomažu učenike, onako kako su i 
oni bili potpomognuti. Tako se medresanske veze  stalno obnavljaju 
i nadograđuju.

Behram-begova medresa je u cilju postizanja maksimalnog 
udjela u očuvanju i unapređenju porodičnih vrijednosti osmislila 
manifestaciju pod nazivom Dani porodičnih vrijednosti. Program 
je posvećen majkama učenika, kao prvim i najvažnijim ličnostima 
u odrastanju djece. Dobrodošli su i svi drugi članovi porodice i 
rodbine. Obrađuje detaljno velike porodične vrijednosti kojima 

ponekad ne pridajemo značaj, kao što su: sofra, rodbina, pažnja 
prema majci, ocu, učenju, domovini.  Učenici  osnovnih  i srednjih 
škola Tuzlanskog kantona uključeni su u ovu manifestaciju literar-
nim konkursima na temu porodice. Učenici Behram-begove me-
drese, također učestvuju u literarnom konkursu ali i izradi panoa, 
izlažu svoje kaligrafske i literarne radove. Na završnoj akademiji 
pokazuju mnogo naučenih mudrosti iz života, iz vjere. Uče Kur’an, 
ilahije i kaside, govore hadise i poeziju. Roditelji rado gledaju po-
stignuća svoje djece a Medresa šalje povratnu informaciju o suštini 
odgoja i obrazovanja u ovoj ustanovi. Godinama je manifestacija 
izrastala, tako da danas predstavlja jednu od najznačajnijih u toku 
godine, a radi velikog interesovanja roditelja i rodbine održava se 
u Bosanskom kulturnom centru. Svake godine istaknuta je jedna 
porodična vrijednost i predstavlja se na  zanimljiv način, da bi bila 
zapamćena i usvojena.

Očuvanje porodice i porodičnih vrijednosti je jedan od islamskih 
ideala. Ovo su samo neke od aktivnosti koje poduzima Behram-bego-
va medresa, uz sav odgojni i obrazovni program,utemeljen na izvori-
ma islama. Mladi ljudi uzimaju onoliko koliko su im srca naklonjena, 
neki pravovremeno, neki sa odgodom ili nikad. Pozicija učitelja je 
slična roditeljskoj, uvijek treba moliti Allaha da uputi učenike, kao 
što i roditelj treba moliti za djecu Onoga Koji upućuje.

Kako definisati majčinstvo?

Fatima Klempić-Dautbašić: U moru svakodnevnih obaveza 
savremene zaposlene žene koja želi da ostvari i značajnu  poslovnu 
karijeru, majčinstvo često bude potisnuto u drugi plan odgađanjem 
za kasnije. Zato danas želimo da progovorimo o tome, jer se mnoge 
žene kasno “probude” i shvate da su izgubile dragocijeno vrijeme i 
da se ne mogu ostvariti kao majke. Na ovaj način želim da ukažem 
na to da je biti majka naročita povlastica i  blagodat, ali i obaveza 
koja je ostavljena ženi, te zato mora biti na posebnom mjestu u 
životu svake žene.

S obzirom na to da ste direktni sudionik i svjedok brojnih 
porođaja i  dolaska  malenih bića na ovaj svijet, kako biste nam 
to ukratko opisali? Kakav je osjećaj biti direktni sudionik do-
laska bebe, kao i pomagač u tim trenucima?

Hasiba Saračević 
profesor islamske vjeronauke

Blagodat majčinstva
Intervju s primarijus dr. Fatimom Klempić-Dautbašić, 
specijalistom ginekologije i akušerstva

Fatima Klempić-Dautbašić: Već više od dvadeset pet godina 
sam u porođajnoj sali Plave poliklinike, budno prateći porođaje 
i pomažući da ta mala bića dođu na svijet, ali još nikad nisam 
prestala da se divim tom čudesnom činu. Divan je i nezaboravan 
osjećaj radosti u trenutku kad se začuje zdravi i krepki plač no-
vorođenčeta. Posao ginekologa je divan i izuzetno odgovoran, jer 
brojne opasnosti vrebaju u toku trudnoće i porođaja, a mi smo tu, 
zajedno sa cijelim timom babica i neonatologa, da budemo bedem 
koji će, uz Božju pomoć, pomoći da majka i beba budu sigurni 
sve do prvog zagrljaja. Tim Porodilišta Plave poliklinike više od tri 
godine radi na tome da porođaj za ženu prestane da bude trauma 
od koje ona bježi, već da postane najljepše životno iskustvo, kojeg 
će se s radošću sjećati.

Vaš nezaobilazni doprinos je i borba za dostojanstven ljudski 
život tokom agresije na našu zemlju, putem smrti do slobode.  
Potočari, Nezuk! Sjećate li se često tog perioda? 

Fatima Klempić-Dautbašić: Golgotu Srebrenice i genocid koji 
je počinjen nemoguće je zaboraviti. Koliko god svakodnevne oba-
veze prema poslu i porodici zaokupe misli, jedan dio moga bića je 
uvijek svjestan svega kao da se jučer dogodilo, a ne prije dvadeset 
pet godina. Užasne razmjere zločina još uvijek su mi nepojmljive, 
moj um odbija da shvati kako i zašto neko ljudsko biće može da od-
luči da drugom ljudskom biću nanese takvo zlo, a kamoli da svjesno 
i sa namjerom pokuša da istrijebi cijeli  jedan narod. Posebno boli 
činjenica da počinioci genocida slobodno hodaju oko nas, a da se 
kosti naših najmilijih još uvijek nalaze u neotkrivenim masovnim 
grobnicama i da nisu našle svoj smiraj. 

Mnogi bračni parovi, a posebno žene, prolaze kroz teško 
iskušenje nemogućnosti da imaju djecu, da budu roditelji. Če-
sto vam se obraćaju za pomoć?

Fatima Klempić-Dautbašić: Nažalost, svakodnevno se susre-
ćem s parovima koji  željnim očima traže pomoć, jer ne mogu 
ostvariti roditeljstvo. Raduje me kad otkrijem da se radi o manjim 
problemima koji se brzo otklone, i kad ih mogu obradovati. Me-
djutim, sve više je onih parova koji imaju ozbiljnije probleme, koji 
se mogu prevazići jedino vantjelesnom oplodnjom. Raduje me što 
sam uključena i u  procedure IVF- postupka u Plavoj poliklini-
ci, jer osjećam da je naš tim, kroz brojne edukacije iz te oblasti, 
osposobljen i za tu vrstu pomoći i podrške takvim parovima. Na  
suprotnoj strani, susrećemo brojne neželjene trudnoće, abortuse, 
odbačenu djecu.

Kako postići balans?

Fatima Klempić-Dautbašić: Brojne neželjene trudnoće su ne-
što s čime se svaki ginekolog svakodnevno susreće, ali niko od nas 
nije ravnodušan prema abortusu. Nikad ne propustimo da obavi-
mo razgovor i pokušamo navesti pacijenticu da zadrži trudnoću i 
dozvoli tom malom biću da postane čovjek. Nažalost, svjedok sam 
da su teško stanje u državi i nezaposlenost veoma česti uzroci da 
se parovi, teška srca, ipak odlučuju na abortus, i to me posebno 
ljuti. Generalno mislim da naša zemlja divna, berićetna i bogata 
i ne mogu da oprostim onima koji je svjesno koče u napretku, a 
posebno me boli kad na taj način upravljaju i životima mladih ljudi.

Kakvo je vaše viđenje  prekomjerne upotrebe tehnologije - 
koliko ona ima utjecaja na zdravlje majke i djeteta?

Fatima Klempić-Dautbašić: Živimo u svijetu prekomjernog za-
gađenja u svim sferama života, od toga šta jedemo i udišemo pa do 
prekomjerne upotrebe  tehničkih pomagala, koja su prestala da budu 
“pomagači” u unapređenju života, i postala su svrha življenja za mno-
ge. Uvijek sam zagovarač povratka prirodi i zdravom načinu života 
za sve ljude, posebno za trudnice, jer one rađaju našu budućnost.

Što biste preporučili  mladima, posebno djevojkama, kao 
preventivu kada je u pitanju zdravlje i higijena duše i tijela 
buduće supruge i majke?

Fatima Klempić-Dautbašić: Mislim da savremene djevojke pre-
rano stupaju u spolne odnose, što sa sobom nosi brojne probleme. 
Još nezrele, nedovoljno obaviještene, praktično još djevojčice, često se 
već u adolescentnoj dobi susreću sa neželjenim posljedicama, najčešće 
sa trudnoćama i spolnim oboljenjima, a nerijetko i s promjenama 
koje vode ka  karcinomu grlića maternice. Povratak tradicionalnim 
vrijednostima  i očuvanje porodice je nešto što može pomoći da se ta 
tendencija zaustavi i da se pokrene cijelo društvo naprijed.

To bi ujedno bila i moja poruka mladim djevojkama, da ne 
zaborave da imaju ozbiljan životni zadatak i posebnu povlasticu 
koja je od Boga ostavljena ženama - da postanu majke. Ja im 
želim da s radošću i lahkoćom to i ostvare!

Mnogobrojni su faktori koji utiču na zdravlje djece. Biološki 
faktori kao što su genske karakteristike, izloženost različitim uzroč-
nicima bolesti, geografski, klimatski, socioekonomski uslovi, kul-
turni i porodični uticaji kao i iskustva u djetinjstvu međusobno 
su isprepleteni. Mogućnost djelovanja na neke od ovih faktora je 
veoma ograničena i vrlo je važno da roditelji shvate svoju ulogu u 
očuvaju zdravlja djece u domenu u kojem je to moguće. 

Prema konvenciji o pravima djeteta, svako ljudsko biće mlađe od 
osamnaest godina je dijete, osim ako se po zakonima primjenjivim 
na dijete punoljetnost ne stiče ranije.

Zdravlje djeteta nerazdvojivo je od zdravlja majke, odnosno 
roditelja. Roditelji brigom o vlastitom zdravlju direktno utiču na 
zdravlje svoje djece, a ponašanjem i navikama kasnije utiču na na-
vike djece i njihov stil života. 

Vrlo je važno da roditelji shvate gdje njihova uloga prestaje 
biti dovoljna za dobrobit djetetovog zdravlja, kada treba potražiti 

Zehra Velić Mehmedović
dr. specijalizant pedijatrije

Briga roditelja za 
zdravlje djece



Briga roditelja za zdravlje djece

54

mišljenje ljekara (naći mjeru između brige roditelja i potrebe za 
pravovremenom stručnom pomoći), kao i kome se obratiti za savjet 
ili pomoć. Danas roditelji imaju olakšan pristutp informacijama i 
različitim edukacijama o pravilnom odgoju i brizi o zdravlju djece, 
ali zaista trebaju biti oprezni i kritični kada je u pitanju stručnost i 
namjera djelovanja izvora na koje se pozivaju. Rodtelji koji imaju 
zdravo dijete trebaju biti sretni i zahvalni dragom Bogu na blagodati 
koja je, prije svega, milost Božija, te se prema tome odnositi kao 
prema emanetu. Oni koji imaju dijete sa hroničnim oboljenjem 
zaslužuju posebno poštovanje i vrlo često mogu biti uzor u pre-
danosti na putu brige o zdravlju djeteta i olakšavanju odrastanja 
djetetu s poteškoćama. 

U našoj državi postoje skrining programi i preventivni pregle-
di. Nažalost, veliki dio sredstava zdravstvenog sistema troši se na 
liječenje stanja djece koja su nastala zbog socijalnih i ekonomskih 
faktora, a na koje se moglo ranije djelovati odlukama i akcijama u 
koje treba biti uključeno cijelo društvo. Stoga je dužnost roditelja 
da se aktivno uključe u praćenje i stimulaciju normalnog rasta i 
razvoja djeteta, da budu upoznati sa onim što im je na raspologanju 
kao sistemski organizovana mjera prevencije ili što u određenoj fazi 
odrastanja mogu očekivati, zavisno od dobi djeteta.

Razvojna se dob djeteta obično dijeli na pet razdoblja, a svako 
ima svoje specifičnosti: 

1. Prenatalno razdoblje (od začeća do rođenja): Savremena 
organizacija zaštite djece treba početi već prije rođenja. Na ishod 
trudnoće i razvoj ploda utiče niz faktora kod majke i ploda,  koji 
se međusobno isprepliću, od bioloških do socijalnih. Dobra zdrav-
stvena briga u ovom periodu podrazumijeva odgovarajući broj i 
kvalitetu pregleda u trudnoći, određenih od ginekologa, kao i pri-
državanje svih uputa važnih za zdravlje trudnice. 

2. Dojenačka dob (od rođenja do kraja prve godine života, a 
prve četiri sedmice označavaju se kao novorođenačka dob): U novo-
rođenačkom periodu, uz adaptaciju novorođenčeta na „novu“ sredi-
nu i porodice na novog člana, veoma važan momenat je uspostava 

dojenja i održavanje u kasnijem periodu. Ponekad se čini da je 
normalan slijed događaja, ali kada se teže uspostavlja ili postoje 
različite okolnosti  koje to otežavaju, tek se onda  shvati značaj 
ovog, za dijete i majku najprihvatljivijeg načina ishrane. Stoga je 
podrška cijele porodice neophodna. O važnosti dojenja i njegovim 
prednostima za majku i dijete se puno govori i zna. Zaista je malo 
opravdanih razloga za drugi način ishrane. Možemo reći da je ovo, 
nakon trudnoće, drugi ispit na kome majka pokazuje koliko brine 
o zdravlju svoga djeteta. 

Naredni koraci kojima roditelji nesumnjivo doprinose zdravlju i 
preveniraju bolesti koje mogu biti fatalne ili sa trajnim posljedicama 
su vakcinacija i skrining programi (u našoj državi predviđeni su: skri-
ning na metaboličke bolesti /uzima se uzorak krvi iz pete/, skrining 
sluha, UZ kukova). U dobi od petnaest dana uvodi se Vit D i daje 
kontinuirano u prvoj godini života, a u drugoj i trećoj godini života 
samo u zimskim mjesecima (mjesecima koji u nazivu imaju slovo R). 
Ovo važi za djecu kojoj iz drugih razloga nije određeno drugačije. 

U dobi od šest mjeseci adekvatnim uvođenjem namirnica u 
ishranu, prema kalendaru za dob, nastavlja se pridržavanje zdravog 
načina ishrane. Neadekvatnom ishranom ne samo da se uzrokuju 
trenutne, prolazne tegobe, nego to može biti uzrok različitih intole-
rancija ili alergija na hranu kasnije. Briga o zdravom načinu ishrane 
ne prestaje ni u kasnijim fazama života, u svakoj ima veoma važno 
mjesto za zdrav razvoj i funkcionisanje. 

Neurološki razvoj u ovom periodu je veoma dinamičan, stoga 
je neophodno obavljati kontrolne preglede po preporuci pedijatra, 
a roditelji mogu pratiti: ima li asimetrije u bebinim pokretima, da 
li je previše „mlitava“ ili previše „čvrsta“, da li prati izvor zvuka, 
vizuelne stimulacije, da li se okreće iz leđnog položaja u potrbušni 
i obratno, uzima li predmete sa obje ruke, sjedi li samostalno, ustaje 
uz predmete, hoda...... za sve navedene radnje postoji određeno 
vrijeme kada se fiziološki savladavaju, a za sva odstupanja ljekar 
će na osnovu pregleda procijeniti da li su patološka ili fiziološka u 
sklopu individualnog razvoja.

3. Predškolska dob (od početka druge godine života do kraja 
pete, šeste ili sedme godine života, ovisno o tome u kojoj godini 
u nekom području započinje obavezno školovanje): U ovom pe-
riodu intenzivno se nadovezuje praćenje i stimulacija neurološkog 
razvoja. Za pojedine moždane sposobnosti nedostatak stimualcije 
ili ometanje razvoja donose nenadoknadivu štetu. Razdoblje do tri 
godine bitno je za nastajanje i održavanje sinapsa, pa neprikladna 
stimulacija u tom razdoblju može imati veliki ili trajan negativan 
učinak na dalji razvoj. 

Danas su naročito zabrinjavajuće pojave svakodnevnog, dugotraj-
nog provođenja vremena pred televizijom ili za računarom, tabletom 
ili telefonom, malo kontakta sa drugom djecom, prekratak boravak 
van zatvorenog prostora ili u prirodi. Mogućnost dodatnog djelova-
nja otvara se putem organizirane dnevne brige za djecu kroz obdani-
šta kao javne ustanove koje obavljaju djelatnost predškolskog odgoja. 

Neupitna je korist za mentalni i psihosocijalni razvoj od boravka 
u dječijem vrtiću od četvrte godine do škole. Međutim, o borav-
ku djeteta mlađe dobi vode se stručne rasprave iz kojih proizilazi 
takozvano konzervativno stajalište koje zastupa tezu da je djetetu 
do određene dobi potrebna individualna njega i odgoj u okviru 
porodice, da nije psihomotorički, emotivno i imunološki spremno 
za boravak u „kolektivu“. Zastupnici realističkog stajališta smatraju 
da je dječiji vrtić nastao zbog društvenih protreba i da je sve manje 
proširenih porodica u kojima bi neko mogao preuzeti brigu  o dje-
tetu, a da ustanove u kojima djeca borave trebaju pojačati higijenske 
mjere i mjere nadzora nad djecom. Nekako se nameće zaključak da 
je odluka o dobi u kojoj će se dijete uključiti u obdanište individu-
alna, zavisno od njegovog dotadašnjeg zdravstvenog stanja, razvoja 
i samostalnosti, i da je i jedna i druga opcija potrebna za bolji i 
potpuniji psihosocijalni razvoj djeteta. 

U dobi od godinu dana većina djece prohoda i to je period od 
kada su djeca sve više izložena nesrećama kao što su  padovi, ope-
kotine, trovanja... Stoga je potreban povećan nadzor nad djetetom 
i prilagođavanje prostora gdje dijete boravi (zaštita na električnim 

utičnicama, sklanjanje lijekova i sredstava za higijenu u kući izvan 
dohvata i vidokruga djeteta, postavljanje zaštitinih ograda na pro-
zorima i balkonima), upotreba autosjedalica, korištenje kacige pri 
vožnji bicikla, izbjegavanje namirnica koje bi mogle dovesti do as-
piracije i gušenja (kikiriki, smoki, orasi, bademi) kao i igračaka sa 
sitnim dijelovima. Nemoguće je ostvariti apsolutno sigurnu okolinu 
i manje nesreće sastavni su dio odrastanja i upoznavanja okoliša, ali 
treba suzbijati one faktore koji pridonose povećanom riziku od teških 
nesreća koje mogu završiti teškim i trajnim oštećenjima, pa i smrću. 

4. Školska dob (od 6-7 do 18-19 godina), koja uključuje i raz-
doblje puberteta.

5. Adolescencija (mladenaštvo) kod nas se definiše kao raz-
doblje koje započinje zvršetkom puberteta. U ovom periodu, od 
početka školske dobi, najčešći zdravstveni problemi su povezani 
sa procesom intenzivnog duševnog i tjelesnog razvoja, praćenog 
spolnim sazrijevanjem i procesom intenzivne socijalizacije. Psihoso-
cijalni problemi, nasilje, samoubistva, ovisnosti, nesreće, preuranje-
na spolna aktivnost, adolescentne trudnoće i porođaji, hronične i 
zarazne bolesti neki su od izazova pred djecom, roditeljima i širom 
porodicom. Uključivanjem djeteta u različite sportske i druge fi-
zičke aktivnosti prihvatljive za njihov uzrast, preveniraju se mnoge 
bolesti savremenog doba kao i deformiteti koji prate intenzivniji 
tjelesni rast (ravna stopala, deformiteti kičmenog stuba...). 

Posmatrajući najčešće zdravstvene probleme specifične za odre-
đenu dob, zaključujemo da je odrastanjem dijete sve manje fizički 
ovisno o roditeljima, a sve više je potrebe za prisustvom roditelja u 
smislu podrške i povezanosti, uz istovremeno poticanje na samostal-
nost. Djetinjstvo je vrijednost za sebe, dinamčno, sa specifičnostima 
u svakoj svojoj fazi, i ne može se posmatrati samo kao prolazno 
razdoblje ka odrasloj dobi. Prolazno da, ali sa trajnim temeljima na 
kojima stasava odrasla osoba sa svojim psihosocijalnim i fizičkim 
karkterisitkama.

Dojka je žlijezda karakteristična za ženski pol. Funkcija dojke je 
stvaranje mlijeka. Struktura i funkcionalno stanje dojke mijenjaju se 
tokom života pod uticajem hormona čija razina ovisi o dobi žene, po-
stojanju i fazi menstrualnog ciklusa, trudnoći i drugim parametrima. 

Tumori dojke mogu biti maligni (zloćudni) i benigni (dobro-
ćudni). Danas je sve veća učestalost pojave tumora dojke kod 
žena u svim dobnim skupinama. Iako pojava tumora dojke raste, 
s druge strane smrtnost je konstantna, što govori u prilog pove-
ćanja uspješnosti u liječenju tumora dojke. Stoga je vrlo važno 
rano otkrivanje tumora dojke kako bi se spriječilo te poboljšalo 
liječenje i ozdravljenje.

Kada su u pitanju maligni tumori dojke, oni čine trećinu svih ma-
lignih tumora kod žena. Od zloćudnog tumora dojke mogu, mada 
rjeđe, oboljeti i muškarci jer je muška dojka zapravo nerazvijena.

Uzroci koji dovode do pojave tumora dojke su različiti. Tu 
spadaju:

Musfaha Burgić
dr.  specijalilista maksilofacijalne hirurgije

Tumori dojke



Tumori dojke

60

1. 	 Dob: Najveći faktor rizika za nastanak tumora dojke je 
starija životna dob. U žena mlađih od 20 godina tumor je 
iznimno rijetka pojava. Učestalost tumora dojke počinje 
primjetno rasti s dobi od 35 do 40 godina.

2. 	 Pozitivna porodična anamneza:  Žene koje imaju pozi-
tivnu porodičnu anamnezu imaju veći rizik za nastanak 
tumora dojke. Tako žene kojima je majka ili tetka obo-
ljela od tumora dojke imaju procijenjeni relativni rizik 
za nastanak tumora dojke 8 puta veći od slične popula-
cije žena bez  pozitivne porodične anamneze raka dojke. 
Samo 10% tumora dojke može se povezati s porodičnom 
sklonošću. Tumor dojke kod takvih se bolesnica obično 
dijagnosticira u mlađoj životnoj dobi. Često obuhvata 
obje dojke. Otkrivena su dva gena, BRCA 1 i BRCA 2 
(breast cancer gen 1 i 2), koji su dovedeni u direktnu 
vezu s nastankom nekih od tumora dojke. 

3. 	 Starija životna dob pri prvom porođaju: Žene koje prvi 
put rode u dobi od 30 do 35 godina imaju 4 puta veći 
rizik za nastanak tumora dojke u odnosu prema popu-
laciji žena koje su prvi porođaj imale u dobi od 20 do 
25 godina. S druge strane, veći broj poroda povezan je s 
manjom vjerojatnošću nastanka tumora dojke.

4. 	 Žene koje nisu rađale:  One imaju 4 puta veću učestalost 
tumora dojke od žena koje su rađale djecu. 

5. 	 Rana menarha (prva menstruacija) i kasna menopauza:  
Žene s ranom menarhom i kasnom menopauzom imaju 
povećani rizik za nastanak tumora dojke za 2-3 puta. 
Dob nastupa menarhe i menopauze, dob pri prvom po-
rođaju te broj porođaja izravno su povezani s istom pato-
fiziološkom podlogom izloženošću djelovanja estrogena. 
Što je duža izloženost djelovanju estrogena, veća je vje-
rojatnoća nastanka tumora dojke. Kasna menarha, rana 
menopauza, veći broj trudnoća i rana prva trudnoća, 

smanjuju izloženost i time smanjuju vjerojatnost nastan-
ka tumora dojke.

6. 	 Zračenje: Dijagnostičko ili terapijsko ionizirajuće zrače-
nje povećava rizik nastanka tumora dojke, osobito ako 
se ordinira mlađim ženama od 40 godina. 

7. 	 Debljina: Postoji povezanost između gojaznosti i na-
stanka tumora dojke u postmenopauzi žena. Estrogeni 
u postmenopauzalnih žena najvećim dijelom nastaju u 
masnom tkivu.

8. 	 Oralni kontraceptivi: Oralni kontraceptivi imaju slabu 
vezu s nastankom tumora dojke. 

9. 	 Hormonska nadomjesna terapija: Hormonska nadomje-
sna terapija povećava rizik nastanka tumora dojke. 

10. 	Dijagnoza dobroćudnih bolesti dojke: Atipične promejne 
daju 4 do 5 puta veći rizik za zloćudnu preobarzbu ćelija, 
dok druge bolesti žljezdanog parenhima dojke daju rizik 
od 1,5 do 2 puta. 

Simptomi tumora dojke:

•	 Čvorić u dojci

•	 Crvenilo

•	 Bol u bradavici

•	 Iscjedak iz bradavice 

•	 Uvlačenje bradavice

•	 Promjena oblika dojke

•	 Promjene na koži dojke 

•	 Osjetljivost dojke 

•	 Bol u dojci

Raniji stadiji karcinoma dojke obično ne uzrokuju bol. Prvi 
simptom je obično pojava bezbolnog čvora u dojci. Otkrije se 
samopregledom u više od 80% slučajeva. U početnim stadijima 
bolesti čvor je pomičan pod prstima dok je u uznapredovalom sta-
dijumu bolesti pričvrščen za grudni koš ili kožu. U malog procenta 
pacijentica prisutan je vodenasti ili gnojni iscjedak iz bradavice. 
Kod nekih vrsta tumora kao rani simptomi mogu se javiti pečenje 
i svrbež. Također se javljaju crvenilo, kraste i ljuskice. Obično se 
čine dobroćudnim, pa ih bolesnica zanemaruje ili odgađa pregled. 
Vodeći simptomi su pojava kvržica ili čvorova u dojci, promjene na 
koži tipa uvlačenja kože, neravnina ili uvlačenja bradavica. Kada se 
pojave takvi simptomi, radi se već o uznapredovalom karcinomu. 

Dijagnoza tumora dojke započinje anamnezom i kliničkim 
pregledom. Anamnestički se definiše pojava simptoma i znakova 
tumora dojke te dužina njihovog trajanja. U dijagnostici tumora 
dojke važno je spomenuti:

1. Samopregled dojki, koji ima centralno značenje u ranom ot-
kriću. Preporučuje se započeti sa samopregledom već sa 20 godina 
starosti. Samopregled dojki je postupak kojim žena sama pregledava 
svoje dojke. Radi se svaki mjesec, između osmog i dvanaestog dana 
od početka menstruacije. Tada su dojke najmekše, opuštene i nisu 
osjetljive. Ne smije se zaboraviti da samopregled nije zamjena za 
specijalistički pregled ili dodatne dijagnostičke procedure!! Prilikom 
samopregleda dojki, žena mora obratiti pozornost na promjene u 
veličini dojke i na bradavicama, udubljena ili smežuranost dojke, 
ispupčenost vena, crvenilo na koži, vlaženje bradavice, te čvor u dojci.

2. Mamografija je radiološka dijagnostička pretraga. Kod ma-
mografije se koriste X zrake niskih energija. Primjenjuje se za ranu 
detekciju tumora dojke, kada se tumor ne može napipati, ili za 
potvrdu tumora koji se može napipati. Preporuka je da svaka žena 
napravi mamografiju sa 40 godina. Ako ima pozitivnu porodičnu 
anamnezu onda i ranije, sa 35 godina. Nakon toga se mamografija 
treba ponavljati svake dvije do tri godine ili češće. 

3. Ultrazvučni (UZ) pregled je manje pouzdana pretraga u dija-
gnozi tumora dojke u ranoj fazi. Razlog tome je nakupljanje ma-
snog tkiva nakon menopauze i ultazvuk slabije prodire kroz masno 
tkivo. UZ je metoda izbora u dijagnostici tumora dojke samo kod 
postmenopauzalnih bolesnica. 

4. Magnetna rezonanca (MRI) je metoda kojoj se dijagnosticiraju 
tumori kod mladih i premenopauzalnih žena. Metoda se radi uz 
apliciranje kontrasnog sredstva i predstavlja najosjetljiviju metodu 
u dijagnsotici patologije dojke. 

5. Biopsija je način uzimanja uzorka tkiva za mikroskopsku ana-
lizu. Biopsija može biti izvedena iglom uz kontrolu ultrazvuka ili 
može biti hirurška kada se kroz veći rez na dojci pristupi promjeni 
te se na taj način uzme dio tkiva tumora. Oba postupka se izvode 
u lokalnoj anesteziji i pacijentice odmah idu kući nakod procedure. 

Liječenje tumora dojke je multidisciplinarno, što podrazumijeva 
da je u liječenje uključeno nekoliko ljekara različitih specijalnosti, 
kao i drugo medicinsko osoblje. Takav tim podrazumijeva zajed-
nički rad plastičnog hirurga, radioterapeuta, onkologa i patologa.

Cilj liječenja definisan je stepenom proširenosti bolesti. Kod lokal-
nog tumora dojke bez proširene bolesti svrha je izlječenje, dok je kod 
tumora koji ima udaljene metastaze svrha osigurati kvalitet života. 

1. Hirurško liječenje podrazumijeva otklanjanje primarnog tu-
mora te mogućih metastaza u okolne limfne čvorove, prije svega 
limfne čvorove pazušne jame. Mogu biti poštedne, kada se samo 
odstrani tumor ili dio tkiva dojke. Mastektomija podrazumijeva 
otklanjanje dojke u cjelosti i radi se kod većih tumora. Takođe se 
radi u istom aktu i biopsija limfnog čvora „stražara“ tako što se prije 
operacije ubrizgava radioaktivna supstanca ili plava boja, čime se 
definiše vruć limfni čvor. 

2. Radioterapija je metoda kojom se sprečava ponovna pojava 
tumora u operisanoj dojci ili regionalnoj limfnoj drenaži. Primje-
njuje se kod većih tumora, kod zahvaćenosti limfnih čvorova te 
većeg rizika od pojave bolesti. 

3. Hormonska terapija koristi se kod svake bolesnice koja ima po-
zitivan nalaz hormonskih receptora. Sprovodi se nakon ordinirane 
kemoterapije ili radioterapije. Najčešće se primjenjuje Tamoksifen 
u trajanju od 5 godina.

4. Kemoterapija se primjenjuje kod bolesnica sa srednjim ili vi-
sokim rizikom za ponovnu pojavu bolesti. Primjenjuje se kod pa-
cijentica sa pozitivnim limfnim čvorovima u pazušnoj jami. 

5. Imunoterapija se primjenjuje u trajanju od godinu dana i 
primjenjuje se nakon kemoterapije. 

Tumor dojke je najčešća maligna bolest kod žena. Rano otkri-
vanje  tumora dojke daje veću mogućnost liječenja. Tumori dojke 
se mogu otkriti u ranom stadiju bolesti i tada je mogućnost izlje-
čenja velika. Rano otkrivanje se sprovodi samopregledom i ranim 
pregledom, stoga je od velike važnosti znanje i pozitivan stav prema 
ličnom zdravlju.

S obzirom na savremeni način života koji danas prevladava, broj 
dijagnostikovanih tumora dojke raste, ali se očekuje da će se otkri-
vati u sve ranijim stadijima bolesti. Time se dolazi do veće izlječi-
vosti tumora dojke i smanjenja smrtnosti. Razvoj novih lijekova, 
u kombinaciji sa drugim postupcima, poboljšava kvalitet života 
bolesnica u svakodnevnim aktivnostima. 

Islamski stil života utiče kao poželjni povoljni prognostički fak-
tor, u smislu prevencije pojave tumorskih promjena u dojci. Naime, 
islamski stil života preferira čednost, a sprečava promiskuitet koji 
je jedan od faktora za pojavu tumorskih promjena u dojkama te 
ginekoloških bolesti. Takođe, žena koja je rađala ima manji rizik za 
obolijevanje od tumora dojke, što se može povezati sa islamskim 
preporukama i hadisima o porodičnom životu i rađanju djece u isla-
mu. Ishrana u skladu sa islamskim propisima generalno smanjuje 
rizik od pojave ovakvih oboljenja uopšte. 







DRUŠTVO





69

Poštovana Sadika, možete li nam kazati nešto više o sebi  ?

 Sadika Murić: Rođena sam u familiji koja je držala do tradicio-
nalnih vrijednosti. Odgojena sam da poštujem red i rad, da cijenim 
znanje i sticanje, da poštujem starije, da više slušam nego što govo-
rim, i to je tako ostalo cijeloga života. Svaki život ima teškoća i odri-
canja, ali, kad su vam temelji na lijepom ahlaku, na principima vjere 
i običaja, onda te teškoće dođu kao iskušenje koje savladavate lahko 
i poletno. Od djetinjstva sam učena da je život odricanje u ime sti-
canja, ali i da svaku teškoću treba nositi kao izazov i obavezu. Nisam 
pristalica razmaženosti, mislim da djecu treba spremati za borbu 
u životu. Ta borba je lakša ako se naslanja na vjeru i tradiciju, gdje 
su nam sve upute i svi odgovori dati. Ja sam učena da se borim, da 
radim i da stičem znanje. Tako se dogodilo da sam završila srednju 
školu grafičkog smijera, a potom  Pedagoški fakultet u Tuzli 1984. 
godine. Za mene je bila velika čast kada sam kao mlada osoba posta-
la tehnički urednik u „Grafičaru“, koji je bio renomirana štamparija 
i izdavačka kuća.  Tu sam kao tehnički urednik radila 15 godina, te 

Elmedina Osmić-Brzović 
profesor engleskog jezika i književnosti

Žena u svijetu biznisa
Intervju sa Sadikom Murić, 
profesorom bosanskog jezika i književnosti

sticala nova znanja, u skladu sa razvojem grafičke industrije. Bila 
je velika odgovornost tehnički urediti neka kapitalna izdanja koja 
su realizirana u „Grafičaru“. Vjerujte, kad danas uđem u neku od 
biblioteka, susretnem se sa stotinama knjiga koje su prošle kroz 
moje ruke. Ponosna sam na činjenicu da sam život posvetila proi-
zvodnji knjige i prenosu znanja, onoga što je najvrednije i što nam 
je naša vjera propisala u obavezu. Drago mi je da sam i u vrijeme 
agresije na našu nam domovinu (1992-1995) mogla dati doprinos 
u pogledu štampanja propagandnih i drugih materijala važnih za 
patriotski front. U to vrijeme sam bila u radnoj obavezi koja je, a 
ovo govorim zbog onih koji ne pamte to vrijeme, bila angažman u 
civilnom sektoru na planu odbrane domovine. Odmah iza rata, te 
1996. godine, krećem sa svojim prvim poduzetničkim koracima i 
osnivam firmu,  grafičku i izdavačku kuću OFF-SET. Dobitnica 
sam raznih priznanja na polju biznisa. I na kraju, ne manje važno a 
meni, iskreno, sada najvažnije, član sam Džematskog odbora Tušanj 
od 2015. godine. Nena sam četvorici unuka.

Kako i kada je započela Vaša poslovna priča?

Sadika Murić: Kako rekoh, te 1996. godine osnivam vlastiti 
biznis. Znanja iz grafike nije mi falilo, a nije mi falilo ni želje da 
pratim savremene, sada kompjuterske tehnike u razvoju grafičke 
industrije i dizajna. Odmah iza rata bio je problem finansija, jer se 
obnavljala zemlja, liječile su se fizičke i duhovne rane, pa su inače 
kultura i  grafička industrija bile u drugom planu. Problem sa kojim 
se susreću mnogi kad krenu u vlastiti biznis jeste pitanje nesigur-
nosti. U tim prvim poduzetničkim koracima najveća je prepreka 
strah, jer nemate nikakvu garanciju da će se uloženo vratiti. Ja sam 
osjetila tu nelagodu rizika, ali sam duboko vjerovala da sam na 
pravom putu, samim tim što sam bila sigurna u svoje znanje, koje 
mi je bilo najveća garancija na tržištu grafičke industrije. Inače, 
grafička djelatnost spada u jednu od skupljih djelatnosti, tako da 
je nabavka osnovnih sredstava za rad, zaista bila mukotrpna i teška. 
Na kraju se uvjerite kako su nafaka i bereket pojmovi koji žive na 

dunjaluku, ali su određeni Višom silom. Vaše je da pošteno radite, 
i da se ne sikirate oko onoga što nije u našoj moći, a što obavezno 
dođe kao nagrada svakom poštenju i radu.

Da li je potrebno uložiti više znanja, energije i zalaganja uko-
liko ste žena i želite postići zapažene rezultate u svijetu biznisa? 
Ili je sve stvar organizacije, očekivanja i nekih drugih faktora?

Sadika Murić: Najveće slabosti »ženske poslovne priče« ogledaju 
se u stereotipima koji su još uvijek prisutni u našem društvu, kada 
su u pitanju žene kao poduzetnici. I naravno da žena mora uložiti 
mnogo više znanja, energije, zalaganja kako bi uspjela. Biti žena u 
svijetu biznisa ima dobre i one manje dobre strane. Međutim, kada 
volite ono što radite i znate šta hoćete, onda i najteže zadatke lahko 
savladate. Ja sam uvijek znala šta hoću - uvijek je to bila grafička 
djelatnost, ali u stalnom sticanju znanja, usavršavanju i u borbi da 
se ide korak dalje. Smeta mi kad se susretnem sa mišljenjima da 
dobre stvari dolaze olahko. Stara je izreka – kako došlo tako i otiš-
lo – pa treba imati u vidu da sve što eventualno lahko dođe, lahko 
se i raspe. Ja vjerujem u postiguća iza kojih stoji rad kao životno 
opredjeljenje. Mnogi danas sanjaju da nešto olahko steknu. Nema 
te priče! A ako je i ima, onda je to kratkoročno. Ozbiljne poslovne 
priče idu na duge staze, sa mnogo odricanja i rada. To je osnova 
svakog uspjeha, neovisno od tome da li iza tog posla stojao muš-
karac ili žena. Pri tome treba znati da je duhovna institucija halala, 
uistinu, stopostotno, ključ uspjeha. Poslovni dinar, što bi se reklo, 
mora biti čist kao sunce da bi se oplodio. Drukčije ne ide.

Biti žena u svijetu biznisa, u kojem se susrećete sa manjim i 
većim preprekama, sigurno ima svoje dobre i one manje dobre 
strane. Koji su to izazovi s kojima se najčešće susrećete u svom 
poslu ili saradnji s ljudima?

Sadika Murić: Potrebno je mnogo energije i zalaganja, uskla-
đivanja porodičnih i poslovnih obaveza, kako bi sve harmonično 

funkcioniralo,  ali, kada nešto jako želite, kad srcem idete ka tome, 
Dragi Allah, dželle šanuhu, dodatno nam daje snagu da to sve pod-
nesemo i izdržimo. Moj izazov je da idem korak ispred u grafičkoj 
djelatnosti, a što je moguće samo ako ste svjesni da je učenje (Ikre’) 
stalni i otvoreni proces. Razvojne dinamike u svim oblastima su prije 
tridesetak godina bile usporene, pa je stečeno znanje moglo biti sta-
tično. Danas toga nema, ako želite biti konkurentni na tržištu. Stalno 
učenje danas je uslov bez koga se ne može pratiti imperativ kvaliteta. 

Još jedna važna uputa jesu kriteriji prema kvalitetu proizvoda. 
Obično se kaže da je u prvom planu klijent, da klijent bude zado-
voljan. To je tačno, ali, u proizvodnom procesu koji ja kontroliram 
i za koji sam odgovorna, prvo ja moram biti zadovoljna svojim pro-
izvodom. Klijent ne mora vidjeti i znati za eventaulne nedostatke, 
ali ja sam ta koja skeniram sve aspekte kvalitete moga proizvoda. 
Zbog toga, prvo ja moram biti zadovoljna proizvodom, pa tek onda 
klijent, i mislim da je tako jedino ispravno. Smatram da su moji 
klijenti najbolja reklama i preporuka, a što dokazuje činjenica da 
već decenijama uspješno sarađujem sa mnogim poslovnim subjek-
tima i autorima.  

Kako s ove vremenske distance gledate na sve što ste ostvarili 
do sada, kada je riječ o Vašem poslu?

Sadika Murić: Kako se silazi u godine, sve više je išareta koji vas 
uvjeravaju da su neke putanje određene, a vaše je samo da slijedite 
puteve halala. Nije svako počašćen uvidom u blagodati vjerskih 
uputa. Iskreno, ja nikad nisam ni razmišljala da mogu drukčije 
živjeti nego na principima rada i poštenja. Sad kad se osvrnem, 
iza sebe vidim mnogo odricanja, ali i mnogo sticanja, s tim što to 
je sticanje opet bilo u funkciji pozitivnih vrijednosti i ulaganja u 
razvojne aspekte firme. 

Možda neki ljudi sanjaju o poslovnom uspjehu kao mogućosti 
da raskošno žive, recimo. Za mene je skromnost jedna od najvećih 
ljudskih vrlina. Ja se ne stidim kazati da je kultura štednje jedna 

od najvažnijih vještina, i tako sam odgajala djecu.  Nije sramota 
biti racionalan, sramota je biti rasipan i rastrošan. Niti je sramota 
mnogo raditi, sramota je kad se hoće malo raditi, a puno imati. 
Upravo na ovim pretpostvkama gradila sam svoj poslovni svijet. 
Smatram da sam uspjela. Uspjela sam vjerovati, osnovati, raditi, 
štediti, proizvoditi, promovisati, zapošljavati i sve to održati.  Po-
nosna sam što su iza mene ostale već hiljade knjiga i drugih izdanja, 
jedna ogromna biblioteka, koja je nastala u mojoj firmi i tehnički 
prošla kroz moje ruke. Mi smo u firmi kao jedna velika familija, 
gdje svako od sebe daje maksimum, i to srcem, kao što i ja srcem 
poštujem svoje uposlenike i o njima brinem. 

Kolika je podrška porodice u Vašoj poslovnoj priči? S obzi-
rom da ste poslovna žena, koliko porodica osjeti tu težinu Vašeg 
posla, kako se nosite s tim?

Sadika Murić: Obično se kaže da je žena stub porodice, ali ja 
kažem da je porodica stub svega. Porodica je ta elektrana za motive 
i poslovne uspjehe, jer iz porodice sve kreće i tu se završava. Ja sam 
imala tu sreću da smo svi angažirani u proizvodnom procesu, što 
dodatno motiviše i obavezuje. Taj fluid porodice prenosi se i na 
ostale uposlenike, tako da, pored poslovnog, postoji i onaj emotivni 
odnos prema poslovnim obavezama. Inače, mislim da je ono što 
danas zovu upravljanje ljudskim resursima oslonjeno na emotivnu 
motivaciju, jer nikakva represija ne može iz radnika izvući maksi-
mum, koliko to može lijepa riječ i pažnja. 

Kao i u svakom kolektivu, i kod nas ima lijepih i teških trenuta-
ka. Lahko ćemo za lijepe, ali, kad god je nekome teško, u privatnom 
životu, svi smo tu da budemo podrška jedni drugima. Mislim da 
je u tom odnosu ključ uspjeha, ove, ali i svake druge poslovne za-
jednice. Inače, ja se protivim tom smještanju poslovne žene u neki 
kontekst koji podrazumijeva da će zbog njenog angažmana biti za-
kinuta njena porodica. Mislim da je to bez potrebe napuhano. Ako 
ćemo zdravo razmišljati, tu smo svi da doprinesemo dobru porodi-
ce, i moj muž i ja, i ne postoji vaga kojom bismo izvagali ko je više 

dao, samim tim što smo oboje usmjereni da dajemo maksimum. 
Važna je sloga, čemu nas uči naša tradicija, i kad to imamo, onda se 
sve drugo posloži samo od sebe. Tako je i sa poslovnim kolektivom, 
jer je svijest o zajedničkom dobru ono što nas povezuje i obavezuje. 

Koji je Vaš recept koji Vam omogućava da svoje porodične i 
poslovne obaveze uskladite i na svim poljima budete prisutni 
onda kada je to potrebno?

Sadika Murić: Vjera i tradicija. Odgovor kratak i jednostavan. 
Ljudi bez potrebe lutaju i tumaraju u traženju putokaza kroz život, 
zbunjeni su, često sluđeni, a svi putokazi su im tu pred očima, ali ih 
ne vide usljed nekih uvjerenja da su vjera i tradicija nešto nazadno, 
a da je sve moderno izvan običaja po kojima su se ravnali naši stari. 
Vidite, ovdje imamo dva momenta, jedan dunjalučki, opipljiv, re-
alan, i jedan duhovni. Kad kažeš, običaji i tradicija, to je nešto što 
je u realnom polju. Kad kažeš, vjera, to je uzdanje u Svevišenjeg, u 
ono što nam je propisano, i u šta smo obavezni vjerovati. Tu se ljudi 
najviše lome. Kako da vjeruje u nešto što ne vidi? Kad bi se malo 
zamislio svako od nas, pa pogledao u živote oko nas, a svi životi su 
neke vidljive priče, shvatili bismo da uspjeh tih života ovisi od toga 
kako se živjelo, u halalu ili u haramu, u vjeri ili u nevjeri...  

Ovo sve govorim da kažem kako sklad u životu zavisi od toga 
koliko ćemo se osloniti na već gotove savjete i upute. Kad ste na 
pravom putu, u radu i poštenju, onda se usklađivanje obaveza rea-
lizira nekako samo od sebe. Vi jeste tu, radite, borite se, ali ujedno 
vidite kako neka nevidljiva a prisutna sila vodi računa da se sve 
posloži onako kako biste željeli. Mnogo puta sam u životu bila 
svjedok te vrste intervencija. Naše je da radimo i stičemo u halalu. 
Kada tako radite i učite, uspjeh dođe kao normalan ishod.

Koliko su žene danas spremne da se nose sa velikim poslovi-
ma, biznisom poput Vašeg ili nekog dugog?

Sadika Murić: Čini mi se da se svijest žena mnogo promijenila 
kada je riječ o shvatanjima njihovih potreba, zalaganju za porodicu. 
To je veoma dobro, jer se otvaraju vrata ženama da budu uspješne 
i obrazovane. Nije tako davno bilo, prije nekoliko desetljeća, kada 
je uloga žene u našem društvu bila marginalizirana. Sjećam se, u 
vrijeme moga školovanja, više od pola djece iz moga razreda su 
imali majke koje su bile domaćice. Samo otac bi radio. Dešavalo se 
da neke porodice ostanu bez oca, hranitelja, i onda bi to bile silne 
traume za samohrane majke i djecu. Podrazumijevalo se da je žena 
domaćica. Naravno, ima to svoje prednosti, jer je majka uz djecu, 
uz kuću... Ali, ipak, ako se muž malo uključi, taj teret odgoja i kuće 
mogu nositi oba roditelja, a žena istovremeno biti i zaposlena. 

Mislim da je za samopouzdanje žene, ali i za veću pažnju muževa 
prema ženama, bitnije da žene budu zaposlene, da pokažu svoju 
sposobnost i ravnopravnost. Danas već u našem društvu imamo 
primjere mnogih žena koje su uradile velike projekte, da ne na-
brajam poimence. Mislim da više i nije čudno kada na čelu velikih 
poslovnih i drugih subjekata imamo ženu. Nije dobro ni da se s 
time pretjera, jer žena ipak treba ostati u suptilnoj sjeni muške 
dominacije, ne zato što žene ne mogu biti ponekad možda i uspješ-
nije, već zato što je to tako normalno. Mislim da se i same žene, u 
mikro i makro svjetlu, osjećaju bolje ako postoji blago preimućstvo 
patrijarhalne ravnoteže. Naravno, i vjera je tu eksplicitna. 

Šta Vas inspiriše da napredujete u svom poslu?

Sadika Murić: Moja porodica, najviše moji unuci. Sve to, od 
privatog do poslovnog, osjećam kao dio jedne priče, što zapravo i 
jeste, jer se sve što meni znači u životu napaja sa jednog izvora, a to 
je vjera u Blagoslov koji nam daje smisao i u radu i u porodičnim 
vrijednostima. Moja radost je moja porodica, ali moja radost je i 
moj rad. Mnogo mi znači i ta crta razvoja i uspjeha, kada napravim 

paralelu između početka i trenutnog stanja firme. Imam u šta pogle-
dati! Istovremeno, znam da je sve nastalo na halalu, u zadovoljstvu 
rada i sticanja, ali i sa ciljem da ulažem u sticanje znanja, kadrov-
skih  i tehničkih pretpostavki da pratimo najsavremenije trendove 
u grafičkoj industriji i izdavačkoj djelatnosti.

Šta biste poručili onim ženama/djevojkama koje imaju ideju 
i želju da pokrenu manje ili veće biznis projekte?

Sadika Murić: Želim da ih ohrabrim, da im poručim da se ono 
što je dobro zasanjano, što je dovom usmjereno, sigurno ostvaruje. 
Mi smo kao narod utjerivani u strah i u nesigurnost, ne samo žene, 
već svi. Kroz historiju su nas ubjeđivali da smo manje vrijedni, da 
su dobri poslovi za druge, a da su za nas težački poslovi. Dala bi se 
o tome studija napisati. Ko je to po čitankama i udžbenicima čitao 
knjigu, a ko je kopao, ko je bio heroj, a ko je bio ništa. Ostalo je 
tog straha od uspjeha do danas. Naš čovjek kao da vjeruje da nije 
dostojan uspjeha i dobrog posla, da su za njega određene i da su 
suđene margine i patnja. 

Prvo u sebi treba pobijediti taj nametnuti feler da mi nešto ne 
možemo. Naravno da možemo! Historija je puna naših velikih 
ljudi. Dokaz su danas naša djeca po dijaspori, koji su vrhunski 
stručnjaci na zapadnom tržištu. Dakle, možemo i moramo! Vri-
jeme je da se borimo za poslovnu budućnost i prosperitet Bosne i 
Hercegovine, tako što ćemo graditi konkurenciju znanjem. Tržište 
je postalo globalno, nema više granica i zapreka, ako imate dobar 
projekat, dobar proizvod, potpuno je nebitno da li ćete ga realizirati 
u Tuzli, Cazinu, Sarajevu ili Jablanici. Ako vas tržište hoće, tu nema 
granica i zapreka! I ovo je još jedan razlog da se mlade žene osmjele 
na pokretanje svoga biznisa. Na tržištu vas niko ne pita koje ste 
nacije, jer je profit taj koji određuje kriterije. Ako imate kvalitet, 
nemojte se sikirati. A danas je obilje potreba i ideja, bitna je volja, 
znanje i samopouzdanje.  Poručujem im da kroz svoju profesiju 
prolaze širom otvorenih očiju, da mnogo uče, da budu hrabre, da 
istražuju i da vjeruju.

Šta je ono što Vas ispunjava, van poslovnih krugova, i upot-
punjava Vaše slobodno vrijeme?

Sadika Murić:...Van posla - opet posao! Radna navika me nikad 
ne prestaje ispunjavati. Volim da razmišljam o radu i kad ne radim. 
Malo imam slobodnog vremena, ali ga korisno trošim. Kao što sam 
na početku navela, član sam Džematskog odbora džemata Tušanj, 
tu obavljam sve aktivnosti vezane za moju dužnost, učim Časni 
Kur’an, aktivna sam u humanitarnim akcijama, i to me ispunjava.

Ukoliko želite nešto dodati, budite slobodni da to i učinite.

Sadika Murić: Voljela bih kad bi ljudi bili manje nervozni oko 
dunjalučkih tema i dilema, kad bi se usmjerili da pošteno i od srca 
rade svoj posao, a ono što ih najviše muči prepustili vjerovanju 
da je nafaka propisana, a da se bereket stiče pametnim i poštenim 
odnosom prema životu. 

Kad bi se ljudi oslonili na vjeru, tradiciju, običaje, manje bi 
tereta nosili. Sve to što nam je dato u naslijeđe ima funkciju da 
nas rastereti i da nas uputi na prave puteve, da ne gubimo energiju 
na gluposti, i da pametnije živimo. Rahatluk je u svakome od nas, 
samo ga treba otključati. A zna se gdje je Ključ!

U okviru programa rada Medžlisa Islamske zajednice Tuzla 
posebna pažnja se obraća na aktivnosti koje su usmjerene prema 
osjetljivim kategorijama stanovništva. U okviru Odjela za društve-
nu brigu realizuju se aktivnosti namijenjene kategorijama stanov-
ništva koje su osjetljive po različitim osnovama... Asocijacija žena, 
koja je dio Vjersko-prosvjetne službe Medžlisa Tuzla, u svom radu, 
pored uobičajnih edukativnih sadržaja, realizuje i niz aktivnosti 
koje u osnovi imaju solidarnost i brigu o drugima, u prvom redu 
prema djeci i osobama treće životne dobi. Projekti iz ove oblasti 
se realizuju u saradnji sa institucijama čiji su primarni korisnici 
osjetljive kategorije. Projekti obuhvataju aktivnosti edukativnog, 
ali i klasičnog karitativnog karaktera. Društvena briga je jedan od 
segmenata u kojem se ispunjava dio misije Islamske zajednice na 
putu činjenja dobra.

Elmedina Osmić-Brzović
profesor engleskog jezika i književnosti

Rad sa osjetljivim 
kategorijama stanovništva

Rad sa djecom u Domu bez roditeljskog staranja 
Medžlis Islamske zajednice Tuzla svoje prve redovne organizi-

rane aktivnosti u radu sa djecom smještenom u Dom za djecu bez 
roditeljskog staranja bilježi prije više od deset godina. Te aktivno-
sti su bile realizovane kroz mekteb i mektebsku pouku. Kroz te 
aktivnosti djeca su usvajala osnovna znanja o islamu, uz podršku 
muallima koji je bio zadužen za rad sa djecom.

Osnivanjem Asocijacije žena postojeće mektebske aktivnosti, 
koje su bile dobar temelj u radu sa djecom, unaprijeđene su posje-
tama i prigodnim druženjima, koja su bila povremeno organizirana. 
Iz godine u godinu rastao je interes i želja za ovim aktivnostima 
kod djece, pa se pristupilo pripremama i organizaciji intenzivnijeg 
i organizovanijeg rada sa djecom. Čelni ljudi Medžlisa i Doma su 
svesrdno podržali unapređenje aktivnosti pa su se ubrzo aktivnosti 
počele realizovati na sedmičnom nivou. 

Jedna od važnijih aktivnosti u Domu je projekat instruktivne 
nastave u koji je uključen značajan broj studentica i mladih žena, 
koje redovno sa štićenicima Doma rade na savladavanju gradiva 
iz gotovo svih školskih predmeta. Volonterke na ovom projektu s 
djecom rade tokom cijele školske godine. Redovne mjesečne radi-
onice za djecu su jedna od aktivnosti koje se realizuju u saradnji sa 
muallimama i vjeroučiteljicama sa područja Tuzle. Cilj radionica je 
govoriti o univerzalnim temama bliskim djeci s ciljem razvijanja po-
hvalnih osobina kod njih samih, te poticanja na rad i napredovanje. 

Od imenovanja korodinatorica u tuzlanskim džematima, na li-
stu čestih aktivnosti upisale su se i posjete džematlijki i koordinato-
rica, druženja sa djecom, kao i priprema prigodnih hedija različitim 
povodima, kao što su obilježavanje značajnih datuma i blagdana 
hidžretskog kalendara. 

Organizacija različitih sportskih, kreativnih i zabavnih aktivno-
sti i posjeta tuzlanskim džamijama sastavni su dio programa rada 
sa djecom u ovoj instituciji. Medžlis Islamske zajednice Tuzla pored 
svega navedenog posebnu pažnju djeci ukazuje u mubarek-danima 

mjeseca ramazana, kada se priređuju zajednički iftari i ramazanska 
druženja. Ovaj primjer nerijetko slijede i tuzlanski džemati na čelu 
sa tuzlanskim imamima. Već tradicionalno djeca bivaju obradovana 
prigodnim paketićima povodom Nove hidžretske godine i u toku 
mevludskog mjeseca. 

O djeci i njihovim potrebama se vodi računa i nakon njihovog 
izlaska iz okvira programa institucionalne socijalne brige. 

Rad sa osobama treće životne dobi 
Rad Asocijacije žena Medžlisa Tuzla sa korisnicima Doma pen-

zionera započeo je 2009. godine. Te aktivnosti su se ogledale u po-
vremenim posjetama koje su vremenom postajale bogatije i razno-
vrsnije. Spektar aktivnosti koje se danas realizuju sa korisnicima je 
širok i obuhvata aktivnosti mjesečnih druženja, kraćih predavanja, 
zajedničkih kulinarskih i drugih radionica. 

Posebna aktivnost, u čiju realizaciju je uključen značajan broj su-
dionika, jeste i predbajramska posjeta, kada za sve korisnike Doma 
budu obezbijeđene prigodne hedije. Ova aktivnost se realizuje već 
jedanaest godina zaredom, nekoliko dana pred Ramazanski bajram, 
i svake godine iznova obraduje i one koji je realizuju, kao i one za 
koje se realizuje. U realizaciju su uključene koordinatorice, džema-
tlijke, muallime, vjeroučiteljice kao i sve građanke Tuzle i okolnih 
gradova koje ovu ideju smatraju važnom i korisnom. 

Medžlis Tuzla na čelu sa glavnim imamom hafizom Ahmed-ef. 
Huskanovićem i tuzlanskim imamima kontinuirano podržava ovu 
ali i druge aktivnosti organizirane za osobe treće životne dobi. Po-
četkom 2016. godine u Domu penzionera sa radom je počeo me-
sdžid koji je korisnicima ove institucije pružio priliku da se jednom 
sedmično druže u  zajedničkim namazima, predavanjima, u učenju 
arapskog pisma i Kur’ana. 

Rad sa osuđenicama u Kazneno-popravnom zavodu Tuzla
Kazneno-popravni zavod Tuzla jedini je zatvor u Federaciji Bo-

sne i Hercegovine koji ima žensko odjeljenje. Pored radno-okupaci-
onih i drugih brojnih sekcija, sve zainteresovane osuđenice jednom 
sedmično imaju mogućnost prisustvovati vjerounauci.

Medžlis Islamske zajednice Tuzla od početka 2014. godine re-
alizuje posebni program za rad sa ovom osjetljivom kategorijom. 
Cilj programa je  podučavanje o osnovama islama, ali i vođenje raz-
govora koji će obogatiti duhovne horizonte osuđenica. Na samom 
početku realizacije ovog programa susreti su se održavali jednom 
mjesečno, a potom su se, na inicijativu osuđenica, susreti počeli 
organizirati na sedmičnom nivou, što se zadržalo do danas. 

Program rada sa osuđenicama se iz godine u godinu unapređuje. 
Od proljeća 2019. godine, pored uobičajnih tema o islamu, mualli-
me i profesorice koje su uključene u rad sa osuđenicama više pro-
stora pridaju i temama koje se tiču duhovnog rasta i ličnog razvoja 
sa aspekta islama, ali  drugih znanosti. Važan segment u novom 
programu rada su univerzalne teme koje za cilj imaju osvijestiti 
potrebe i emocije svakog čovjeka, neovisno o mjestu i okolnostima 
u kojima se trenutno nalazi. Svaki sedmični susret započinje zajed-
ničkim namazom, potom učenjem odlomka Kur’ana i prijevoda 
tog odlomka. Centralni dio susreta je uokviren pažljivo biranom 
temom. O temama se govori sa aspekta islama, uz komparativnu 
komponentu sa naukom i dostupnim  istraživanjima. 

Gore navedeni programi rada su programi u koje su direktno 
uključene koordinatorica Odjela za brak i porodicu pri tuzlanskom 
medžlisu, muallime, vjeroučiteljice i druge saradnice Medžlisa Tuzla 
i Asocijacije žena. 

Pored svega navedenog, Medžlis Tuzla realizuje i zapažene ak-
tivnosti na polju rada sa djecom sa oštećenim sluhom i govorom u 
Centru za obrazovanje i vaspitanje i rehabilitaciju slušanja i govora 
Tuzla, a odnedavno se započelo i sa intenzivnijim radom sa popu-
lacijom građana sa oštećenim vidom. U radu s tim kategorijama 

rade muallime i vjeroučiteljice sa višegodišnjim iskustvom u radu 
sa djecom i mladima. 

Aktivnost koja je vrijedna spomena je i “Desert za sve”. Jed-
nom godišnje koordinatorice i džematlijke poklone nekoliko hi-
ljada kolača i oko pola tone voća za sve korisnike Narodne kuhinje 
“Imaret”, sa željom da im makar jedan obrok učine drugačijim. 
Tokom godine se u nekoliko navrata u tuzlanskim džematima pri-
kupljaju namirnice za potrebe rada Narodne kuhinje, što je postalo 
uobičajna aktivnost. S druge strane, Odjel za društvenu brigu o 
potrebnima brine na jedan specifičniji način, dajući im podršku i 
u tegobama i iskušenjima kroz koja prolaze. 

Rad sa osjetljivim kategorijama stanovništva ima višestruk značaj 
za one koji su uključeni u te aktivnosti. Misijska strana na polju 
činjenja dobra je jedna od njih, ali tu je i ona strana duhovnog rasta 
i učenja.  Djeca, stari i oni koji su lišeni slobode ili neke od Allaho-
vih blagodati mogu nas naučiti velike lekcije. Lekcije zahvalnosti, 
strpljenja, nade,  samo su neke od njih. 

Kroz dosadašnji rad načinjeni su značajni pomaci u radu sa 
osjetljivim kategorijama stanovništva, ali na tom polju još ima pro-
stora za rad i napredovanje. Polje rada sa osjetljivim kategorijama 
je polje obostranog učenja i napredovanja, pa je samim tim i veći 
izazov rada na njemu.

Nije rijedak slučaj da čujemo pojmove djeca sa posebnim po-
trebama, djeca sa teškoćama u razvoju, djeca sa autizmom, djeca... 
djeca... djeca. 

U mnogim tekstovima, bili oni naučni ili ne, pročitat ćemo 
da djeca mogu imati privremene ili trajne potrebe, zaostajanja ili 
ubrzanja u pojedinim aspektima razvoja ili razvoja u cijelini, koja se 
kod djece različito izražavaju. Putem dostupnih tekstova saznaćemo 
da su teškoće u razvoju urođena ili stečena stanja organizma koja 
prema svojoj prirodi zahtijevaju poseban stručni pristup kako bi se 
omogućilo izražavanje i razvoj sačuvanih sposobnosti, a tim i što 
kvalitetniji život. 

Ukoliko se osvrnemo na naučne definicije, naučićemo da je au-
tizam složeni razvojni poremećaj koji se obično javlja u prve tri 
godine života. Sržne odlike autizma uključuju narušenu socijalnu 
interakciju, oštećenu verbalnu i neverbalnu komunikaciju i ogra-
ničene i repetetivne oblike ponašanja. Društvo spomenutu popula-
ciju često karakteriše kao „drugačije“, „teško društveno prihvatljive 

Šejla Ivanović
dilomirani socijalni pedagog

Upoznaj djecu s 
posebnim potrebama



Upoznaj djecu s posebnim potrebama

86

osobe“,  „neodgojene“, „osobe koje žive u svom svijetu“. A da li ste 
ikada, kao dio istog tog društva, poželjeli da zavirite u taj svijet i 
upoznate posebno drugačije osobe ?

Da li ste poželjeli da pogledate malo dalje od statističkih poda-
taka i naučnih tekstova, predrasuda, nerazumijevanja i etiketiranja? 
Da li ste razmislili da možete da upoznate i drugu stranu priče, 
da spoznate da djeca sa teškoćama u razvoju vide, čuju, osjećaju? 
Da li ste pružili sebi mogućnost da upoznate njihovu genijalnost 
u muzici, likovnoj kulturi, pamćenju, manipulisanju brojevima i 
mnogim drugim aktivnostima? Ja jesam. I mogu vam samo reći da 
je to nešto neprocjenjivo. 

Ja vam neću pisati o stručnim definicijama, statističkim poda-
cima, o implikacijama i metodama rada sa djecom sa teškoćama u 
razvoju. To svakako možete da pročitate  na internetu putem elek-
tonskih pretraživača. Napisaću vam riječima, koliko je to moguće, 
ko su osobe sa teškoćama u razvoju i ko su njihovi roditelji - heroji.

Djeca sa teškoćama u razvoju vide, čuju, osjećaju ali im je teže da 
to sklope u smislenu cjelinu. Ta divna bića osjećaju ljubav, pružaju 
ljubav, ali na malo drugačiji način od onoga na koji smo mi navi-
kli. Njima je potrebna pomoć i briga druge osobe, ali iskreno, zar 
svima nama nije potrebna nečija pomoć i da se brine za nas? Istina 
je da imaju otežanu komunikaciju sa drugima, ali kada uspiju da 
komuniciraju, ne lažu, ne ogovaraju, ne osuđuju druge i ne govore 
ružne riječi kako bi nekoga povrijedili. Ovim divnim bićima nije 
smiješno kada neko nekoga ismijava, kritikuje ili pravi budalu od 
neke osobe. Često ne obraćaju pažnju na druge i ne gledaju ih u oči, 
ali isto tako ne obraćaju pažnju da bi vidjeli negativnu stranu neke 
situacije. Koliko se darova krije u ovom ponašnju može vidjeti samo 
onaj koji zaviri malo dublje u svijet djece sa teškoćama u razvoju. 

Njihovi roditelji su pravi heroji, posebno u našoj zemlji. Imati 
dijete sa teškoćama u razvoju i živjeti u Bosni i Hercegovini je veo-
ma teško. Problemi se javljaju na samom početku. Roditelji lutaju 
od stručnjaka do stručnjaka tražeći pravu dijagnozu koja opisuje 
problem njihovog dijeteta, zatim dugo traje sam proces prihvatanja 

dijagnoze i nakon toga traženje adekvatne ustanove koja bi pružila 
stručnu pomoć njihovom djetetu da zasja u punom sjaju. Takvih 
ustanova u našoj zemlji je jako malo. Ranom intervencijom osoba 
sa teškoćama u razvoju u našoj državi uglavnom se bave skupi-
ne entuzijasta-stručnjaka grupisanih u udruženja sa minimalnim 
uslovima za rad i egzistenciju. I tako roditelji počinju da koračaju 
putem na kojem nailaze na bezbroj malih i velikih spoticanja. 

Pomoći djetetu i skupiti snage za borbu koja slijedi, za plovidbu 
otvorenim morem, ne znajući gdje će brod da isplovi, postaje glav-
na preokupacija u njihovom životu. Majke, očevi, nene, djedovi, 
sestre, braća i tetke moraju preuzeti ključnu ulogu u borbi za prava 
njihove djece, unučadi, sestrića, bratića... I sa svim spomenutim 
iskušenjima oni se na putu nesebične borbe suočavaju sa društvom 
koje im lijepi razne etikete, izlaže ih raznim diskriminacijama i 
bezosjećajnim kritikama. Društvo ih bombarduje neosnovanim i 
netačnim etiketama kao roditelje koji nisu odgojili svoje dijete jer 
se ono baca na pod u nekom tržnom centru, kao roditelje koji ne 
znaju postaviti granice, kao roditelje koji nisu naučili dijete šta 
smije, a šta ne. Indirektan pogled, neumjesni komentar, za nas beza-
zlena grimasa upravo može biti taj kamen spoticanja na putu borbe 
roditelja da svom djetetu pruži mogućnost da zasja u punom sjaju. 

Ako se vodite vjerskim načelima života, znate da će svaki poje-
dinac odgovarati za svaku izgovorenu riječ, za svako urađeno dijelo. 
Svako od nas, osim naših posebnih bića, djece i odraslih sa teško-
ćama u razvoju. Zna Gospodar Svjetova zašto, samo mi ne znamo.

Kada bi svaki pojedinac, grupa, zajednica i društvo gledali na 
ono šta ova djeca mogu, vidjela u njima različite sposobnosti a ne 
nesposobnosti, i kada bi im prilazili bez predrasuda, svijet bi bio 
ljepše mjesto za sve nas.

Pružiti roditeljima podršku kroz lijepu riječ, empatiju, druženje 
i uklanjanje barijera na putu njihove borbe, učeći svoju djecu da 
drugačije nije loše i da njihovi vršnjaci, prijatelji iz vrtića i škole tre-
baju njihovu ljubav i pažnju, predstavlja ključ adekvatne društvene 
podrške. Biti čovjek koji svojim postojanjem uljepšava i olakšava 

život na zemlji je blagoslov koji imaju priliku doživjeti samo oni 
koji nesebičnom ljubavlju pomažu drugima.

O ljudi, pojedinci i društvo, oslobodite se okova negativnih pre-
drasuda o osobama sa teškoćama u razvoju i spoznat ćete: 

•	 da su osobe sa teškoćama u razvoju osjećajne,

•	 da osobe sa teškoćama u razvoju žele komunicirati,

•	 da osobe sa teškoćama imaju posebne sposobnosti, 

•	 da imaju roditelje, prave heroje,

•	 da su dio našeg društva.

Određeni dijelovi teksta preuzeti sa :

•	 https://hr.wikipedia.org/wiki/Autizam

•	 http://www.istrazime.com/djecja-psihologija/koja-je-razli-
ka-izmedu-djece-s-posebnim-potrebama-i-djece-s-teskoca-
ma-u-razvoju/

•	 https://lolamagazin.com/2017/04/02/
ljubav-djece-sa-autizmom-veca-je-od-njihovih-problema/

Uvod
Sam pojam „sigurna kuća“, ukazuje da je riječ o jednom sigur-

nom i zaštićenom okruženju, gdje se žrtvama osigurava da uživaju 
svoja osnovna ljudska prava. Pored zaštite života i tjelesnog integri-
teta, uloga sigurne kuće jeste i psihoemotivna stabilizacija, odnosno 
prevazilaženje krize izazvane preživljenim nasiljem.

Žrtvi nasilja nije lako doći u sigurnu kuću. Ne zna šta da očeku-
je, zbunjena je, puna strahova i pitanja. Ipak je to, za nju, nepoznata 
sredina. Osjeća sramotu, stid, odbačenost. Ali često je to jedini 
način da sebi i djeci obezbijedi sigurnost, zaštitu i pomoć. 

Prije nego što prihvate smještaj u sigurnu kuću, žrtve često od-
laze kod roditelja ili drugih članova porodice, prijatelja, susjeda, ali 
odlaskom nasilje ne prestaje. Nasilnik u kratkom vremenu dobije 
informaciju kod koga se žrtva nalazi, te postaje nasilan i prema 
osobama koje su pomogle žrtvi nasilja. To nasilje se manifestuje na 

način da dolazi na kućnu adresu, uznemirava, prijeti, kontaktira 
putem telefona, do fizičkog nasilja prema članovima porodice žrtve.

Dolaskom u sigurnu kuću žrtve su skoro u potpunosti izolovane 
od svih negativnih uticaja i nasilja. Kada dođe u sigurnu kuću, žena 
može reći da je zaštićena i sigurna.

Cilj je da se kroz ovaj rad približi važnost postojanja sigurne 
kuće, kao jednog od segmenata rada U.G. „Vive Žene“, pojasni 
da sigurna kuća nije samo sklonište, već da pruža sveobuhvatan 
tretman, zaštitu i podršku žrtvama nasilja.

Teorijska razmatranja
Započet ću ovaj dio citatom koji objašnjava svu suštinu nasilja, 

u kojoj god sferi se dešava. Posebno je značajno naglasiti nasilje u 
porodici, jer ono uglavnom ima kontinuitet trajanja, dešava se „iz-
među četiri zida“ i uključuje bliske intimne i emocionalne odnose.

Nasilje je zasigurno dodir najgoreg reda, najstrašniji mogući način 
otkrivanja ljudske ranjivosti u odnosu na druge ljude, način kojim smo 
nekontrolisano predati volji drugog, putem kojeg sam život može biti 
zatrt voljnim činom onog drugog. Judith Butler

Definicije pojma nasilja u porodici su različite, zavisno sa ko-
jeg aspekta se posmatra. Prema Ajduković Marini (2004) „nasilje 
u porodici podrazumijeva zloupotrebu moći u odnosima koji se 
temelje na nejednakosti“.

Nasilje u porodici se može odrediti kao skup ponašanja čiji je 
cilj kontrola nad drugim osobama upotrebom sile, zastrašivanjem 
i manipuliranjem. Takvo određenje nasilja može se primijeniti na 
najčešće oblike nasilja u porodici – tjelesno zlostavljanje, emocio-
nalno zlostavljanje, seksualno zlostavljanje i materijalno ili radno 
iskorištavanje. (Ajduković, 2004)

Država BiH je usvajanjem zakona i potpisivanjem međunarod-
nih konvencija prepoznala problem nasilja u porodici kao druš-
tveni problem, koji zahtijeva odgovorno uključivanje države, te 



Danijela Kaloci

91

pravno normirala oblast nasilja u porodici. Nasilje je definirano 
kao krivično djelo.

Pored Zakona o zaštiti od nasilja u porodici, nasilje je defini-
rano i Krivičnim zakonom FBiH (Službene novine FBiH 36/03). 
Zakonodavac je normirao nasilje u porodici kao krivično djelo, te 
propisao kazne za počinioce nasilja. 

Prema rezultatima Istraživanja javnog mišljenja o rodno zasno-
vanom nasilju (2016.g.)1, koje je urađeno na području Tuzlanskog 
kantona i Kantona Sarajevo, 51,4% osoba je izjavilo da su upo-
znati sa postojanjem slučajeva rodno zasnovanog nasilja u njiho-
vom okruženju.

Sigurna kuća kao oblik pomoći 
žrtvama nasilja u porodici
Prva sigurna kuća otvorena je 1972. godine u SAD-u u gradiću 

Urbana, i otvorile su je C. Frank i J. Flenner, u vrijeme najveće 
snage feminističkog pokreta novog doba.2

„U Europi je socijalno pitanje muškog nasilja nad ženama i dje-
com bilo marginalizirano kao tabu tema do ranih 70-ih, u istočnoj 
Europi do ranih 90-ih. Prvo žensko sklonište bilo je osnovano u 
Londonu 1972. godine, kasnije 1976. u Njemačkoj, a tek nakon 
1989. godine njihovo se formiranje proširilo na zemlje istočne i ju-
goistočne Europe. Prva sigurna kuća/sklonište u regionu je otvorena 
14.11.1990. godine u Zagrebu.3 

1	 Istraživanje radilo U.G. „Vive Žene“ u okviru projekta: “Regio-
nalna koalicija organizacija civilnog društva jugoistočne Europe za 
zaštitu žena i djece od trgovine ljudima i rodno zasnovanog nasilja 
- STOP”

2	 http://www.wikipedia.org
3	 Lana Knežević, Institucija sigurne kuće i zaštita žena žrtava nasilja 

u obitelji i intimnim vezama u Hrvatskoj –  Kako prebroditi pro-
bleme u radu i implementirati dobru praksu međunarodne zajed-
nice, Zagreb, 2009.g., str. 16.



Uloga sigurne kuće u sistemu zaštite žrtava nasilja

92

U Bosni i Hercegovini prva sigurna kuća je otvorena 1993. godi-
ne.4 Tokom godina i na različitim područjima koristili su se različiti 
termini za sigurnu kuću. Tako npr., riječ «utočište» (engl. refuge) 
se koristi u europskim anglofonim zemljama za označavanje sigur-
nog smještaja za žene i djecu koja su bila izložena (obično muškom) 
nasilju u obiteljskom kontekstu. Riječ «sklonište» (engl. shelter) 
ima potpuno iste konotacije, ali se češće koristi u Sjevernoj Americi 
i Australiji.5

U BiH se, pored termina sigurna kuća, koristi i termin sklonište, 
ali najispravnije je koristiti termin sigurna kuća budući da se ovaj 
termin koristi u Istanbulskoj konvenciji i Zakonu o zaštiti od nasilja 
u porodici FBiH, kao oblik pomoći i zaštite žrtava nasilja.

Uloge sigurne kuće
Najvažnija uloga sigurne kuće jeste da se obezbijedi brza i efika-

sna pomoć žrtvi nasilja, bez obzira na vremenski period dana/noći, 
osigura bezbijedno i sigurno okruženje te sačuva ono najdragocje-
nije a to je život nje i njene djece. 

Osnovne uloge sigurne kuće:

- Sigurno i tajno skrovište od nasilnika

U trenucima eskalacije nasilja nad ženom (i eventualno njenom 
djecom), ona mora biti odvojena od svog napadača, jer u protivnom 
riskira ubrzano ponavljanje nasilne epizode i potencijalno fatalne 
posljedice.

4	 Analiza „Usklađenost domaćeg zakonodavstva i politika: pobolj-
šanje pristupa uslugama za sve žene i djevojke  – žrtve nasilja u 
porodici u Bosni i Hercegovini“, 2018.g.

5	 Valentina Andrašek (ur.), Autonomna ženska kuća Zagreb, Ured 
za ravnopravnost spolova Vlade RH, „Put iz nasilja - priručnik za 
otvaranje i vođenje skloništa za žene“, Beč, 2004.g., str. 5.

- Fizička i psihička rehabilitacija žrtava i njihove djece

U sigurnoj kući se potiču žrtve da razgovaraju o svojim proble-
mima, povezuje ih se s medicinskom i psihološkom pomoći kako 
bi obnovile tijelo i duh od dugotrajnog zlostavljanja.

- Stvaranje osnove za ekonomsku samostalnost žena

Od iznimne je važnosti da sigurna kuća postoji kao besplatni 
prostor u koji će se skloniti. Ondje će dobiti i sredstva za vlastitu 
upotrebu, ali i učiti kako se osamostaliti, naći trajno zaposlenje ili 
upravljati financijama kada bude u mogućnosti napustiti sklonište 
i započeti novi život.

- Razvijanje svijesti o vlastitim pravima i prevencija budućeg 
nasilja

Specijaliziranim kadrom osposobljene sigurne kuće ujedno služe 
kao mjesto na kojem se podučavaju žrtve nasilja, kako razviti vla-
stito samopouzdanje i ojačati sliku o sebi samima.

- Pravna pomoć

Konkretna funkcija sigurne kuće jest da u njoj žrtve dobiju 
besplatan pravni savjet za daljnje postupanje i ostvarivanje svojih 
prava.

- Širi kontekst djelovanja

NVO redovito provode nadzor zakonodavstva i lobiraju za po-
zitivne promjene, te nastoje publicirati što više kvalitetne stručne 
literature koja problematizira i analizira problem nasilja nad žena-
ma u raznim njegovim aspektima.6

6	 Lana Knežević, Institucija sigurne kuće i zaštita žena žrtava nasilja 
u obitelji i intimnim vezama u Hrvatskoj –  Kako prebroditi pro-
bleme u radu i implementirati dobru praksu međunarodne zajed-
nice, Zagreb, 2009.g. str.17

Sigurne kuće, za žene i djecu koji trpe nasilje u porodici, vrlo 
su važna karika u lancu pružanja zaštite i podrške ovoj kategoriji 
stanovništva. 

Historijat Sigurne kuće U.G. „Vive Žene“
Sigurna kuća koja djeluje u okviru rada U.G. „Vive Žene“ Tu-

zla, kao oblik zaštite postoji od 1997. godine. Međutim, od 2002. 
godine postaje potrebna kao oblik pomoći i zaštite za sve veći broj 
žrtava nasilja.

U.G. „Vive Žene“ je od osnivanja 1994. godine pružalo psi-
hosocijalni tretman i smještaj u stacionar, ali za žene i djecu žrtve 
ratne traume i torture, koje su kao izbjeglice dolazile na prostor 
Tuzlanskog kantona.

Do potrebe za prilagođavanjem rada došlo je kada su žene, po 
završetku rata, sve više počele da govore o problemima u braku, 
nerazumijevenju, svađama, konfliktnim situacijama. Sve više se kao 
problem dešavalo i nasilje u porodici.

Također, sve više domicilnog stanovništa se obraćalo za pomoć i 
podršku zbog postojanja problema sa bračnim partnerima.

Prva žrtva nasilja je primljena u sigurnu kuću 1997. godine 
Na godišnjem nivou nije bilo puno osoba koje su bile smještene u 
sigurnu kuću, budući da je svijest o potrebi prijave nasilja i znanja 
kome se obratiti za pomoć bila na izuzetno niskom nivou.

Sigurna kuća U.G. „Vive žene“ danas

Na području Tuzlanskog kantona jedina sigurna kuća za žrtve 
nasilja je sigurna kuća u okviru rada U.G. „Vive Žene“, te je kao 
takva prepoznata od institucija i građana kao servis koji pruža po-
moć i podršku, sigurnost, te psihosocijalni tretman za žrtve nasilja.

Trenutno sigurna kuća U.G. „Vive Žene“ Tuzla, raspolaže sa 
15 smještajnih kapaciteta u pet odvojenih soba, te pet ležaja u po-
moćnim prostorijama. Tu su i zajedničke prostorije, i to: dnevni 

boravak, kuhinja, kupatilo i wc, hodnik. Sve sobe su opremljene 
adekvatnim namještajem (kreveti, stol, stolice i ormari), kao i sve 
ostale prostorije, čime su ispunjeni uslovi za siguran, ugodan bora-
vak i oporavak žrtava.

Pored soba i  zajedničkih prostorija za žrtve nasilja smještene u 
sigurnu kuću, raspolažemo i prostorijama za adekvatan rad, a to su 
kancelarijske prostorije za individualni i grupni rad te prostorije za 
individualni i grupni rad sa djecom.

Boravak u sigurnoj kući podrazumijeva zajednički život više 
odraslih osoba ženskog spola i njihove djece. Svi oni imaju različit 
karakter i potrebe, te različite simptome izazvane traumom pre-
življenog nasilja. Povremeno se dogodi konflikt između dvije ili 
više osoba, zbog nepoštivanja kućnog reda, problema i ponašanja 
malodobne djece. Posljedice ovih konflikta se nastoje prevazići za-
jedničkim razgovorom i podsjećanjem na pravila kućnog reda. Svim 
osobama se daje prilika da kažu svoje mišljenje o konfliktnoj situ-
aciji i daju prijedlog kako prevenirati buduće konfliktne situacije.  

Ono što je češće i pozitivnije jeste pružanje uzajamne podrške 
između žrtava, gdje one, provodeći vrijeme zajedno, dijeleći svoje 
iskustvo, savjete i pomoć, razvijaju trajna prijateljstva. Tako, npr., 
kada jedna žrtva izađe iz sigurne kuće, dolazi da posjeti ostale koje 
su i dalje u sigurnoj kući, ostvaruju kontakt putem telefona i sl. 
Pored tretmana u sigurnoj kući, ovo je važan segment koji u velikoj 
mjeri doprinosi oporavku i stabilizaciji žrtve.

Način upućivanja u sigurnu kuću U.G. „Vive Žene“
Način upućivanja žrtava u sigurnu kuću definiran je Zakonom 

o zaštiti od nasilja u porodici FBiH, te protokolima intervencija u 
slučajevima nasilja u porodici.

Član 33.  Zakona o zaštiti od nasilja u porodici FBiH definira:

Način zbrinjavanja žrtve 

Radi osiguranja fizičke zaštite i ostvarivanja prava i interesa žrtve 
nasilja u porodici, bez straha i opasnosti po život, policija i organ sta-
rateljstva dužni su, uz prethodni pristanak žrtve, privremeno zbrinuti 
žrtvu nasilja u porodici u sigurnu kuću/sklonište (u daljem tekstu:

sigurna kuća), drugu odgovarajuću instituciju ili kod druge 
porodice. 

Žrtva nasilja u porodici privremeno se zbrinjava u sigurnu kuću 
na zahtjev policije ili organa 

starateljstva, u trajanju najduže do šest mjeseci. 

Rok iz stava 2. ovog člana može se na zahtjev sigurne kuće produžiti 
uz pisanu saglasnost 

nadležnog organa starateljstva. 

U dogovoru sa odgovornom osobom u U.G. „Vive Žene“, žrtva 
nasilja dolazi u sigurnu kuću u pratnji službenog lica Centra za 
socijalni rad i/ili Policijske stanice.

U određenim situacijama se žrtva nasilja samoinicijativno prvo 
obraća za pomoć u U.G. „Vive Žene, jer je o radu U.G. „Vive 
Žene“ čula iz medija, od prijatelja, rodbine i sl. Također, žrtve budu 
upućene i iz drugih institucija.

Tretman u sigurnoj kući
Na prvom razgovoru/trijaži procjenjuje se situacija u kojoj se 

žrtva nalazi, te postoje li indikacije za prijem u sigurnu kuću, dnev-
ni tretman  ili je potrebno žrtvu uputiti u neku drugu ustanovu ili 
instituciju.

Na prijemnom razgovoru žrtve nasilja koje se primaju u sigur-
nu kuću su informirane o kućnom redu koji dobiju i u pismenoj 

formi, zatim potpisuju izjavu da su dobrovoljno prihvatile smještaj 
u sigurnu kuću.

Nakon obavljenog razgovora sa žrtvom nasilja, obavještavamo 
pismenim putem nadležni centar za socijalni rad, policijsku stanicu 
i Kantonalno tužilaštvo da je žrtva smještena u sigurnu kuću, a to je 
ujedno i prijava da postoji sumnja da se u porodici dogodilo nasilje.

Žrtve nasilja prvih sedam dana nemaju telefonski ili lični kon-
takt sa srodnicima ili prijateljima, kontakt mogu imati sa pred-
stavnicima institucija, stručnim licima. Kontakt prvih sedam dana 
nije dozvoljen zbog pritiska i utjecaja vanjskih faktora na oporavak 
i stabilizaciju žrtve.

Kada se žrtva nasilja primi u sigurnu kuću, formira se Mali tim 
koji se sastoji od psihoterapeuta i socijalnog radnika/socijalnog pe-
dagoga, body terapeuta, medicinske sestre, te po potrebi, ljekara i 
pravnika. Mali tim se sastaje jednom sedmično, a po potrebi češće, 
kada se diskutira o slučaju, planira tretman, dogovara o određenim 
aktivnostima vezanim za slučaj. U Malom timu jedna od osoba je 
i voditelj slučaja, koji ima ulogu da prati tretman i aktivnosti oko 
tretmana, saziva sastanak Malog tima i odgovoran je za slučaj.

U okviru psihoterapijskog tretmana za žrtve nasilja u sigurnoj 
kući postoje sljedeće usluge:

-	 Individualna psihoterapija

-	 Individualna body terapija

-	 Socijalno i pravno savjetovanje

-	 Medicinsko – higijenska pomoć	

-	 Psiho - edukativni grupni rad

-	 Grupna body terapija

-	 Radno-okupaciona terapija

-	 Porodična terapija ili razgovor sa članovima porodice

-	 Partnerska terapija ili razgovor sa partnerima

Individualana terapija se, u skladu sa procjenom tima, pruža 
žrtvama kod kojih postoje vrlo izraženi simptomi depresije, anksi-
oznosti, PTSP-a, što utiče na njeno normalno funcioniranje. Ta-
kođer, individualna psihoterapija se pruža kod slučajeva seksualnog 
nasilja, incesta i sl., te ukoliko stručni tim procijeni da ne može 
prisustvovati grupnoj terapiji.

Individualna body terapija je usmjerena na oslobađanja od stalno 
prisutnog grča u tijelu, napetosti, tereta, otežanog disanja, pritiska 
u grlu i prsima. Također pomaže ukoliko osoba neuobičajeno gubi 
snagu, umorna je, napeta i tjelesno nemoćna. Body terapija će biti 
adekvatan vid terapije i kada postoji osjećaj boli ili blokiranost i 
kada osoba tu bol jasno, fizički, osjeti na tijelu.

Socijalno i pravno savjetovanje ima za cilj pružanje informacija o 
prijavi nasilja, odlasku žrtve u policijsku stanicu kako bi dala izjavu, 
pokretanju postupka za prijavu nasilja, izricanju zaštitne mjere, do 
toga kako može podnijeti zahtjev za nužni smještaj, ostvariti pravo 
na jednokratnu ili stalnu novčanu pomoć. Također, cilj pravnog 
savjetovanja je pružanje informacija o zakonskim odredbama veza-
no za nasilje u porodici, zatim ostvarivanje osnovnih prava nakon 
razvoda braka, savjetovanje vezano za postupak posredovanja prije 
razvoda braka, supružanskog izdržavanja i podjele imovine, izrada 
tužbi, žalbi, i sl. podnesaka.

Medicinsko–higijenska pomoć s ciljem svakodnevnog praćenja 
zdravstvenog stanja žrtava, doziranja i davanja propisane medi-
kamentozne terapije. Također, na osnovu praćenja zdravstvenog 
stanja, ukoliko je potrebno, organiziraju se dodatni specijalistički 
pregledi, te pratnja prilikom odlaska na preglede.

Kroz psiho – edukativnu grupu korisnice imaju priliku da psi-
hološki prorade i obrade teme koje se tiču nasilja, porodičnih kon-
stalacija, da rade na granicama, sistemima vlastitih vrijednosti i 
identitetu. Kroz prisustvo na grupi dijele svoja iskustva i na osnovu 
zajedničkih iskustava,uče jedni od drugih, kroz grupnu koheziju i 
podršku terapeuta, da donesu pravu odluku za svoj život. Važna 

tema je i spoznaja svojih prava i pravnih osnova u postupanju kod 
nasilja u porodici.

Na grupnoj body terapiji koriste se tehnike rada koje omogućavaju 
da prorade psihosomatske simptome. Žrtve nasilja žive u dugogodiš-
njem strahu, narušene su im granice i samopoštovanje, stalno su pod 
stresom, bojeći se da se neće nasilje ponoviti. Takav način života utiče 
na njihovo psihološko i psihosomatsko stanje. Prestaju zbog straha 
da izražavaju svoje mišljenje, stavove i emocije. Ne mogu adekvatno 
da reaguju i da oslobode svoje impulse koje osjete i da izraze emocije, 
što dovodi do stvaranja blokade u tijelu u vidu grča, bola, otupjelosti, 
glavobolja, zadržavanja daha, osjećaja nesvjestice, zaleđenosti, pojave 
anksioznosti ili depresije itd., te postojanja mogućnosti da se to odrazi 
na psihološko i zdravstveno stanje. 

Radno–okupaciona terapija ima za cilj da se žrtva bar djelimično 
distancira od negativnih misli i osjećanja. U okviru radno–okupa-
cione terapije žrtve nasilja u sigurnoj kući su imale priliku savladati 
neke nove vještine izrade različitih proizvoda (izrada nakita, ukra-
snih vrećica, primjena deqoupage tehnike), ručni rad (heklanje, 
pletenje), tehnike kuhanja i sl. Ovakav vid tretmana je od velike 
koristi posebno za one žrtve nasilja koje do sada nisu imale priliku 
učiti o sličnim stvarima, dok u određenim situacijama neke od 
žrtava nasilja su svoje znanje prenosile drugim korisnicama.

Porodična terapija ili razgovor sa članovima porodice se primje-
njuje kod slučajeva poremećenih odnosa između majke i djece. 
Cilj je poboljšanje komunikacije, uspostavljanje autoriteta majke, 
unapređenje znanja o ulozi majke kao roditelja i ulozi djece. Tako-
đer, cilj je i uspostavljanje dijaloga, odnosno razgovor o situacijama 
koje utiču na njihovo negativno ponašanje. Razgovor sa članovima 
porodice se primjenjuje u cilju uspostavljanja boljih i podržavaju-
ćih odnosa između članova porodice, odnosno prilikom planiranja 
izlaska klijentice iz sigurne kuće.

Partnerska terapija ili razgovor sa partnerima se primjenjuje kod 
potrebe žrtve da u posredstvu stručnih osoba razgovara sa partne-
rom, najčešče u cilju nastavka bračne ili vanbračne zajednice. Žrtva 

uz posredovanje i prisustvo stručnih osoba osjeća sigurnost, sta-
bilnost, pripremljena je za razgovor, manja je vjerovatnoća da će 
doći do konflikta, svađe, ponovljenog nasilja. Najčešće se partnerski 
razgovor obavlja u prostorijama nadležnog Centra za socijalni rad 
i u suradnji sa socijalnim radnikom ili drugim stručnim osobljem.

Pored toga, ukoliko su u sigurnu kuću smještena i djeca koja 
pohađaju osnovnu školu, u suradnji sa najbližom osnovnom ško-
lom se obezbijedi da djeca prestaju pohađati nastavu u matičnoj 
školi te nastave pohađati nastavu u toj školi. To podrazumijeva 
i kontinuiranu suradnju i kontakte sa stručnim osobljem škole, 
za vrijeme dok djeca idu u školu. Uz to, ukoliko je potrebno, za 
djecu koja pohađaju osnovnu školu osigura se podrška u učenju i 
ispunjavanju školskih obaveza. Ukoliko se procijeni da malodobno 
dijete ispoljava određene oblike neprihvatljivog ponašanja ili ima 
izražene simptome kao posljedicu nasilja, organizira se individualni 
suportivni rad sa psihologom-pedagogom.

Pored navedenog, u cilju što adekvatnije pomoći žrtvama nasi-
lja, kao jedan od segmenata rada jesu kontakti sa predstavnicima 
institucija, te rad na uspostavljanju pokidanih veza sa članovima 
primarne porodice.

Svakoj žrtvi nasilja se obezbijedi pratnja stručne osobe U.G. 
„Vive Žene“ Tuzla, ako je potreban odlazak u policijsku stanicu, 
zbog davanja izjave o preživljenom nasilju ili u Centar za socijalni 
rad, zbog obavljanja razgovora između žrtve i počinioca, onda kada 
žrtva želi da se vrati kući.

Žrtve nasilja na jednom mjestu imaju sve potrebne usluge i po-
dršku, koje su važne kako bi se stabilizirale, te nisu dodatno trau-
matizirane odlaskom u više institucija, jer svoja prava ostvaruju u 
okviru rada sigurne kuće.

Zaključak 

Sigurna kuća i njeni uposlenici nastoje da svaki slučaj nasilja 
posmatraju individualno, polazeći od osnovnih principa rada sa 
žrtvama nasilja: odmah primiti žrtvu nasilja na razgovor, dati joj 
do znanja da je razgovor povjerljiv, pokazati da joj vjerujemo, ima-
ti strpljenja i pustiti je da priča, dati joj osnovne informacije o 
zakonskim sankcijama za nasilnike prema pozitivnim zakonima, 
osvijestiti je da ona nije kriva, odgovorna za nasilje i sl. 

Također, cjelokupan naš rad se zasniva na principima huma-
nosti, profesionalnosti, povjerenja, na osnovu čega smo izgradili 
imidž organizacije koja radi u službi građana/ki i zaštiti njihovih 
osnovnih ljudskih prava.

Uvažavajući princip humanosti, u sigurnu kuću su bile smje-
štene žrtve bez obzira na porijeklo, mjesto stanovanja, boju kože, 
vjeroispovijest, nacionalnu pripadnost i sl. U sigurnu kuću su bile 
smještene i žrtve koje su strani državljani, žrtve sa tjelesnim inva-
liditetom, teže pokretne, žrtve sa intelektualnim teškoćama (neki 
oblik mentalne retardacije) i sl. Žrtva se posmatra jedino kao osoba 
kojoj je u kriznoj situaciji izazvanoj nasiljem potrebna pomoć i 
zaštita. Tretman je isti za sve i sve žrtve imaju ista prava i obaveze. 
Profesionalci koji sprovode tretman svakoj žrtvi nasilja pristupaju 
individualno, cijeneći vrstu i intenzitet doživljenog nasilja, njene 
individualne mogućnosti i kapacitete, stvarajući osjećaj povjerenja 
i sigurnosti, koristeći pri tome svoje profesionalno znanje i vještine. 
Povjerenje je nešto što smo kao organizacija nastojali da ostvari-
mo od početka rada, s obzirom na vrlo osjetljivu i ranjivu grupu 
korisnika koji su nam se obraćali za pomoć. Shvatajući koliko je 
povjerenje važno žrtvama, i danas nastojimo da u svom postupanju 
i pružanju pomoći kod drugih stvorimo i održimo osjećaj povje-
renja. To znači da se povjerljive teme i informacije o klijentima ne 
iznose u javnost, ne razgovaramo o klijentima sa osobama izvan 
kruga osoba/profesionalaca koji su direktno ili indirektno uključeni 
u rad na slučaju.

Sigurna kuća U.G. “Vive Žene” je tokom godina rada pružila 
utočište i sigurnost za veliki broj žena i djece, kojima su uz tretman 
u sigurnoj kući potpuno ili djelimično ublažene posljedice nasilja. 
Neke žrtve su potpuno izašle iz nasilne sredine, te uz podršku i ko-
ordinaciju svih institucija uspjele da prekinu “začarani krug nasilja”.

Nesumnjivo da je sigurna kuća U.G. “Vive Žene” zbog svega 
navedenog prepoznata kao važna u sistemu podrške žrtvama nasi-
lja, kako od strane građanstva tako i od strane institucija koje su 
nadležne za pružanje pomoći i podrške žrtvama nasilja. 

Ovisnost o nekoj psihoaktivnoj supstanci podrazumijeva da 
konzument zbog psihičkih ili fizičkih razloga ne može lahko da 
prestane sa uzimanjem upotrebljavane supstance. Prema definiciji 
SZO, ovisnost je „stanje, psihičko, a ponekad i tjelesno, koje se 
karakteriše promjenom ponašanja i drugim promjenama, što uvijek 
uključuje neodoljivu potrebu za uzimanjem droge, stalno ili povre-
meno, kako bi se postigao njen psihički učinak, a ponekad da bi se 
izbjegla neugoda zbog njenog neuzimanja“.

U pozadini snažne ekonomske, socijalne i moralne krize u našoj 
državi koja traje, pojavili su se i različiti oblici patologije pojedinca 
i društva. Kad je o mladima riječ, vid takve patologije jeste, naža-
lost, porast upotrebe droga. Očekivane, normalne razvojne krize 
(pubertet, adolescencija) koje se završavaju izgradnjom i učvršći-
vanjem identiteta, u našim uslovima su pod krizom samog društva 
i razrješavaju se u društvenom okviru koji je prilično nestabilan i 
nesiguran. Kompetencije porodice, škole i društvene zajednice u 
procesu resocijalizacije mladih su ugrožene. Iz tih razloga upotreba 

alkohola i droga tako mogu postati načini da se smanji napetost i 
strepnja koju izaziva takvo otežano odrastanje. 

Uočljivi su neki trendovi u starosnoj i socijalnoj strukturi mladih 
korisnika, pa tako svakodnevno raste broj korisnika droge i broj 
narkomana, a starosna dob prvog kontakta sa drogom pomjera se 
sve niže.

Istraživanja su otkrila različite fakore (u društvu, porodici, sa-
moj ličnosti) koji se mogu označiti kao rizični fakori za upotrebu i 
prekomjerno korištenje droga.

Društveni fakori rizika:

•	 Ekonomska i društvena kriza i siromaštvo,

•	 Društvena izolovanost i dezorganizacija zajednice, 

•	 Zakoni  i norme zajednice koji tolerišu upotrebu alkohola 
i droge, 

•	 Dostupnost droge i alkohola.

Porodični fakori rizika:

•	 Pojava alkoholizma i narkomanije u porodici,

•	 Poremećaji porodičnog života (komunikacija među člano-
vima porodice),

•	 Roditelji koji uzimaju drogu/alkohol i njihov tolerantan 
stav prema tome.

Školski faktori rizika:

•	 Često izostajanje iz škole,

•	 Neuspjeh u školi,

•	 Rano nedruštveno ponašanje,

•	 Nedostatak vannastavnih aktivnosti u školi.

Fakori rizika u samoj ličnosti:

•	 Otuđenost ili nedisciplinovanost,

•	 Nedruštveno ponašanje u ranoj adolescenciji,

•	 Drugovi koji uzimaju droge i/ili alkohol,

•	 Tolerantni stavovi prema upotrebi droga, alkohola,

•	 Uzimanje alkohola i droga u ranom uzrastu. 

Šta je droga?
Drogom se smatra ona supstanca koja može da izmijeni mental-

ne funkcije i ponašanje pojedinca. Može se reći da je svako uzimanje 
droge zloupotreba, a da zloupotreba može rezultirati narkomani-
jom, što predstavlja ovisnost o drogama. 

Djeca najčešće počinju da uzimaju drogu u uzrastu od 13 do 
15 godina, tj. u fazi prelaska iz osnovne u srednju školu. Znaci koji 
ukazuju da osoba konzumira drogu: promjena u ponašanju, ne 
govori šta radi i gdje provodi vrijeme, duže ostaje noću van kuće, 
nemarnost u oblačenju i ima manji interes za svoj izgled...

Nakon dugotrajnog uzimanja droge osoba ima problema sa inte-
lektom, mršavljenjem, bolestima, psihom, ponašanjem, zakonom, 
životom...

Centar za rehabilitaciju ovisnika o psiho-
aktivnim supstancama (CROPS)
JU Centar za rehabilitaciju ovisnika o psihoaktvnim supstanca-

ma (JU CROPS) Smoluća kod Lukavca osnovan je 2004. godine. 
Osnivač je Sabor Islamske zajednice u BiH, a od 2013. godine 
odlukom Skupštine Tuzlanskog kantona postaje Javna ustanova, te 
je ovo prvi centar ovoga tipa u BiH i jedini u regiji sjeveroistočne 
BiH. Centar je otvorenog tipa i u posjetu može doći svako ko je 

dobronamjeran, da se druži sa korisnicima, što je veoma važno zbog 
skidanja stigme sa ovisnika da su neprilagođeni i opasni za okolinu.

Rehabilitacioni proces u Centru traje 12 mjeseci. Adaptacija i 
period izolacije (u prvih mjesec dana) podrazumijevaju prilagođa-
vanje na uslove života u zajednici, prilagođavanje na sistem i pra-
vila ponašanja, kućni red i slično. Intenzivan proces rehabilitacije 
i resocijalizacije isprepliću se i nadopunjuju u narednih 11 mjeseci 
boravka u Centru. 

U ovom periodu korisnik  je potpuno uključen u sve aktivno-
sti iz radno-okupacione i duhovne terapije, pruža mu se intezivna 
psihološka podrška, učestvuje u planiranju slobodnog vremena itd. 
Odgojnim radom se pokušavaju neutralizirati neka od asocijalnih 
ponašanja, a uporedo se radi na izgradnji pozitivnih stavova pre-
ma životu, pozitivnih karakternih osobina i moralnih kvaliteta, 
kao i lakša integracija i vraćanje u prvobitno okruženje, što je cilj 
resocijalizacije.

U Centru je do sada boravilo preko 400 ovisnika iz cijele BiH, 
dijaspore i regiona. Prosjek zadržavanja korisnika u procesu reha-
bilitacije je između 6 i 8 mj. Značajan broj je onih koji su bili 12 
i više mjeseci, te su prošli program rehabilitacije i danas su stabilni 
apstinenti, socijalno uključeni i radno angažovani. 

Kada duša progovori
(Ispovijest bivšeg korisnika Centra)

„Hvala Allahu, Gospodaru svih svjetova, salavat i selam na našeg 
Miljenika, pečata svih poslanika, Muhammeda, alejhisselam. Zapo-
čeo bih ovaj „govor duše“ sa džennetskim i najljepšim pozdravom, 
esselamu alejkum. 

Odlučih da na ovaj papir napišem, pa s vama podijelim, svoju 
bol i tugu, svoju sreću i zadovoljstvo, svoj gnjev i svoje olakšanje... 
Ja sam sin čestitog i vrijednog oca, zjenica oka svoje osjećajne i 
čedne majke, ponosni brat najdivnije sestre i ponosni član jedne 

pobožne porodice. S nostalgijom i bolom vraćam se u prošlost, 
sjećajući se najtežih trenutaka u svom životu i životu svoje poro-
dice. Bio sam razdragani mladić, voljen, a i volio sam, pun elana i 
perspektive, veseo a i ozbiljan, sportista i primjeran učenik. Radost 
svima koji me voliše.

Odlučih da kapiju svoje duše otvorim pred vama i krećem iz 
perioda razdraganog djetinjstva, sretnog i nama svima najljepšeg 
perioda, nakon kojeg Allahovom, subhanehu ve teala, voljom uđoh 
u puku suprotnost, u potpuni mrak, i polahko postadoh rob strasti, 
koja uništi mene i sve oko mene. Nesvjesno i polahko, krenu da se 
ruši gnijezdo sreće, otpoče period bola o kojem ne volim pričati, ali 
duša traži izlazak nekih riječi i osjećanja, pa ih ja odlučih napisati, 
tu na ovaj papir, za kojeg kažu da može podnijeti i najveće boli.	
Postadoh rob proklete droge !!! Zvuči ružno, i vjerujte da je mnogo 
ružnije osjetiti to na vlastitoj koži. Dani su prolazili, sedmice su 
prolazile, mjeseci, godine, život je prolazio, a ja ostadoh u paklu 
kojeg samo ja razumjeh, u kandžama aždahe koja sruši kule mojih 
snova i produkte moje mašte, aždahe koja svoju milionitu žrtvu 
odvede tokom kojim ona htjede. S gorkom suzom u oku, bolnim 
osmijehom, prisjetih se svakog bolesnog i teškog jutra kojeg doče-
kah u društvu mog neprijatelja, kojeg ne mogoh tako lahko otjerati 
od sebe. Tu bol, ta osjećanja, nisam u stanju opisati, tu nadljudsku 
patnju osjetih samo ja i onaj ko je drugovao sa istom stvari. Tijelo 
se raspadalo, a duša unutar njega kidala, iz dana u dan. 

Gledah slike oko sebe, gledah svoje voljene, pa poželih da im se 
vratim, ali mi moj neprijatelj ne dade. Pokušah tako stotine puta, 
ali ne mogoh. Dok bijah u takvom stanju, često bih razmišljao o 
svemu, o svemu lijepom, o duši svojoj koja u ezelu Gospodaru za-
vjet dade, o duši koja u grijehu izgori. Ja bih to zvao unutrašnjim 
glasom koji je zatrpan lošim stvarima. Prsa su se kidala, duša je 
tražila jedno, a tijelo drugo. Proživljavah tako, svaki dan, sa istim 
mislima, gledajući iste slike, ali tuga i bol postajaše veći, slamajući 
moje slabašno tijelo kao suha drva pod velikim tornadom. Ja gledah 
svoju jadnu majku kako isplaka okean suza za svojom, kako bi ona 
rekla, zjenicom oka. 

Ja pogledah svoga babu, koji na postelju leže tugujući za svojim 
ponosom, za svojim sinom, u koga je vjerovao i nade ulagao da će 
ga po stare dane zijaretiti sa dječicom svojom. Okrenuh se, vidjeh 
sestru, moju princezu, pogledah je u oči i vidjeh bol koji i ona pone-
se u krhkoj duši, zbog brata koji trebaše biti njen zaštitnik. O Bože, 
pustih krik iz dubine svoje duše, ja ovo ne mogu više!!! Postadoh 
rob stvari koja uzima djecu od njihovih roditelja, a i roditelje od 
njihove djece, stvari koja uništi bezbroj mladih, bezbroj porodica, 
ugasi živote mnogih, zaustavi uzavrelu krv prelijepe mladosti koja 
ode pred Gospodara svoga, izgubivši bitku života. 

Sjetih se i prijatelja koji padoše pred tom prividnom ljepotom, 
ostavivši svoje roditelje zauvijek tužne. Kažu da insan može izdurati 
što kamen ne može, mi smo primjer toga. Unutrašnji glas, pomiješan 
sa svim slikama bola, proizvede u meni gnjev prema meni samom. 

Osvrnuh se oko sebe, vidjeh da kino u kojem bijah glumac nije 
ono suštinsko ja. I tog dana odlučih da krenem u pravu, istinsku 
borbu sa samim sobom. Odlučih da trebam biti to što jesam u dubi-
ni duše, a ne ono što da aždaha napravi od mene. Upitah svoje naj-
draže, one koji me vole, kuda da ide duša i tjelo koje uleti u koštac 
sa nečim što milosti nema, sa nečim što ne mogoh pobijediti sam... 

Nađoh odgovor i krenuh putem koji sudbina skroji za svoje 
slabašno biće. Skrhan bolom, nemoćan i željan pobjede, dođoh na 
mjesto gdje sretoh još duša koje dijeliše istu, pa i goru sudbinu nego 
ja. Osjetih ljepotu islamskog bratstva koje me dočeka na kapiji, 
okusih milost ljudskog bića koje htjede da mi pomogne, bez ičega 
zauzvrat. Okupah svoje isprljano tijelo, i stidnim korakom krenuh 
pred Onog Koji je Milostiviji od svih, pred onog Koji voli Svoga 
roba više nego što majka voli dijete svoje. 

Padoh svojim licem na tlo, ponizih se pred Onim u Čijoj ruci je 
moja duša, pustih gorku suzu i u duši osjetih ništavnost pred Onim 
Koji me održa u životu i počasti da pokucam na vrata pokajanja, 
koja za Njegove robove bijahu uvijek otvorena. Probudih se prvo 
jutro, osjetih nešto što dugo nisam, osjetih ljubav.

Pogledah unazad: od svega što imah, ostaše dva meleka, što mi 
ih Uzvišeni dade da me, dok sam dijete bio, čuvaju. To su moji 
roditelji, koji ostaše uz mene i pružiše mi ruke kad niko drugi nije. 
Dani izmicaše, a ja sve sretniji, bez ičega dunjalučkog osjetih sre-
ću, i nađoh se oči u oči sa srećom. U prsima, umjesto razdiranja, 
osjetih prostranost, okitih se imanom, proširih svoje vidike, vratih 
volju i nadu, i nakon dugo vremena osjetih ponos, sam prema sebi, 
što uspjeh da se izvučem iz ralja te proklete zvijeri. Na kraju svega 
mogu reći, dovoljan mi je Allah, divan li je On Zaštitnik.“		
	

 A.D.  (štićenik na rehabilitaciji u JU CROPS, 10 mj.)	

Smoluća, novembar 2018.

Kako smo već naveli, uzroci bolesti ovisnosti su višestruki. Ni-
jedna pojedinačna institucija, niti profesionalac nemaju moć da se 
sami upuste u rješavanje problema. Samo organizovanim, planira-
nim i kontinuiranim akcijama iz različitih sistema povećava se mo-
gućnost djelovanja na ovaj problem, a posebno ako se opredjelimo 
za preventivno djelovanje. 

S obzirom na specifične karakteristike razvojnog stadijuma, kao i 
na aktuelne društvene okolnosti, populacija djece i mladih, baš kao 
i uzrasna grupa starih osoba, predstavlja posebno osetljivu uzrasnu i 
društvenu kategoriju stanovništva. Stiče se utisak da se problemima 
i teškoćama na individualnom i socijalnom planu s kojima se djeca, 
adolescenti i stare osobe suočavaju ne poklanja dovoljno pažnje na 
globalnom nivou, o čemu svjedoče kako istraživački nalazi tako i 
direktan uvid u aktuelnu situaciju u društvu. Pored toga, poseb-
no zabrinjava činjenica da stariji danas na izvjestan način postaju 
marginalizovana društvena grupa, naročito u zemljama koje prolaze 
kroz period tranzicije, koju prate intenzivne socijalne promjene, op-
šta kriza unutrašnjih vrijednosti, pri čemu se sve veći značaj pridaje 
materijalnim stvarima, dok su pažnja, briga i razumijevanje uopšte, 
pa tako i kada je u pitanju starija populacija, potpuno zanemareni. 
Stereotipi i predrasude prema starijim osobama vrlo su prusutne 
u našoj sredini, a kao naročito izražen problem javlja se postojanje 
dubokog stepena međugeneracijskog neslaganja i nerazumijevanja, 
koje nerijetko rezultira i nasiljem prema starijim licima.

Alema Dedić
diplomirani pedagog

Starost je za čovjeka etapa slabosti, baš kao djetinjstvo. Na to 
ukazuje Kur’an kada kaže: 

„Allah je taj koji vas nejakim stvara, i onda vam, poslije ne-
jakosti, snagu daje, a poslije snage iznemoglost i sijede vlasi; On 
stvara što hoće; On sve zna i sve može.“(Er-Rum, 30:54)

S druge strane, poslanik islama Muhamed, sallallahu alejhi ve 
sellem, propagirao je brigu o starima, neovisno o spolu, boji kože 
ili vjeri, i on lično je bio uzor u primjenjivanju principa koje je 
propagirao. U tom kontekstu prenosi se i hadis u kome  je Poslanik, 
sallallahu alejhi ve sellem, rekao: Ako mladić poštuje starijeg zbog 
njegovih godina, Allah će poslati nekoga da poštuje njega kada dođe u 
stare dane. (Et-Tirmizi)

Poslanik, sallallahu alejhi ve sellem, u ovom hadisu savjetuje 
mlade u muslimanskom društvu, koji će sutra ostariti, da poštuju 
svoje starije. Kontinuirana primjena njegovih savjeta pomaže da se 
premosti generacijski jaz, i da se raširi atmosfera ljubavi i pošto-
vanja između mlađih i starijih. Osvrnimo se na generaliziranje u 
Poslanikovim, sallallahu alejhi ve sellem, riječima: Ukoliko mladić 
poštuje starije. Ovaj hadis zahtijeva poštovanje starijih bez obzira 
na rasu ili vjeru. 

Islam uvijek favorizira ljubaznost i smirenost prema određenim 
skupinama ljudi, poput starijih osoba. Ovo se ogleda u olakšica-
ma i naredbama koje se odnose na njih. Poslanik, sallallahu alejhi 
ve sellem, govori da je poštovanje prema starijima jedan od načina 
pokazivanja naklonosti Allahu, dželle šanuhu. Povezao je naklonost 
prema Stvoritelju i Njegovim stvorenjima sa obožavanjem Svemogu-
ćeg i poštovanjem prema starijima. Njegovo pozivanje na poštivanje 
starijih implicira sve vrste respekta i brige za starije: brigu o zdravlju, 
psihološku brigu, društvenu i ekonomsku odgovornost, borbu protiv 
nepismenosti, omogućavanje edukacije, te ostale oblike brige i odgo-
vornosti na koje se međunarodna zajednica danas poziva.

Opšte ljudske vrijednosti, kao što su poštovanje, razumijeva-
nje, sklonost suosećanju i pružanju socio-emocionalne empatije, 

altruizma, podrške drugima, potrebno je putem vaspitanja i edu-
kacije njegovati kod djece od najranijeg uzrasta, jer će jedino na taj 
način djeca i mladi biti u mogućnosti da izrastu u zrele ličnosti sa 
pravilno izgrađenom sviješću o obavezama ophođenja prema stari-
jima. Brigu o starima mora ozbiljno shvatiti cjelokupna društvena 
zajednica. Upravo u tom smislu naročit značaj i ulogu imaju mlade 
generacije koje dolaze, uz postepeno izgrađivanje njihove svijesti o 
potrebama i nužnosti brige o starijim licima.

Kada je riječ o odnosu porodičnog okruženja, zdravstvenog i 
socijalnog sistema, kao i obrazovno-kulturnih mogućnosti koje 
stoje na raspolaganju starima, aktuelna situacija u našem društvu 
prilično je zabrinjavajuća i ukazuje na opšti nedostatak osjetljivosti 
za potrebe starih. Istina, još uvijek u našem društvu postoji veliki 
broj starih i iznemoglih, kao i mladih osoba koje zbog ometenih 
porodičnih prilika bivaju prepuštene same sebi, pa stručnu pomoć 
pronalaze u centrima za zbrinjavanje osoba u stanju potrebe. U 
nastavku teksta govorit ćemo o uslugama koje „Međunarodni fo-
rum solidarnosti – Emmaus“ pruža za sve kategorije lica kojima je 
potrebna adekvatna pomoć.

Pozadina organizacije – institucionalni kapaciteti
Udruženje „Međunarodni forum solidarnosti – Emmaus“ 

(MFS-EMMAUS) je domaća, nevladina humanitarna organizaci-
ja čije je sjedište i centralni ured u Doboj Istoku, a urede ima još i 
u Sarajevu, Zvorniku, Srebrenici i Glamoču, te kancelarije u Tuzli 
i Goraždu. Osnovana je početkom 1999. godine, a cilj joj je pru-
žanje pomoći svim ugroženim kategorijama stanovništva kojima je 
ta pomoć potrebna, sa poljem djelovanja na području cjelokupne 
teritorije BiH, pa i šire. Prema djelokrugu rada, projektima i kapaci-
tetima jedna je od najvećih humanitarnih i nevladinih organizacija, 
ne samo u BiH nego i šire. Trenutno ima preko 272 uposlenika i 
preko 50 aktivnih volontera koji su velika podrška radu i baza za 
nove uposlenike. Najveći projekti koje radi MFS-EMMAUS su: 

•	 Prihvatni centar „Duje“ u Doboj Istoku, gdje su trenutno 
smještena 433 korisnika različitih socio-zdravstvenih pato-
logija (stari i iznemogli, lica sa invaliditetom, psihički bole-
snici, beskućnici, te djeca i mladi bez roditeljskog staranja);

•	 Mjesečna finansijska podrška za preko 1.500 djece bez 
jednog ili oba roditelja/jetima na području cijele BiH, te 
podjela školskog pribora, odjeće, plastenika i izgradnja 
kuća za njih i njihove porodice;

•	 Internatski smještaj za djecu Srebrenice u Potočarima 
gdje trenutno boravi 64 korisnika; 

•	 Dnevni centri za djecu i mlade u Potočarima (56 korisni-
ka), Zvorniku (70 korisnika), i u Doboju (50 korisnika);

•	 Projekt „Solidarnost i ljubav za majke Srebrenice“ (za 
40 korisnica kao pomoć i osnaživanje starije populacije 
kroz različite sisteme pomoći i podrške, poput pružanja 
zdravstvene njege i pomoći u kućanskim poslovima);

•	 Projekt “Jedan obrok dnevno” za osobe treće životne dobi, 
bolesne i iznemogle i osobe u stanju socijalne potrebe koje 
ne mogu obezbijediti obrok u Srebrenici, Bratuncu, Do-
boj Istoku, Doboju i Gračanici (preko 220 korisnika);

•	 Podjela humanitarne pomoći za socijalno ugroženo sta-
novništvo (godišnje preko 7.000 paketa + nekoliko hilja-
da različitih donacija: naočare za stare, invalidska kolica, 
plastenici, sitna i krupna stoka, stipendije...);

•	 Stipendiranja preko 1.600 djece u Burkini Faso (Afrika);

•	 Narodna kuhinja u Doboju gdje se dnevno priprema do 
250 obroka;

•	 Međunarodni omladinski radni kampovi u Srebrenici; 

•	 Projekti podrške održivom povratku kroz nabavku stoke, 
sadnica šljiva, izgradnju bunara za povratnike;

•	 Asistencija žrtvama trgovine ljudima i ilegalnih migracija;

• 	 Sprečavanje zloupotrebe djece posredstvom informa-
cijskih i komunikacijskih tehnologija u sklopu kojeg je 
uspostavljen portal www.sigurnodijete.ba;

• 	 Projekti solidarne ekonomije i proizvodnje u okviru 
koje MFS-EMMAUS ima pravni subjekt, mljekaru 
MFS-TRADE;

• 	 Projekti izgradnje i rekonstrukcije kuća za socijalno 
ugrožene porodice i pojedince, te izgradnje mesdžida, 
ambulanti, opremanje učionica;

• 	 Usluge njege u zajednici za osobe treće životne dobi;

• 	 Mnogi drugi kratkoročni i interventni projekti. 

Podršku radu MFS-EMMAUS-a pružaju partneri i donatori sa 
istoka i sa zapada, kroz projekte i institucije BiH, organi Islamske 
zajednice, privrednici, bosanskohercegovačka dijaspora i pojedinci.

Udruženje „Međunarodni forum solidarnosti–Emmaus“ (u na-
stavku MFS-EMMAUS) već duže vrijeme ima izuzetno dobru sa-
radnju sa svim organima Islamske zajednice u Bosni i Hercegovini, 
što potvrđuje i veliki broj realiziranih projekata, a sve to s ciljem 
pružanja pomoći najugroženijim kategorijama stanovništva. Kao 
što smo već spomenuli, MFS-EMMAUS u svom radu i djelovanju 
realizuje veliki broj projekata, s jasnom vizijom „Učiniti da svaki 
čovjek, svako društvo, svaka nacija može živjeti, iskazivati se i ostva-
rivati kroz razmjenu i raspodjelu, na jednako dostojanstven način!“

U nastavku teksta govorit ćemo o projektima koji kroz razvijanje 
socijalne mreže, s ciljem prevazilaženja predrasuda imaju za cilj da 
unaprijede status socijalno isključenih osoba. Jedan od projekata 
koji direktno uključuje pružanje pomoći korisnicima različitih so-
cio-zdravstvenih patologija jeste Prihvatni centar „Duje“. 

Prihvatni centar „Duje“ djeluje od 2004. godine kao centar 
za zbrinjavanje i rehabilitaciju svih kategorija stanovništva koje se 
nalaze u stanju socijalne potrebe. U Centru je trenutno utočište 
pronašlo oko 440 korisnika različitih socio-zdravstvenih potreba, 

kojima se svakim danom pruža medicinska, edukacijsko – rehabili-
tacijska, odgojno – obrazovna pomoć, a sve to sa mnogo tolerancije, 
ljubavi i razumijevanja.

Korisnici usluga su osobe treće životne dobi različitih kategorija 
i oboljenja, osobe sa intelektualnim i tjelesnim poteškoćama, ne-
pokretne osobe sa kombinovanim smetnjama, beskućnici, mladi sa 
asocijalnim ponašanjem te mladi iz ugroženih/rizičnih grupa. Rad 
Centra usmjeren je na rehabilitaciju, resocijalizaciju, sa krajnjim 
ciljem osposobljavanja korisnika za povratak u lokalnu zajednicu. U 
skladu sa propisanim normativima pružanja usluga, one se realizuju 
kroz četiri organizacione jedinice:

•	 Centar za stara i nemoćna lica;

•	 Centar za lica sa duševnim smetnjama;

•	 Centar za lica sa invaliditetom i 

•	 Centar za djecu i mlade.

U cilju pružanja što kvalitetnijih usluga, kako bi boravak u 
Centru učinili što prustupačnijim za korisnike, stručno osoblje 
svakodnevno nastoji da različitim sadržajima upotpuni njihovo 
vrijeme. Putem radno-okupacionih terapija koje stručno osoblje 
svakodnevno provodi sa korisnicima nastoji im se pružiti podrška 
da osjete sigurnost doma pod otkriljem našeg Centra. Humanost na 
djelu najbolje se očituje na primjerima kada vlastitim doprinosom 
učinimo nečiji dan produktivnim, pa tako ne izostaje ni podrška 
od lokalne zajednice i različitih institucija kada su u pitanju kori-
snici našeg Centra. Stalne posjete, kao i različiti programski sadržaji 
koje oni s velikim oduševljenjem pripremaju za goste, relevantni su 
pokazatelji koliku važnost za korisnike Centra predstavlja podrš-
ka pružena od pojedinaca i institucija. Zapravo, osnovni motiv i 
pokretačka snaga naših korisnika ogleda se upravo kroz zahvalnost 
koju oni iskazuju onima koji pomažu njihov rad, uzmemo li u 
obzir da se u našoj  kulturi starije osobe često marginaliziraju po 
pitanjima utjecaja u društvu. 

Budući da se stereotipi i predrasude o ljudima koji se nalaze na 
društvenim marginama  zasnivaju na pogrešnim informacijama, 
MFS-EMMAUS radi na rušenju svih stereotipa kroz obrazovanje 
i informisanje ljudi o položaju onih koji se nalaze na društvenim 
marginama, a kao pozitivan primjer služi upravo i Prihvatni centar 
„Duje“, koji pokazuje da kroz zajedničke aktivnosti sa lokalnom za-
jednicom i izgrađenom sviješću o socijalno marginaliziranim ljudima, 
zajednički rad i dijeljenje iskustava svakako pridonose boljoj inkluziji 
starijih osoba u društvo, smanjujući negativne osjećaje i percipiranu 
diskriminaciju, a povećavajući osjećaj vrijednosti i uključenosti.

Pored starih i iznemoglih osoba, u sklopu Prihvatnog centra 
„Duje“ nalazi se i Centar za djecu i mlade. MFS-EMMAUS je, u 
nastojanju za unapređenjem položaja djece koja su na smještaju i 
koja se prema timskoj stručnoj procjeni odrede za ovu vrstu podrške 
i pripreme za osamostaljenje, potpunu resocijalizaciju i izlazak iz 
javne brige, odlučio započeti izgradnju kompleksa Centra za djecu 
i mlade, sa dodatnim malim porodičnim domovima izvaninstituci-
onalnog smještaja, kako bi adekvatno zbrinuo ovu djecu i spriječio 
mogućnost da neko od njih završi na ulici u prosjačenju, skitnji ili 
radnoj eksploataciji koja sa sigurnošću završava trgovinom ljudima.

Cilj je pomoći djeci iz disfunkcionalnih porodica čiji je razvoj 
ometen porodičnim prilikama, zanemarenoj ili zapuštenoj djeci i 
djeci kod koje može doći do poremećaja ponašanja koje sa sigur-
nošću vodi ka delinkvenciji, ako se preventivno adekvatno ne rea-
guje. Ova djeca treba nužno da prođu kroz procese resocijalizacije, 
osamostaljenja i pripreme za izlazak iz javne brige, do potpune re-
integracije u lokalnu zajednicu. U obzir su uzeti zahtjevi nadležnih 
institucija u oblasti socijalne i dječije zaštite, te standardi EU koji 
se tiču prava djece i mladih, iz kojih je proizašla potreba i obave-
za MFS-EMMAUS-u za izmještanje djece iz postojećih objekata 
institucionalnog karaktera, u okviru Prihvatnog centra „Duje“, u 
zasebne prostorne kapacitete.

Radi se o jedinstvenom projektu koji ima razrađene sve sadržaje, 
od procjene, individualnih planova pripreme i podrške u svim sferama 

života za osamostaljenje i potpune spremnosti za izlazak iz javne brige. 
Rad se odvija timski, sa svim potrebnim stručnjacima iz oblasti socijal-
ne i dječije zaštite i u partnerstvu sa institucijama sistema, za razliku 
od sličnih pokušaja drugih organizacija u BiH i okruženju.

Drugi projekt koji je od velikog značaja za širu lokalnu zajed-
nicu, a realizuje ga MFS-EMMAUS u povratničkim područjima 
jeste Internatski smještaj za djecu u Potočarima, Srebrenica, koji 
egzistira od 2012. godine.

Osnovna zamisao ovog projekta je da se djeci iz udaljenih pod-
ručja okoline Srebrenice osiguraju uslovi za nesmetan proces školo-
vanja i obrazovanja, kroz obezbjeđivanje osnovnih uslova koje svako 
dijete zaslužuje. Zbog velike udaljenosti ruralnih područja, loše 
putne komunikacije, te lošeg socijalnog stanja povratnika, u velikoj 
mjeri izostaje i školovanje djece koja žive u udaljenim okolnim po-
dručjima Srebrenice. U cilju smanjenja broja djece iz udaljenih mje-
sta koja zbog nepristupačnosti i udaljenosti od škole često napuštaju 
obrazovanje, te smanjenja izostanaka u školi i poboljšanja školskog 
uspjeha smještajem u internat, djeci se osiguravaju adekvatni uslovi 
za boravak, obrazovanje i dalje osposobljavanje. Smještaj u inter-
natu obuhvata cjelosedmični boravak, smještaj, ishranu, prevoz do 
škole i nazad, kao i podršku stručnog osoblja u izvršavanju domaćih 
zadataka i pomoć u učenju. Za djecu se, također, organizuju kur-
sevi engleskog i njemačkog jezika, informatike te ostale društvene 
aktivnosti. Pored obrazovne komponente nezaobilazna je i odgojna, 
koja podrazumijeva usvajanje znanja, vještina i navika za izrastanje 
djece korisnika u samostalne i stabilne ličnosti. 

S obzirom da korisnici Internatskog smještaja u Potočarima 
redovno pohađaju školu, u cilju što kvalitetnijeg korištenja slo-
bodnog vremena, realizacijom različitih aktivnosti unutar inter-
natskog smještaja radi se na usvajanju brojnih vještina i navika 
kod djece. Nizom kreativnih i edukativnih radionica radi se na  
proširenju znanja, te razvijanju sposobnosti na svim odgojno-obra-
zovnim poljima. U cilju usavršavanja znanja i učenja stranih jezika 
za korisnike internatskog smještaja realizuju se kursevi njemačkog 

i turskog jezika. Kurs se pohađa u sklopu redovnih aktivnosti koje 
djeca imaju u internatu. S obzirom na to da u Internatskom centru 
borave djeca različitih starosnih dobi, kao i različitih vještina i in-
teresovanja, u sklopu vannastavnih aktivnosti djeca kroz kreativne 
radionice razvijaju vještine i sposobnosti za rad, kao i priliku za vla-
sititi doprinos. Podsticanje kreativnosti kod djece ključni je faktor 
u njihovom intelektualnom, fizičkom i emocionalnom razvoju, što 
dalje utiče na formiranje njihove ličnosti i unapređenje potencijala. 
Stvaranjem uvjeta i poticanja na izražavanje kroz crtanje, rješava-
nje problemskih zadataka, slikanje, modeliranje, pjevanje, plesanje 
glumu, gimnastiku i sl. djeca ne samo da se razvijaju kreativno već 
i senzorno, intelektualno, motoričko, emocionalno i socijalno. 

Budući  da korisnici internatskog smještaja u Potočarima redov-
no pohađaju osnovnu i srednju školu, učenici iz škole često obilaze 
korisnike u Internatu. U nastojanju da što kvalitetnije provode 
vrijeme kada su skupa, korisnici Internatskog smještaja za svoje 
vršnjake često priređuju igrokaze i priredbe. Uspostavljanjem sa-
radnje sa drugih školama u Bosni i Hercegovini postiže se moguć-
nost međusobnog upoznavanja učenika s ciljem usvajanja novih 
znanja i širenja prijateljstava. Internatski smještaj do sada je sklopio 
saradnju sa više škola na području Bosne i Hercegovine, a to su: 
Osnovna škola „Lukavac Grad“ u Lukavcu, Prva i druga  osnovna 
škola „Hasan Kikić“ u Gračanici, Osnovna škola „Klokotnica“, Os-
novna škola „Velika Brijesnica“, MSŠ U Gračanici i Doboj Istoku 
i mnoge druge škole. Tom prilikom organizovano je i po nekoliko 
uzvratnih posjeta školama i Intetnatskom smještaju, a u narednom 
periodu te aktivnosti će se proširiti na još veći broj škola. Ta sa-
radnja podrazumijeva zajedničko obilježavanje značajnih datuma, 
druženje kroz kvizove, darovanje povodom Dana knjige i mnoge 
druge aktivnosti koje imaju za cilj da promovišu uspješan rast i 
razvoj djece u povratničkim sredinama i šire. Kvalitetna saradnja sa 
lokalnom zajednicom u velikoj mjeri pomaže da djeca steknu nova 
iskustva, znanja i vještine, ali i sposobnost za napredak u radu  i 
poslije školovanja.

Vođeni idejom pomoći i osnaživanja starije populacije, kroz ra-
zličite sisteme podrške, poput pružanja zdravstvene njege i pomoći 
u kućanskim poslovima, pokrenut je projekat “Ljubav za majke 
Srebrenice”. U projekat su uključene majke koje su ostale bez svojih 
sinova i kćeri tokom rata, koje žive same i napuštene od svih. Pru-
žanjem moralne podrške i organiziranjem različitih kulturno-za-
bavnih sadržaja, korisnici Internatskog smještaja nastoje provoditi 
slobodno vrijeme sa majkama Srebrenice i bar na trenutak uljepšati  
im svakodnevni život.

S tim u vezi nastojimo djecu odgajati na način da im prvobitno 
obezbjedimo fizičke uslove za nesmetano školovanje, zatim da ih 
naučimo pravim i istinskim životnim vrijednostima, kao što su: 
značaj porodice, zdravlja, poštivanja drugih, značaj kulture, značaj 
poštenja i morala, a sve to s ciljem da izrastu u velike ljude koji će 
biti od koristi svojoj porodici, zajednici i domovini u cjelini.

Još jedan u nizu projekata  koji realizira MFS-Emmaus jeste i 
projekat pod nazivom Dnevni centar za djecu i mlade, a takvi cen-
tri se nalaze u Doboju, Zvorniku i Potočarima. U nastojanjima da 
djetetu pružimo mogućnost kvalitetnog odrastanja, u kojem se ne 
zanemaruje igra i druženje sa vršnjacima, razvila se ideja otvaranja 
Dnevnih centara za djecu i mlade u Zvorniku, Doboju i Potočari-
ma. Dnevni centar za djecu u Doboju, koji pruža sadržajan boravak 
uz aktivnosti edukativno-zabavnog karaktera za djecu iz lokalne 
zajednice, počeo je sa radom u maju 2017. godine.

Dnevni centar za djecu iz lokalne zajednice predstavlja mjesto 
gdje oni mogu učiti kroz igru, otkrivati svijet i upoznavati nove 
prijatelje. Centar ima za cilj da pruži dnevni boravak za djecu to-
kom pet radnih dana, a sve usluge za korisnike su besplatne, što je 
dodatna olakšavajuća okolnost za porodice djece. Trenutno usluge 
Centra u Doboju svakodnevno koristi 25 korisnika, u Potočarima 
65 i  Zvorniku 70 korisnika. Dnevni centar ima za cilj kreativno 
osmišljavanje slobodnog vremena i podsticanje djece predškolske i 
školske dobi, uzrasta od 4 do 12 godina, na druženje i igru. 

Jedan od slogana našeg Dnevnog centra je “ IGRAJMO SE SA 
SVRHOM“, što znači da  se edukativnim i kreativnim sadržajima 
nastoji uticati na sticanje znanja kroz igru. Vizija i cilj su nam 
podsticanje i učenje moralnih vrijednosti kao što su: ljubav, poro-
dica, nesebičnost, iskrenost i prijateljstvo; razvijanje stvaralačkih, 
zabavnih i društvenih aktivnosti; zalaganje za kulturni i duhovni 
razvoj, te podsticanje i oraganiziranje akcija i aktivnosti sa djecom 
i za djecu, na temelju njihovih želja i interesa. Uz nadzor stručnog 
osoblja i unaprijed planiranih aktivnosti koje su prilagođene prema 
uzrastima djece, korisnici imaju priliku da kroz igru i zabavu pre-
poznaju svoje kvalitete i sposobnosti usmjerene prema interesima.

Aktivnosti u Dnevnom centru imaju za cilj razvijanje i usavr-
šavanje kreativnih, komunikacijskih i socijalnih vještina. Sve to se 
realizuje putem edukativne, kreativne, likovno-literarne i muzič-
ko-ritmičke radionice. Neizostavan dio su i sportsko-rekreativne i 
kulturno-zabavne aktivnosti, te individualni i grupni rad sa djecom. 
Rad u Centru je otvorenog tipa, blizu škole, tako da djeca mogu 
provoditi vrijeme prije i/ili poslije škole u Centru, koji funkcioniše 
kao sigurno mjesto i u kome se pruža stručna podrška, pomoć i 
usluge. Otvaranje Dnevnog centra u Doboju ima za cilj da djeci 
iz okolnih mjesta i lokalne zajednice, naročito djeci povratnika i 
drugima obezbijede uslove u kojima će korisno provoditi slobodno 
vrijeme, ali i da pruži pomoć i podršku roditeljima tako što će imati 
priliku na dva ili tri sata, dok su na poslu, ostaviti djecu u Centru, 
znajući da se tokom boravka o djeci brine stručno osoblje, prema 
prethodno planiranim aktivnostima, prilagođenim interesima i po-
trebama djece.  

Planom i programom rada Dnevnog centra predviđeni su i izleti 
za djecu, kao i međusobna druženja sa djecom iz drugih Centara. 
Pored navedenih aktivnosti, a povodom obilježavanja značajnih da-
tuma, organizuju se različiti kulturni i zabavni javni događaji. Jedna 
od aktivnosti  jeste i direktan rad u lokalnoj zajednici u okviru koje 
se jednom sedmično realizuju radionice sa djecom predškolskog i 
nižeg školskog uzrasta, a jednom mjesečno se organizuju i radionice 
za roditelje.

Aktivnostima u okviru Dnevnog centra, usmjerenim ka razvi-
tku praktičnih vještina potrebnih za svakodnevni život, podstiče 
se razvoj dječije samostalnosti i unapređuju socijalne, kognitivne i 
fizičke vještine.

Djeca Bosne i Hercegovine zaslužuju više brige i pažnje, i zadaća 
svih nas je da djelujemo i omogućimo im da imaju bolju i svjetliju 
budućnost, kako bi jednog dana postali odgovorni roditelji i aktivni 
građani društva. Ovo ulaganje u budućnost se mora isplatiti. Ideja 
projekta Dnevnog centra nastavlja da živi sa planom boljeg i na-
prednijeg rada sa djecom i mladima na području Doboja, Potočara 
i Zvornika. 

Realizacija spomenutih, ali i mnogih drugih projekata koje re-
alizuje MFS-EMMAUS, ima zajednički cilj: stvarati, podržavati i 
oživljavati takve sredine u kojima će se svi osjećati slobodnim i pošto-
vanim, moći udovoljavati svojim potrebama i međusobno se pomagati.

Kroz sve navedene aktivnosti, MFS-EMMAUS je direktno uklju-
čen u rad sa djecom, porodicama i osobama u stanju potrebe, te kao 
takvi služimo kao servis zajednici za pružanje svih navedenih usluga. 

Centar čovjekovog života jeste njegov razvoj koji je sveobuhva-
tan pojam i refleksija je na prizmu cjeloživotnog djelovanja. Ako 
govorimo o fazama čovjekovog života, jasno je poznato da je u 
mladalačko doba, tj. dobi od 18. do 25. godine, čovjek u najaktuel-
nijem samopronalasku, samospoznaji, samoizgradnji, postavljanju 
ciljeva  i crtanju putanje do njihovog ostvarenja. Nakon srednjoš-
kolskog obrazovanja, svršenici se u velikom procentu opredjeljuju 
za nastavak svog školovanja u različitim oblastima.

Ono što je bitno naglasiti jeste potrebna podrška u toku aka-
demskog obrazovanja, pružanjem pomoći kroz moralnu podršku, 
instruktivno-konstruktivne edukacije, adekvatan smještaj, pozitiv-
no i sigurno okruženje. Intenzitet obrazovanja žene i njeno osnaže-
nje sve više uzima maha, posebno u odnosu na ranije periode, kada 
je takva prilika ženama bila uskraćena, a nisu postojali ni adekvatni 
uslovi za obrazovanje. Iskustvo je pokazalo da je neophodno obezbi-
jediti kvalitetno okruženje u kojem bi ženska mlada osoba sigurno 
i nesmetano mogla graditi svoju ličnost.

Hida Salihović
profesor religijske pedagogije

S tim ciljevima 2016. g. izgrađen je i otvoren studentski smještaj 
za djevojke, University hotel Dorrah u Tuzli. Hotel je u potpunosti 
prilagođen potrebama studentica savremenog doba. Usluge smještaja 
se nude tokom cijele godine, bez ograničenja na akademsku godi-
nu. Pored studentskih soba, Hotel nudi i druge sadržaje, kao što su 
biblioteka-čitaonica, restoran, vešeraj, recepcija koja  je otvorena 24 
sata, internet i kablovska mreža, ali i potpuna sigurnost korisnica.

Od velikog značaja je to da Hotel nije samo studentski smještaj. 
University hotel Dorrah je mjesto koje nudi porodičnu i atmosferu 
vlastitog doma.

Naše studentice imaju mogućnost dodatnog (neformalnog) ob-
razovanja i ličnog usavršavanja kroz različite edukacije i radionice, 
kao što su konferencije, edukacije posvećene psihološkom osnaživa-
nju, edukacije za istraživanje, kreativne radionice, vjerske edukacije, 
NLP treninizi, a uz to imaju i sportsko-rekreativne aktivnosti te 
sezonske izlete i mini olimpijade.

Studentice imaju mogućnost svakodnevnog konsultovanja sa 
stručnim osobljem Hotela. Zadovoljstvo i ispunjene potrebe naših 
studentica su najveća motivacija i podstrek da idemo dalje i da se 
trudimo biti još bolji. Uposlenice Hotela su, prije svega, prijatelji-
ce, sestre i majke našim studenticama, a ujedno i osobe na koje se 
mogu osloniti i biti njihovi uzori. Pored sebe imaju dobre verzije 
poslodavaca, čestitih uposlenica, predanih kolegica, uspješnih dje-
vojaka i sl.

Naš glavni cilj jeste povećati potencijal naših mladih djevojaka 
i pustiti ih da sretno plove sigurnim lukama. Naš moto jeste - ob-
razovanje je jedina investicija koja nikada ne propada! Želimo biti 
najbolji kako bismo najbolje ponudili, te samim tim našem društvu 
na najbolji način doprinijeli.

Znati predočiti svoje ideje tako da budu u potpunosti shvaćene, 
bilo da se radi o verbalnoj ili pisanoj komunikaciji, poslovnom ili 
privatnom ambijentu, u svakodnevnom ili specifičnom kontekstu 
predstavlja mnogo veći izazov nego se na prvi pogled čini. U zavi-
snosti od forme i svrhe informacije koju se želi poslati, postoji niz 
tehnika i savjeta kako unaprijediti ovu vještinu. Ukoliko komu-
nikaciju shvatamo kao proces u kome jedna strana šalje određenu 
informaciju dok je druga strana prihvata, tada možemo kazati da 
je uspješna komunikacija ona u kojoj je ovaj proces proveden bez 
prepreka i u kome je informacija od pošiljaoca do primaoca preni-
jeta i shvaćena u potpunosti u izvornom obliku. 

Upravo zbog baziranja na ovom nivou shvatanja komunikacije, 
najčešće se radi na unapređenju nekog od segmenata (vokabular, 
dikcija, selekcija kanala za prijenos informacija...) za koji smatramo 
da će nam pomoći da efikasnije komuniciramo. Ali, bez obzira 
na to što na ovom nivou sve može biti u najboljem redu, proces 
komunikacije ne mora biti uspješan. Svako od nas se može sjetiti 

Jasmina Gobeljić-Dedić
diplomirani politolog i komunikolog

niza primjera kada smo na određenu poruku rekli ili pomislili da 
djeluje logično, ali „nešto se tu ne poklapa“. Slušali smo govore 
ispunjene adekvatnim riječima, frazama koje odgovaraju govorni-
ku, sa porukom primjerenom funkciji koju obnaša, ali „nešto se tu 
nije poklapalo“, čitali smo izjave, slušali saopćenja, pa i objašnjenja 
naših poznanika/prijatelja, ali jednostavno nismo vjerovali u infor-
maciju koja nam je prenošena. U ovom slučaju možemo analizirati 
integritet organizacije ili pojedinca koji komunicira kako bismo 
ustanovili da li je to razina na kojoj informacija gubi vrijednost i 
zbog čega i komunikacija nije uspješna. Integritet kao pojam ozna-
čava cjelovitost, potpunost, a kada govorimo o integritetu ličnosti, 
tada mislimo da osoba u svakoj situaciji djeluje shodno moralnim 
i drugim principima i da od istih ne odstupa, bez obzira na težinu 
okolnosti koje ju zadese.

Američka autorica Shelley Baur napisala je knjigu na temu komu-
nikacije bazirane na integritetu i na ovim principima osmislila trening 
za grupe i pojedince koji žele unaprijediti komunikacijske sposob-
nosti. Riječ je o edukaciji iz šest modula baziranih na šest aksioma. 

Prvi aksiom, prema Baur, jeste da je svaka istina zasnovana na 
percpeciji onog ko razmatra. Ovaj aksiom se uklapa u dobro po-
znato mišljenje jednog dijela autora da je potpunu objektivnost ne-
moguće dostići iz prostog razloga što su sva naša mišljenja bazirana 
na subjektivnim paramterima (odgoj, socijalizacija, vrsta i kvaliteta 
obrazovanja i sl.). Ono što Baur hoće kazati prvim aksiomom jeste 
da trebamo biti svjesni svojih stavova i percepcija i u komunikaciji 
sa istomišljenicima koliko i u komunikaciji sa onima koji imaju 
potpuno opozitne stavove. Ovo je naročito važno kada je riječ o 
komuniciranju organizacije, instutucije sa širokim auditorijumom. 
Velike organizacije, ponekad uljuljkane u svoje okvire unutar kojih 
se svi razumiju, dijeleći istovjetnu kulturu organizacije, previde da 
mnogo informacija trebaju detaljnije i jasnije iskomunicirati prema 
vani jer auditorijum kojem se obraćaju nije dio organizacije i ne 
dijeli njenu kulturu. Kada organizacija jasno definiše svoje per-
cepcije i subjektivna shvatanja, tada može jasnije komunicirati sa 
drugima, umjesto da podrazumijeva da oni to znaju jer je unutar 

organizacije ta informacija potpuno jasna. Svakako da i u svakod-
nevnim konverzacijama svako od nas pristupa sa svog stanovišta i 
da bi komunikacija bila uspješna, da bi nas druga strana razumjela 
onako kako mi želimo, iznimno je važno da uvijek imamo na umu 
da informaciju treba često detaljnije obrazložiti i biti spreman da 
druga strana ne polazi sa istog subjektivnog plana kao mi, te i to 
treba uvažiti.

Drugi aksiom koji Baur navodi jeste jasnoća u komunikaciji. 
Autorica ističe da ovo, prije svega, znači da je nama jasno koju in-
formaciju želimo prenijeti, a tek tada možemo pristupiti prenošenju 
te informacije drugima. Dakle, u komunikaciji, kao i u svemu dru-
gome što želimo uspješno uraditi, najbitnije je da imamo jasan cilj. 
Precizno definirana informacija koju želimo odaslati je preduslov 
uspješne komunikacije. 

Treći aksiom kaže da smo mnogo spremniji da pretpostavimo 
nego da ispitamo. Robin Sharma bi kazao: „Svijet ne vidimo ona-
kvim kakav jeste, nego onakvim kakvi mi jesmo“, a Emily Levine: 
„Kada ste okruženi ljudima koji vjeruju u iste pretpostavke kao i vi, 
počinjete misliti da je to realno stanje“. Ukoliko način komunikaci-
je i sadržaj poruke koju šaljemo baziramo na svojim pretpostavka-
ma radije nego na istraživanju i propitivanju, mnogo su veće šanse 
da poruka neće biti shvaćena onako kako želimo. U doba digitalnog 
komuniciranja, društvenih mreža na kojima svako može izraziti 
svoje mišljenje, očitije je nego ikada ranije koliko pretpostavki znaju 
imati oni koji šalju informacije. Izuzetno velike kontroverze znaju 
nastati oko informacija za koje pojedine organizacije smatraju da su 
savršeno jasne, a zapravo brojni komentari na društvenim mrežama 
pokažu da onima kojima se poruka slala te informacije uopšte nisu 
jasne i da oni, najčešće, imaju apsolutno suprotna mišljenja od onih 
koja pretpostavlja pošiljalac poruke. Naravno, društvene mreže nisu 
osnovna determinanta uspješnosti komunikacije, ali svakako jesu 
jedan od pokazatelja.

Znati slušati je izuzetno bitna komponenta uspješne komu-
nikacije, i vrlo malo ljudi zapravo zna aktivno slušati. Baur ovo 

konstatuje kroz četvrti aksiom. Uistinu, koliko god željeli istražiti 
mišljenja drugih, ukoliko nismo spremni aktivno i pozorno slušati 
prije nego počnemo iznositi svoju poruku, nećemo čuti istinu o 
tome kako druga strana vidi naše poruke i samim time nećemo 
shvatiti iz kog ugla trebamo pristupiti slanju poruke kako bi bila 
shvaćena onako kako želimo. 

Peti aksiom je najlakše poveziv sa integritetom ličnosti, jer naj-
češće ljude sa integritetom opisujemo kao one koji „drže riječ“. 
Izazov je ne obavezati se više nego što realno možemo ispuniti, ali 
je imperativ za svakog pojedinca i organizaciju koji kroz svoj rad 
komuniciraju sa integritetom. Koliko god da je neko sposoban, 
dobar ili bitan, slika koju ostavlja kada iz bilo kojeg razloga ne održi 
riječ značajno urušava vjeru drugih u ono što osoba radi ili govori. 
Zapravo, što vas odgovornijom i bitnijom ličnošću smatraju, toliko 
će šokantnije i pamtljivije biti kada se ne držite dogovora, pa makar 
to, prema vašem mišljenju, bilo i nešto potpuno minorno.

Na kraju, ukoliko ne možemo održati dogovoreno, šesti aksiom 
kaže da, čim prije, uz priznavanje nemogućnosti da održimo dogo-
voreno, isplaniramo novi dogovor. Priznati da nešto nismo uradili, 
da smo previdjeli, zaboravili ili napravili bilo kakav propust rijetkost 
je i na individualnom nivou i na nivou organizacije. Mnogo češće 
dolazi do paničnog traženja izgovora, prebacivanja krivice na dru-
gog, umanjivanja svoje greške i slično. Izbjegavanje odgovornosti 
zahtijeva mnogo energije, uz revolt druge strane koji konstantno 
raste i šanse da se iskomunicira jednostavan izlaz iz krize postaju sve 
manje. Koliko god je za ego teško, priznavanje greške/propusta na 
samom početku, a zatim aktivan rad na komuniciranju rješenja je 
zapravo najbezbolnije za dugotrajno uspješnu komunikaciju.

Američko društvo za odnose sa javnošću (The Public Relations 
Society of America) u svojoj publikaciji iz 2017. godine objavilo je 
tekst o tome kako integritet u komunikaciji pomaže organizacijama 
da prebrode promjene. Autorica teksta navodi da komuniciranje 
bazirano na integritetu nastaje „poznavanjem vaših vrijednosti kroz 
promišljeni sistem dvosmjernog, otvorenog dijaloga, u kojem lideri 

traže povratnu informaciju i primaju je kroz aktivno slušanje, a za-
tim usklađuju ponašanje organizacije s tim vrijednostima”. Dakle, 
i ovdje, kao i u aksiomima prema Baur, vidimo da je istraživanje i 
analiziranje onoga kako drugi interpretiraju naše poruke, kako nas 
drugi vide, te prihvatanje toga umjesto ostajanja pri našim pretpo-
stavkama preduslov uspješne komunikacije. 

Kada komuniciramo imajući u vidu i svoje subjektivne stavove, 
predrasude i analizu onoga kako nas uistinu drugi razumiju, pri-
tom se držeći vrijednosti koje nas čine (pojedinca ili organizaciju) 
i radimo to sistematično, predano i precizno, onda govorimo o 
komunikaciji baziranoj na integritetu. Naravno, kada kažemo ko-
munikacija, podrazumijevamo sve nivoe i oblike komunikacije, i 
verbalnu i neverbalnu, pisanu i direktnu, kroz sve oblike i forme 
komunikacije, jer: Vrijednosti su kao otisci prstiju. Ničiji nisu isti, ali 
ostavljaju trag po svemu što radimo.

Organizacija Ujedinjenih nacija za obrazovanje, nauku i kulturu 
(UNESCO) je sedamdesetih godina prošlog stoljeća inicirala susre-
te stručnjaka iz cijelog svijeta kako bi se istražili načini uključivanja 
medijskog odgoja u obrazovne sisteme svih država, smatrajući to 
podjednako važnim i za bolje i za slabije razvijene zemlje. Posebna 
pažnja posvećena je brizi o djeci, te se Konvencijom UN-a o pra-
vima djeteta iz 1989. godine zahtijeva da se na medijskom, obra-
zovnom i kulturnom planu posveti neophodna pažnja medijskim i 
komunikacijskim pravima djece, kao što su pravo na zaštitu njihove 
privatnosti i pravo na učešće i izražavanje ideja posredstvom medija.

Medijska pismenost je, kako je definirano na konferenciji odr-
žanoj u Marrylandu (SAD) 1992. godine, sposobnost pristupa, 
analize, vrednovanja i slanja poruka posredstvom medija.1 To 
znači da je potrebno učiti o načinu pristupa svim medijima (novine, 

1 AUFDERHEIDE, P. (1992) A Report of the National leaders-
hip conference on media literacy https://files.eric.ed.gov/fulltext/
ED365294.pdf

radio, televizija, internet), njihovoj historiji, funkcionisanju, vla-
sničkoj strukturi, kontroli medija...   

Iako se najčešće bavimo negativnim aspektima njihovog funk-
cionisanja, nasiljem i govorom mržnje, senzacionalizmom i žutom 
štampom, za medije ne možemo kazati da su  apsolutno štetni, ali 
ni apsolutno korisni. Oni mogu biti i jedno i drugo. Mediji mogu 
biti koristan izvor informacija, edukacije i zabave, te važan faktor 
kojim se utječe na društvenu socijalizaciju i oblikovanje identiteta 
djece i odraslih osoba, pa i nacionalnog identiteta.2 Funkcija medija 
je društveno odgovorna, njihovo djelovanje je u interesu javnosti i 
potreba pojedinaca, odnosno društva u cjelini.3

Mediji i porodica
Mediji imaju važnu ulogu u životu naše djece ali i cijele porodi-

ce, zato je važno, prije svih, kod roditelja i nastavnika razviti svijest 
o značaju medijske pismenosti i razvijanju pravilnih medijskih na-
vika. Cilj obaveznog školovanja je razvoj temeljnih kompetencija 
svakog pojedinca, a medijska pismenost se danas smatra jednom 
od temeljnih kompetencija, te bi stoga trebala biti neizostavan dio 
obaveznog obrazovanja.4

Nažalost, u Bosni i Hercegovini prisustvo odgoja za medije u 
obaveznom obrazovanju, ali i u neformalnoj edukaciji, nije zadovo-
ljavajuće ni u kvalitativnom ni u kvantitativnom smislu. Zbog toga 
se društvo sve više oslanja na roditelje koji dominantno kreiraju 
okruženje u kojem njihova djeca usvajaju medijske navike, pa i 
onda kada ne čine ništa, kada su potpuno pasivni. Interesantno je 
da, prema nekim istraživanjima, i roditelji u porodicama s niskim 

2	 ROTAR, N. .Z. (2005) Medijska pismenost i civilno društvo, Me-
diacentar Sarajevo

3	 POTTER, W. J. (2001) Media Literacy. Second Edition. London: 
SAGE Publication

4	 TAJIĆ, L. (2013.) Medijska pismenost u Bosni i Hercegovini, In-
ternews u Bosni i Hercegovini

primanjima mnogo investiraju u nabavku smart televizora, novije 
generacije mobitela i tableta, ali je vrlo malo onih koji ovladaju 
osnovama medijske pismenosti te na taj način zaštite i sebe i svoju 
porodicu. Razlog tome je i mali broj edukacija o medijskoj pisme-
nosti, te je potreba da se roditeljima, odgajateljima i nastavnicima 
pruži odgovarajuća podrška sve veća. Uz pomoć roditelja djeca tre-
baju spoznati jake i slabe strane medija kako bi iskoristili mogućno-
sti za svoj lični razvoj i izbjegli opasnosti koje se u medijima kriju. 

Roditeljska  medijacija je bilo koja strategija kojom se roditelji 
koriste da bi kontrolirali, nadgledali ili interpretirali sadržaj medija 
djeci.5 Roditelji mogu birati kvalitetne, dobno primjerene sadrža-
je koji potiču socijalno poželjna ponašanja, izbjegavati nasilne i 
druge neprimjerene sadržaje, a moguće je i vremenski ograničiti 
djetetovu izloženost medijskim sadržajima. Prema Mendozi, tri su 
najčešće strategije medijacije kojima se roditelji koriste: zajednič-
ko konzumiranje medijskih sadržaja bez diskusije, ograničavajuća 
ili restriktivna medijacija koja se odnosi na postavljanje pravila o 
vrsti sadržaja i količini vremena koje dijete može provesti uz me-
dije te aktivna, instruktivna ili poučna medijacija, koja uključuje 
raspravu roditelja i djeteta o sadržajima koji se konzumiraju putem 
medija.6 Istraživanja su pokazala da je razgovor s djetetom o me-
dijskom sadržaju, uz roditeljsko iznošenje vlastitog mišljenja, jedan 
od najboljih načina prijenosa roditeljskih vrijednosti i uvjerenja na 
formiranje  vrijednosnog sistema i razvoja kritičkog mišljenja kod 
djece. Ipak, važno je da roditelji postignu ravnotežu između sve tri 
vrste medijacije.

5	 WARREN, Ron. (2001) In words and deeds: parental involvement 
and mediation of children’s televisi-on viewing. The Journal of Fa-
mily Communication 1

6	 MENDOZA, Kelly. (2009) Surveyin  parental  mediation: conne-
ctions, challenges, and questions for media literacy. The Journal of 
Media Literacy Education 1 

Medijski sadržaji i njihov utjecaj
U literaturi se mogu pronaći brojna istraživanja o utjecaju 

medija na ljude, a u njima se skoro neizostavno spominje studija 
Hadleyja Cantrila (1940), odnosno analiza panike među Ameri-
kancima. Bilo je to 30. oktobra 1938. godine kad je na CBS-u 
emitovana vrlo realistična science-fiction priča Invasion from Mars 
(režija Orson Welles). Drama je sadržavala brojne lažne reportaže 
s terena i razgovore s navodnim pripadnicima vojske i avijacije. 
Autori drame u nekoliko navrata su upozorili slušaoce da je sve 
što su čuli zapravo praznična šala. Mnogi slušaoci propustili su ili 
jednostavno ignorisali špicu i najavu, a u predvečerje Drugog svjet-
skog rata, u atmosferi rastuće napetosti, pomislili su da je u pitanju 
informativni program. Mnogi ovaj slučaj smatraju primjerom za 
stanje straha i panike koju su kod publike izazvali masovni mediji. 
Prema Cantrilovu navodu, najmanje milion ljudi bilo je uplašeno 
ili uznemireno kada su putem svojih radio prijemnika čuli da je 
počela invazija Marsovaca na Zemlju, a procjenjuje se da je oko šest 
miliona Amerikanaca slušalo emisiju. Slušaoci su i 1973. godine 
povjerovali da je istina ono što je izrečeno u vrlo realističnoj emisiji 
švedskog radija o navodnoj nesreći u atomskoj centrali u Barsebäc-
ku na jugu Švedske. Stanovništvo je pokušalo stupili u kontakt sa 
članovima porodice ili komšijama, zatvorili su prozore i pripremali 
se za evakuacije. Nisu zavladali histerija, paničan i bezglav bijeg, ali 
strah i uznemirenost jesu. 

Ovo su samo neki od primjera koji nam pokazuju da ljudi ve-
oma brzo povjeruju vijestima koje čuju, a da ne provjere izvor in-
formacija, vrstu emisije, a ponekad, i pored istaknutog upozorenja 
da se radi o fikciji, povjeruju u ono što je potpuno izmišljeno. Tu 
površnost tokom korištenja svih vrsta medija ubrzo su prepoznali 
trgovci, marketinške kompanije i svi oni koji su u medijima vidjeli 
odličnog saradnika koji će im dovesti nove kupce. Zakonske regu-
lative koje uređuju način oglašavanja sprečavaju medije i kompanije 
da nam stalno nude reklame i nastoje pridobiti kao kupce. Često 
su reklame skrivene negdje u sadržajima filmova i emisija i na prvi 

pogled nije ih moguće prepoznati. Primjer tome je dominantno 
pojavljivanje uređaja jednog proizvođača laptopa, mobitela koje 
koriste glumci u filmovima, serijama ili dokumentarnim emisijama. 

Pored marketinških trikova, iznimno važno je prepoznati govor 
mržnje i razlikovati ga od slobode govora, kao i nasilje u medijima. 
Nažalost, mediji su postali dobra platforma za širenje govora mržnje 
zbog nedovoljne medijske pismenosti ljudi ili njihove nedovoljne 
svijesti o pogubnosti takvog govora. 

Mediji konstruišu našu stvarnost te količinom prikazanog nasilja 
stvaraju privid da živimo u nasilnom svijetu, odnosno stereotipima 
konstruiraju svijet kakav on zapravo nije. Sve to služi nekoj vrsti 
indoktrinacije i dezinformiranja za koje Chomsky tvrdi da je uvijek 
u nečijem interesu - političkom ili ekonomskom.

Danas odgajamo generacije koje će živjeti i poslije nas. Ako ih 
privikavamo da je govor mržnje prihvatljiv način komunikacije, a 
nasilni filmovi i video igrice bezazlena zabava, podižemo generacije 
koji će biti potpuno bezosjećajne na ljudsku patnju i ratove, kojima 
će ljudski život biti bezvrijedan.

A šta je to vrednije od ljudskog života?

Upravo zato nam je potrebna medijska pismenost - znanje, vje-
štine i kompetencije koje nam omogućavaju da se učinkovito i 
sigurno koristimo medijima.





RODITELJSKA 
DOVA



U ime Allaha, Milostivog, Samilosnog!

Hvala Allahu, Uzvišenom Gospodaru, Onome Koji je najmilo-
stiviji, Onome Koji najviše prašta. Neka je Božiji mir i Božiji bla-
goslov na našeg poslanika Muhammeda, njegovu porodicu i ashabe.

O Allahu, predajemo se Tebi. Shvatamo da je biti roditelj težak 
zadatak i Tebi se okrećemo, ponizno tražeći Tvoju pomoć. Molimo 
Te za Tvoju mudrost i uputu.

O Allahu, mi znamo da su naša djeca amanet od Tebe, da se o 
njima brinemo i odgajamo ih onako kako si Ti zadovoljan. Pomozi 
nam da to činimo na najbolji način! Nauči nas da ih volimo na 
način na koji bi Ti htio da volimo. Pomozi nam tamo gdje nam 
je potrebno da budemo popravljeni, poboljšani, odgojeni i učini 
nas cijelima! Pomozi nam da hodimo s pravednošću i integritetom 
tako da Ti uvijek budeš zadovoljan s nama. Dozvoli nam da bude-
mo primjer bogobojaznosti svojoj djeci, sa svim komunikacijskim, 
poučavajućim i odgajateljskim osobinama koje su za to potrebne.

O Allahu, Ti znaš potrebe naše djece, pomozi nam i uputi nas da 
Ti činimo dove za našu djecu. O Allahu, postavi ogradu sigurnosti 
oko naše djece, zaštiti njihova tijela, umove i emocije od svake vrste 
zla i štete. O Allahu, molimo Te da ih zaštitiš od nesreća, bolesti, po-
vreda i svake fizičke, mentalne ili emocionalne nevolje, zloupotrebe 
i zlostavljanja. O Allahu, molimo Te da čuvaš našu djecu daleko 
od svake ovisnosti i poroka. Približi ih Sebi kako bi ih zaštitio od 
svakog zla i ružnog uticaja društva, bio on očit ili skriven.

O Allahu, podari im najbolje ljude za prijatelje, one koji će ih 
nadahnjivati da Te vole, čine Ti ibadet i budu Ti poslušni. O Alla-
hu, podari našoj djeci hidajet i srca koja će voljeti da Ti se poko-
ravaju. Svojim svjetlom osvijetli svaku tajnu ili skrivenu pobunu u 
njihovim srcima i uništi ih prije nego se tamo ukorijene. O Allahu, 
odvrati ih od gordosti, sebičnosti, ljubomore, licemjerstva, zlobe i 
pohlepe i učini im grijehe odbojnima. O Allahu, učini im istinu 
očitom u svakoj situaciji i ne dozvoli da budu zavedeni neistinom.

O Allahu, daruj našoj djeci sposobnost da donose jasne odluke 
i učini da ih uvijek privlači ono što je dobro, čisto, plemenito, isti-
nito i pravedno. Uputi ih da prave izbore kojima si Ti zadovoljan.

O Allahu, pomozi im da iskuse slatkoću smjernog koračanja 
kroz život u poslušnosti i pokornosti Tebi. O Allahu, podari im 
mudrost pažljivog biranja riječi i blagoslovi ih velikodušnim i briž-
nim duhom. O Allahu, molimo Te da nikad ne skrenu s puta vjere 
i da im daš budućnost ispunjenu Tvojim najboljim obećanjima. O 
Allahu, učini da budu ustrajni u namazu i da poštuju Kur’an Časni 
kao Tvoju Riječ i Zakon i da ga svakodnevno čitaju. Neka Kur’an 
bude njihov Izvor i Uputa.

O Allahu, neka naše kćeri vole hidžab a naši sinovi neka se nose 
kao smjerni muslimani. Dovedi ih u poziciju da se istinski oslanjaju 
samo na Tvoju moć i da budu bogobojazni i javno i tajno. O Alla-
hu, ispuni našu djecu samilošću i brižnošću koje će se prostirati na 
svakog člana naše porodice. O Allahu, učini ih pobožnima, pomozi 
im da vole, cijene i poštuju jedni druge s lijepim međusobnim od-
nosima. Odbaci od njih, o Allahu, svaku podjelu, neka među njima 
ne bude zategnutih odnosa, razilaženja, nerazumijevanja, svađe, 
borbe ili kidanja veza.

O Allahu, podari im pravedne, bogobojazne, ljubazne, vrijedne, 
inteligentne, lijepe i zdrave supružnike koji će poštovati i slagati 
se sa svakim članom naše porodice i koji će privući našu djecu još 
bliže Tebi i džennetu. O Allahu, podari nam plemenite i pobožne 
prijatelje, rođake i učitelje koji će biti dobri uzori za našu djecu a 
nama pomoći da budemo istinski odgajatelji. Molimo Te, Bože, da 
ne dozvoliš da postanemo samozadovoljni i arogantni kao rodite-
lji, ali nas nemoj ni poniziti i postidjeti zbog loših postupaka naše 
djece. Pomozi nam da Ti se uvijek zahvaljujemo za njihove dobre 
osobine i da Ti se uvijek molimo za njih.

O Allahu, molimo Te, ne dozvoli da naša djeca kasne u prelaže-
nju životnih faza i postizanju onoga što se od njih očekuje. Molimo 
Te, Bože, da zaštitiš našu djecu od duga, učini ih onima koji daju, a 
ne onima koji traže. Daruj im lijepa zanimanja s halal zaradom. Po-
dari im udobnost na ovom svijetu i učini ih Tebi vječno zahvalnima.

Molimo te za blizak, sretan, ispunjavajući i pun ljubavi odnos 
sa našom djecom u svim danima naših života na ovom svijetu i za 
naše ujedinjenje u džennetu Firdevsu! Amin!


